ПРОЗА

                              КЪАНАТЫ СЫННГАН АГЪАЧ АТЧЫКЪ
                                                        Сабийлеге повесть

ДАГЪАЗАЛА
Б и р и н ч и  к е с е г и

ПРОЛОГ

       1939 жыл эди…

ХАКИМ 

       Хаким алыкъа гитчечикди.

       Аны тамата къарындашы Хусейди. Ол школгъа барады да, орусча  да сёлеше биледи. Кичи эгешчиги уа – Зулий. Зулий ыннасы Марону этегине жабышханлай айланады.

       Атасы Аслан жол устады, анасы Айбийче  - устаз. Аппасы Бийсо уа колхоз къойчуду. Ол Ёгюз-Ургъандан кийим алышыргъа келген болмаса, жыл узуну къошда турады.

       Андан сора да Хакимни эки тенгчиги барды. Бири Чачий, бири уа – Кълип. Была тенглерини чам атларыдыла. Тюз атларын а, баям, кеслери да биле болмазла.

ТЕРСКЪОЛ

       Хакимлары Терскъолда жашайдыла.

       Терскъол Элбрус тауну тюбюнде 2200 метр бийикликде орналгъан тау элчикди. Аны чегет жаны уллу нарат агъачды, тёгереги уа – деменгили таула. 

       Терскъолдан огъары Азау талады – Басхан аузуну бек ариу жери. Андан ары уа – кёкге жетген чынгнгыл къаяла. 

       Таланы юч жаны нарат агъачды. Кюнлюмю кюн кюйдюрген тау къабыргъады.  Чегети бла уа Азау сууу кёмюк этип барады. Ол къыш чакъда, къолгъа юйреннген къозуча, жууаш болса да,  жай а, бугъа тенгли ташланы бир бирлерине ура, тёгерекни таш ийисге алдырып, жаралы жаныуарча, аман къутурады.

ЭРТТЕН БЛА ЭРТТЕ

       - Ата, тамбла мени да биргенге элтирмисе? – деп тиледи Хусей Хакимчикге эшитдирмей. 

       - Элтирме, - деди атасы да шыбырдап, - эрттен бла эртте туралырмыса ансы?

       - Туралмай а! – деп къууанды Хусей.

       - Маладес! Энди уа, бар да, жат, - деп Аслан Хусейни башын сылады...
       Аслан бла Хусей Чегет талагъа жетгенде, туристлени, чатырларын да жыйып, жолгъа хазыр болуп тура эдиле. Аслан аланы ызларындан тизип, Тонгуз-Орун ауушха тебреди.

       Туристле зурнуклача тизилип, сабыр барадыла. Хусей а, кийик улакъчыкъча, ташдан ташха секире, гёбелекле къууа, чапханлай айланады. Солууларын кючден айландырып баргъан туристле анга бек сейир этедиле.

        Хусейчиг а, къолларын жайса, тау къушча, учуп окъуна кетерикди.

       КЪАР ЮЗЮЛГЕН

       Аслан арыгъан туристлени солутургъа тохтады.

       Ала, ауур атлай, кими ташха олтурду, кими кёк гелеуге тёнгнгереди. Алай болса да, аланы арыгъанларын унутдургъан бир зат бар эди –  малкъар тауланы айтып-айталмазча деменгили ариулукълары.

       Алайлай, къаяланы зангырдата, къар юзюлдю да, туристлени ахлары кетди. Къар чынгнгыл къаядан, чучхур суууча, тёгюлюп келе эди.

       - Къоркъмагъыз! – деп Аслан аланы кёллерин басды. - Ол бери  жеталлыкъ тюйюлдю.

       - Бу аламатны кёрюр ючюн окъуна келирге керек эди бери! – деп къы-чырды бир жаш, сурат алыучусун терк-терк жерлей.

       - Бусагъат суху жел жетерикди, алай къоркъмагъыз. Ол жетгенича, озгъан да терк этерикди.

       Аслан алай айтыр-айтмаз, суху жел шууулдап озду. Ол юзюлген къар  сюрюп келген желни къанат къыйырчыгъы эди.

       Юзюлген къар букъу болду да, къол тюбюне тийип, ёрге кётюрюлдю.  Кётюрюлген букъу, туман кибик тёгерекни терк окъуна тумалады да, къар жаууп башлады. 

       Туристле, сабийлеча къууана эдиле.

       Алай терк окъуна кюн кёзю ачылды.

       Кёк алгъынча бийик да, чууакъ да эди.

ТОНГУЗ-ОРУН БАШЫ

       - Бу къар юзюлген акъ бёрклю къаяны аты неди? – деп сорду Сергей.

       - Тонгуз-Орун башы.

       -  Бийиклиги уа?

       -  4468 метрди.

       - Ол жанаша сюелген къаяны уа?

       - Накра тау.  Бийиклиги – 4200

       - Аланы башларына киши иш чыкъгъанмыды? – деп сорду Илдар а.

       - Угъай, - деди Аслан. – Алыкъа угъай!

       - Чыгъар умуту болгъан а бармыды?

       - Хау, барды! – деп Аслан Тонгуз-Орун башына таукел къарады.

      - Аслан,  - деди Галя, кёзлюклерин къол жаулукъчугъу бла сюртюп, эки башлы Элбрусха сюйюне, - анга биринчи чыкъгъанланы юслеринден бир хапар айтсанг эди.

ЭЛБРУС

       - Баям, Элбрусдан ариу тау Кавказда угъай, сау дунияда да болмаз, - деп башлады Аслан хапарын. – Элбрус Къарачай бла Малкъарны араларында орналыпды. Къарача бла Малкъар а, заманында патчах администрация экиге бёлген бир халкъдыла. Элбрусну аты «элбуз» деген сёзден къуралгъанды, баям. Элбуз деген сёз а «бузла къыралы» деген магъананы тутады. Керти да чыранла къыралы тюйюлмюдюле Кавказ таула?  Къарачыгъыз, Элбрусну акъ башлыкъча эки тёппеси бир бирге къалай ушайды. Аны тауча кёп аты барды. Аладан бири Эгизледи. Бирини бийиклиги 5642 метрди, бирсини уа – 5621.  Элбрусну буз къабы 144 кв. километрди. Басхан, Балыкъ, Къобан суула аны чыранларындан башланадыла. Кавказны бек бийик тауларыны атлары: Минги-тау  (Элбрусну башха аты), Дых-тау, Коштан-тау, Уллу-тау, Жангнгы-тау, Къатын-тау къарачай-малкъарчадыла – тауча. «Таулу» деген, «тау улу» деген сёздю. Биз, къарачай-малкъарлыла кесибизге алай айтабыз. Шимал Кавказны бек уллу суулары да: Терк, Черек, Чегем, Басхан, Балыкъ, Къобан тау сёзледиле. Бу шартла биз Кавказны туугъан халкъы болгъаныбызны  айтып турадыла. 

       - Жеригизни ариулугъуна не сёз! – деди Света, - мында  жашау этген къыйын болур ансы.

       - Хау, таш юсюнде жашагъан тынч тюйюлдю, алай таулу ёз ташын киши алтынына не хазна алышсын.

ХАЧИРЛАНЫ ХЫЙЛАР

       - Энди уа Элбрусха биринчи чыкъгъанланы хапарларына тынгылагъыз. Ол жигитле Хачирланы Хыйса бла Сотталаны Ахия эдиле. Хыйса - къарачайлы, Ахия уа – малкъарлы. Хыйсаны чам аты Хыйлар болгъанды. Алай нек атагъанларын ангылатайым. Таулула къачан да жашларына керти атларындан сора да, чам атла атап болгъандыла. Ол тёре бюгюн да тюрленмегенди. Хыйлар деген сёзню амал деген магъанасы барды. Хыйса уа, тау уучу болгъан къадарында, кёп тюрлю къйынлыкъладан, абызырамай, амал табып, тенглерин, кесин да аз къутхармагъанды. Уста мараучу, таукел жол башчы, жигитлиги, ётгюрлюгю бла бир кишиге хорлатмагъан, ётю болгъан жаш эди ол. Алай жашларына таулула «къылыч кибик» дейдиле. Шимал Кавказ къоруулау сызны аскер башчысы орус генерал Эммануэль Шимал Кавказны  Россейге толусунлай къошулгъанын Элбрусха -  Кавказны угъай, Европаны да бек бийик таууна чыгъып, белгилерге сюйгенди. Къарачайны олийи* Кърымшаухалланы Ислам бла Басхан аузуну бийи – Орусбийланы Мырза-Къул Эммануэльге бирер жол уста бередиле: Ислам Хачирланы Хыйларны, Мырза-Къул а Сотталаны Ахияны. Элбрусну белине жол устала Хыйлар, Ахия, академик Ленц сора къазакъ Лысенков жетгендиле. Андан ары не Ленц не Лысенков баралмайдыла. Энди жол усталадан бири аланы лагерге терк эндирирге керек эди. Ол борч Ахиягъа  тюшеди. Хыйлар а: «Элбрусну башына чыгъарма, не да ёлюрме!» деп къаст этеди. Ол таулу деген атын къалай эниш этер эди! Угъай! Элбрусну тёппесине кёзюлдюреуюк бла къарап тургъан Эммануэль аны башында адам кёрюп, топладан салют бердиреди. Ол 1829 жыл болгъанды.

------------

*Олий – оноучу, башчы. 

СОТТАЛАНЫ АХИЯ          

1868 жыл Лондонда альпинист клубну Президенти  Дуглас Фрешфильд, нёгерлери Туккер бла Мур Басхан аузуна келедиле. Муратлары Элбрусха чыгъаргъады. Алагъа да, тёредеча, къонакъбайлыкъ Орусбийлары этедиле. Бир ауукъ кюнден альпинистле Элбрусха чыгъарча боладыла. Фрешфильд Орусбийланы Исмайылдан  1829 жыл Элбрусха жол башчылыкъ этгенледен бирин - Ахияны тилейди. Ол заманда Ахиягъа 86 жыл бола эди. Аны да бар эди чам аты – Чабакъчы. Ол нёгерлик эт деп киеую Жаппуланы Жятчиге айтады… Элбрусну белинде кече къалгъан ингилизлиле тангнга сууукъдан жунчуп, абызырап чыгъадыла да, артха къайтыргъа оноулашадыла. Ол кезиуге алайгъа кече энишгеракъда къалгъан таулула жетедиле да, аланы кёллендиредиле. Таулуланы таукелликлери ингилиз альпинистлеге кюч береди. Ала Элбрусха чыгъадыла. Ахия бла Жятчи андан сора да кёп альпинистге жол башчы болгъандыла. Элбрусха, эки тёппесине да биринчи болуп, Сотталаны Ахия чыкъгъанды. Ол 130 жыл жашап 1928 жыл ёлгенди. Басхан суу бойнунда Къызыл-Кез деген жердеди аны къабыры.

       Оруслу болуп Элбрусну башына биринчи аягъы басхан  адам   Андрей  Пастухов эди – белгили альпинист, аскер топограф. Ол Элбрусха 1890 жыл 31-чи июльда чыкъгъанды.

ЖУГЪУТУР ТЮЙЮШ

       - Тебрейик! – деди Аслан, - алыкъа жол узакъды.

       Туристле Асланны ызындан жаяу жолчукъ бла Тонгуз-Орун ауушха тебредиле. Ала кёл башы ёр дагъазалагъа* жетерге, кюн къушлукъ болгъан эди.

       - Бу аллыбызда къабыргъаны башына чыкъгъынчы, жолубуз тар да, ёр да боллукъду, бек сакъ атлагъыз! – деди Аслан. 

       Жаяу жолчукъну къоркъуулу жерлеринден туристлени Аслан кеси ётдюреди.

       Бир бирге болуша, акъырын-акъырын туристле къая башы талачыкъ-

гъа жетдиле.

       Энди Тонгуз-Орун аууш кёз туураларында эди.

       - Ауузланнган, солугъан да этигиз, - деди Аслан, - энди ауушха кёп къалмагъанды.

       - Ата, бу таш таууш неди?! – деп сорду Хусей. Туристле да сагъайдыла.

       - Жугъутурла тюйюшедиле, - деди да Аслан таууш чыкъгъан жанына тюрслеп къарады.

       Туристле да ары къарадыла.

       - Кёремисиз, - деди Аслан, кюнлюм къаягъа къол узатып.

       - Къайда, къайда?! – деп туристле олтуруп тургъан жерлеринден секиришип турдула. – Бизге да кёргюзт!

       Туристле жугъутур тюйюшге ауузланрын ачып къарай эдиле. Бир жугъутур къая эрнинде аякъ тиреп тохтай эди да, бирси уа, чаба келип, аны ура эди. Къая эрнинде кезиу-кезиу сюелип,  жугъутурла кёп тюйюшдюле. 

       - Ма джентльменле десенг! – деди бир арыкъсуу ёре жаш. – Хыйласыз, харамлыкъсыз къалай сермешедиле! Къызла уа, къызла! Кёремисиз, кёз аламай къарайдыла жигитле сермешине!

       - Неле жаншайса сен! – деп чамланды Света анга. Сора ол Асланнга жууукъ келип:

       - Аслан, бу тюйюшню тыяр амал жокъмуду? – деп сорду. – Бир бирин ёлтюредиле.

       - Къайгъырмагъыз, хорлатхан кетип къаллыкъды.

       - Кетмесе уа?!

       - Кетмесе уа къаядан чартларыкъды.

       - Мен айтхан а неди?!

       - Света, биз аланы кёрмегенча этип къойгъандан игиси жокъду, кесинг билесе да.

       - Билмейбиз, билирге да сюймейбиз! – деп башлады Галя да.

       Алайлай къаядан гыйы таш юзюлдю да, тауланы зангырдата,  тийген жерин от чакъдырып, тютюн этдире, энише айланды.

       Гуждар тюйюшюн къоюп, ачы сызгъырды да, кийик эчкиле тюз окъ учханча, кёз туурадан думп болдула.

       Хауагъа ачы таш ийис жайылды.

--------------

   *Дагъазала – тауда айланч-къыланч жаяу жол.      

БАЛЫКЪ БАШЫНДА

       Кёк, кёз къаматырча чууакъ эди.

       Бийсо къой сюрюуню гелеу сыртха жайды да, кийиз къалпагъын тешип, жылынннган ташха таянды. Элбрусну къанга бузлары жай кюнде жылтырай, тийрени бютюн да жарыкъ этеди.

       - Хусей, былай къатыма келчи, - деп сёлешди Бийсо, Жолбарс бла ойнай тургъан туудугъуна.

       Жолбарс басхан парийди, бир мазаллы, бир уллубаш ит. 

       Хусей чабып келди да, аппасыны къатына олтурду.

       - Кёремисе ол чучхурну? – деп сорду Бийсо.

       - Хау, аппа.

       - Атын а билемисе?

       - Угъай.

       - Аны аты Кёкюрекди.

       - Кёкюрег а нек? – деп сорду Хусей.

       -  Кёрмеймисе да адам кёкюрекге ушап тургъанын.

       - Тёбен чучхурну аты уа неди, аппа?

       - Солтан.

       - Солтан деп а нек атагъандыла? Солтан адам ат ушайды да.

       - Ким билсин. Алай тюрк солтандан  бир зат а барды анда, алай залимди, ёхтемди ол. – Сора бир кесек тынгылап: - Туугъан жерини хар ташын, хар шауданын окъуна билирге хар таулугъа борчду, жашым, сен аны унутма. Ма ол къайнап чыкъгъан гара сууну аты Жылы сууду. Кёремисе тылпыу эте тургъанын. Бу гара суугъа адамла Къарачайдан, Малкъардан да бош келгенми сунаса. Аны дарманлыгъы барды, жашым.

       Элбрусну башы боран эте тургъанын эслеп, Бийсо:

       - Эй, тюгаякъ шуёхум, кюн бузулургъа тебрегенди, сюрюуге сакъ болайыкъ! – деп Жолбарсны тюклю башын тозуратды.

       Алайлай кёк кюкюреди да, Хусей жан-жанына сагъайып къарады.

       - Аппа, кёкде бир булут да жокъ, сора кёк къала кюкюреди?! – деп, сейирге къалып сорду.

       - Жашым, кёк кюкюремегенди, Элбрусдан къар юзюлгенди.

       - Элбрусда юзюлген къарны тауушу бери уа къалай жетди?

       - Жетмей а, жашым. Тауда таууш бек узакъгъа эшитиледи. Баям, хауа тазаданды. Жел да андан урады, сеземисе?

        Бийсо акъ кийиз къалпагъын башына къаплап, хыжы таягъына таяна, жеринден турду.

КЪОЙ САГЪАТ

       Терк окъуна Элбрусну туман басды. Андан ургъан сууукъ аяз туманны толанлатып, энишге сюрдю. Къарап къарагъынчы тийрени къалын кирши туман басды.

       Жолбарс къой сюрюуню бирге жыйып, тёгерегине сагъайды: бёрю ча-баргъа боллукъду.

       - Сюрюуню ыстауатха жыяйыкъ, - деди Хусей.

- Алыкъа, жашым, эрттеди, - деди Бийсо. – Заманындан алгъа сюрюуню ыстауатха жыяргъа жарамайды. Ол айыпха саналады. 
       - Эртте болгъанын а къайдан билесе, биргенге сагъат жокъ, кёк да басылып? - деди 
Хусей.

       - Майна мени сагъатым, - деп Бийсо, бир уллу ирикни кёргюзтдю.

       Хусей жукъ ангыламады.

       - Жашым, мен заманны къойну кёзюне къарап билеме, - деди да,  Бийсо «кютю-кютю» деп ирикни чакъырды. – Къарачы, ирикни кёз гинжиси къалай гитче болуп турады. Бусагъатда тюшдю. Энди ол уллая барып, ингирге  кёзюн толтуруп къоярыкъды. Туманда, жауунда да башха тюйюлдю. Къойну кёз гинжиси ууахтыгъа кёре тюрленеди. Энди ангыладынгмы?

       Туман ассыры къалындан Хусей къайгъырып башлады. Сора:

       - Къошха, жол къалай табарыкъбыз? – деп сорду.

       - Жарсыма, балам. Эркеч бизни ажашдырмаз. 

ХАМЗАТ

       Айбичени атасы Хамзат къолундан келген, намысы жюрюген киши эди. Кече-кюн демей, къол къыйыны бла мал, ырысхы къурагъан адам. Аны бир къой сюрюую бла бир жыйырма чакълы сауулгъан ийнеги, сабанлыгъы, сабан сюрюрге ёгюзлери, минерге аты бар эдиле.

       Къолайлы ёзден киши эди Хамзат.

       Ол, тауда коллективизация башланнганлай, малларын колхозгъа берип, къой сюрюуюне кеси сюрюучю болуп къалады. Алай аны къыйынлыкъдан малларын  колхозгъа кеси ыразылыгъы бла бергени да къутхармады.

       Бир кече милиция келип, Хамзатны къошдан алып кетди. Алайлыкъ бла ол «кулак», «враг народа» болуп къалды.

       «Тройка» сюд этсе, Хамзатны юйюрю бла сибирлик этерик эдиле. Анга кезиулю соруу эте тургъанлай, темир жип бла байланып тургъан къолларын къалай эсе да эркин этип, соруу этгенлени бирине чабады. Хамзат, ёлсем юйюрюме тиймезле деп,   кесин алайда жойдурады.

       Аллахны жаны ауругъан болур эди, Хамзатны юйюрюн Сибирьге ий-медиле.  Алай тюплю-башлы юйлеринден а сюрюп чыгъардыла да, аны сельсовет этдиле.

       Хамзатны юйюрю башын сугъар жер тапмай къалды. 

       Аллайлагъа, жан аурутуп, аш-суу узатыргъа, ышыкъ берирге сюйгенле аз тюйюл эдиле, властьдан къоркъа эдиле ансы.

       Кябагъа, тёрт сабийин да этегине къысып, мал орунларында жашаргъа тюшдю. Не да болсун, жууукълары кече бла келип, аланы ачдан ёлтюрмедиле.

       Кёп къыйынлыкъ, учузлукъ сынатханларындан сора аланы  да колхозгъа алдыла.

       Кябаны эки жашы жетгенлей, бирер юй да салдыла, юйюр да къурады-ла. Тарюк жылкъычыды, Бийберт а – мал дохтур.

       Энди Кяба бла кичи жашы Азнор жашайдыла.

КЕРТМЕ КЪУУУТ

       Айбийчени анасы Кяба Акъ-Сууданды.

       Акъ-Суу бек ариу жерди. Тёгереги къалын агъач. Анда ёсмеген терек да жокъ. Эл къыйыры бла суу барады. Ол ассыры тазадан чайпалгъан, тозурагъан этмесе, кёзге кёрюнюрюк окъуна болмаз эди. Чабагъы кёп. Сабийле болмаса, чабакъ тутхан а жокъ. Ала да ойнайбыз деп тутадыла ансы, таулула чабакъ бла кюрешгенни айыпха санайдыла.

       Акъ-Суу къол ичиндеди. Тау деп тауу жокъ, бош алай, дуппур кибикле. Огъесе Терскъолдан келген Хусейге алаймы кёрюнеди? Хау, кёкге жетген акъ къаяланы, къатында Акъ-Сууну таулары бош тёбечикледиле.

       Хусей анасы бла ыннасына къонакъгъа келип турады. 

       Ол терк окъуна тийре сабийле бла шуёх болду. 

       Ала аны агъч кертме жыяргъа элтдиле.

       Хусей экиге айланнган къарындашы Азрет бла эки къапчыкъ кертме жыйды. Сора эшеклерине минип, къапчыкъларын да алларына алып юйге келдиле. Экинчи кюн да эки къапчыкъ агъач кертме жыйдыла.

       Ынналары Кяба кертмелени ариу жуууп, эски кийизлеге жайды. Кертмеле къуругъандан сора, ынна аланы къапчыкълагъа къуйду да:

       - Энди тирменнге барыгъыз да, Акогъа къууут тартдырып келигиз, - деди.

       Тирменчи Ако акъ сакъаллы уллу кишиди. Ол заманында граждан урушха тири къатышхан къызылладан эди.

       - Келдигизми, партизанла! – деп тюбеди Ако алагъа. – Къууут аша-рыгъыгъыз келгенди сора!

       Тирмен хычыуун кертме ийисден толду.

       Азрет тирмен кюфден къууутну агъач къалакъ бла къапчыкъгъа къуйду да, ала юйге къайтдыла.

       Жашла тирменден келирге арбаз сабийден толуп тура эди.

       Ынна кертме къууутдан, сютбаш бла, бал бла басып, топчукъла этди.  Этди да, сабийлеге бирер юлюш берди.

ХУБОЛ

       - Кел, Хариге барып келейик, - деди Азрет бир эрттенликде. - Атам анда жылкъычы къошдады.

       - Нек бармайбыз, барайыкъ! – деди Хусей да.

       - Кочарны да ала барырбыз, - деди Азрет. – Аны атасы да андады. Ол Огъары Къабакъда жашайды.

       - Жол азыгъыбыз а бармыды?

       - Хау. Мен аны къайгъысын тюнене окъуна кёрген эдим.

       - Ыннагъа айта барайыкъ, ансы урушур.

       - Угъай! Билсе ийерик тюйюлдю. Айыу, бёрю дер да тохтар.

       Экиси да, жол азыкъларын да алып, юйден жашырын сылжырадыла. Огъары Къабакъда алагъа Кочар да къошулду.

       Жаяу жолчукъну ёр бара, жашчыкъла иги кесек жол къоратдыла. Сора арып, ач да болуп, бир ариу талачыкъда тохтадыла.

       Ала шаудан суучукъда къол-бет жуууп, ашаргъа олтургъанлай, бир ачы къычырыкъ чыкъды.

       Къычыргъан жаныуар эди.

       Сабийле эс да жыйгъынчы, бир хуболчукъну - айыу баланы - къачып терекге миннгенин кёрдюле. Ызындан сюрген а – къабан! Ол сызгъаны келген томуроуча жетди да, терек тюбюнде урчукъча бурулду.

       Къычырыкъгъа, таш-агъач ууата, бир айыу чыкъды. Ол хуболчукъну анасы эди.

       Къабан арсарсыз айыугъа чапды, алай ол онг аягъы бла къабанны уруп ийди да, аны топча чартлатды. Къабан секирип турду да, бойнундан къан бара, биягъы айыугъа чапды. Айыу бу жол анга жукъ да эталмады. Къабан уруп, айыуну къарнын тёкдю да къойду.

       Сабийле къачып бирер терекге миндиле, алай къабан ала къайгъылы тюйюл эди: къаны бара, агъачха ташайып кетди.

       Жашчыкъла, къабан кёзден ташайгъанлай, элге айланып аямай къачдыла.

ТАЙЧЫКЪ

       Бир кюн Тарюк элге энди да, эрттенликде Хусейни, Азретни, Кочарны да къошха алып келди.

       Къалай ариу эди анда, къалай зауукъ!

      Сыртха чыгъып къарасанг, тёбен жанынг - къалын агъач, жашил талала, кяусар суула, огъары жанынг а – гелеу бетле, таракъ-таракъ къаяла. 

       Зыгъыр чатладан келген жумарукъ жырла бла, анда-санда къуш къы-чыргъан таууш болмаса, тёгерек сейир шошду.

       Кече жашчыкъла аталары бла гёзетге барадыла. Жамычыгъа чулгъа-нып, жулдузлу кёкге къарагъаннга жетген не барды дейсе дунияда! Ала жулдузлагъа къарай кетип, кеслери да билмей, жукълап къаладыла.

       Жылкъыда бир акътуякъ тор тайчыкъ барды. Алай анасы аны къатына кишини да къоймайды. Не сейир, не аламат, анга жанласанг, ажир да, онгсунмай, кишнеп, туягъы бла жер тюйюп башлайды.

       Тайчыкъ ассыры ариучукъдан, аны узун жалчыгъындан сыламай тёзген бек къыйынды. Жашчыкъла этмеген амал къалмады, алай тай-чыкъны жууушдуралмадыла.

       Бир кече бир аман иш болду. Жылкъыгъа бёрюле чапдыла да, байталны къаядан секиртдиле.

       Акътуякъ тор тайчыкъ ёксюз болду.

       Энди тайчыкъ алгъынча элгенмейди.Жашчыкъла аны эмизикге юйретгенли уа, аланы ызларындан чапханлай айланады.

       Кочарны атасы Таро жумуш бла элге эннген эди да, сабийлеге къонгу-роучукъ алып келгенди. Жашчыкъла терк окъуна аны тайчыкъны бойнуна такъдыла. Тайчыкъ ойнакълап чапса, къонгуроучукъ, тау суучукъча кюмюш таууш эте, жашчыкъланы кёллерин кюнден толтуруп къояды. 

АЗНОР

       Азнор авиация училищеде окъургъа сюе эди, алай анга он сегиз жыл болмагъаны себепли Нальчикде педучилищеге кирди. Насыпха, Нальчикде аэроклуб барды да, ары аны да алдыла. 

       Къыйын болса да Азнор тюшге дери училищеге, тюшден сора уа аэро-клубха жюрюйдю.

       Курсантла бир аууукъну парашютла бла минарадан секирип турдула. Бир кюн а инструктор курсантланы саф тизип:

       - Бюгюн парашют бла самолётдан секирликсиз! – деп курсантланы бек къууандырды.

       Самолёт жашил таланы къызыу бара кетип, жерден айырылды. Ол къушча, къанат къакъмай, кёк  бийикге чыгъадан чыгъа бара эди. Ала иги да бийикге чыкъгъанлай, инструктор:

       - Хазыр болугъуз! – деп буюрду.

       Биринчи Азнор секирлик эди.

       Бираз къоркъса да, ол самолётну къанатына, жел алып кетмезча, сакъ чыкъды. 

       Инструктор Азнорну хазырлыгъын кёрюп:

       - Секир! – деп буюрду.

       Азнор арсарсыз секирди. Бир юч такъыйкъадан а темир тогъайчыкъдан тартды да, ачылгъан парашют аны иги силкиндирди. Силкиндирди да, шош энип башлады.

       Энди Азнор туугъан элин – Акъ-Сууну -  къуш бийиклигинден кёре эди.

       Ол кюн Азнор муратына биринчи атлам этди.

НЕМИСЛИ ТУРИСТЛЕ

       «Элбрус» турбаза Тегенекли элдеди. Анда бусагъатда кёп немисли солуйду.  Ала сары шинли, ёсюмлю, тизгинли жашладыла. Бир шексиз аскерде къуллукъ этгенледендиле.

       Алагъа жол башчы Асланды.

       Немислиле таулагъа юйреннген жашла болгъанлары кёрюнюп турады. Ичлеринде альпинистле окъуна бардыла. Жыйын болуп къайры барсала да, артда немислиле  жайылып кетедиле. Асланны алагъа жукъ айтыр эркинлиги жокъду ансы, ол аланы кеслери алларына жайылып кетерге къоярыкъ тюйюл эди. 

       Аслан шекли да бир болады, алай ташда, тауда этип не этерикдиле деп къояды ансы. 

       Аладан бири Аслан бла татах болгъанды. Аты да Фридрихди. Ол орусча суу устады. Аслан бир бирде Фридрихни юйге да келтиреди. Ол хар келгени сайын сабийлеге шоколад кампетле келтиреди. Хакимге уа къол чыракъ да бергенди. Аллай саугъасы болгъан сау Басхан аузунда да жокъду.

       Андан бери Хакимни сыйы бек уллу болгъанды. Аны чырагъына уллу кишиле да сейир этедиле.

       Фридрих таулу хичинлени иссилей сютбаш бла ашаргъа бек сюеди. Айраннга тенг этгени уа жокъду. Аслан сууулугъу бла анга айран элтгенлей турады.

БОЯЛГЪАН АШЫКЪЛА

       Фридрих Элбрусха экинчи жыл да келди. Жыйыны жангы жыйын эди ансы.

       Бу жол ол Марогъа бла Айбийчеге бирер жаулукъ, Бийсогъа – юлле, Асланнга – кёзюлдюреуюк, Хусейге – жюлгюч, Хакимге – илляу мерседес, Зулийге уа – омакъ гинжи келтирди.

       Таулу къонакъбайларына Фридрихни хурмети алай болду.

       Былтыр Фридрих Аслан бла Элбрус тийресин аулап чыкъгъан эди. Быйыл а ол кёбюсюнде эки-юч нёгери бла кеси айланады. Аслан а Германиядан келген жангы жыйын бла ишлейди. Ала да кёбюсюнде кеслери алларына айланадыла.

       Аслан бла Фридрих тауда-къолда от этип, аны жылыуунда ушакъ да этедиле бир бирде.

       Фашист Германия Польшагъа чапханлы жыл болуп келеди, алай аны юсюнден Фридрих кеси жукъ айтмайды, Аслан да сормайды.

       Кетер кюнюню аллында Фридрих Асланлагъа келди. Ол жарыкъ болургъа кюрешсе да, кёзлери уа мудах эдиле. Айбийче анга юч къауум жюн чындай – кесине, юй бийчесине, жашчыгъына, бир жюн кёлек эшип тура эди да, аланы берди. Аслан, кюмюшюне къарасауут салыннган жугъутур мюйюз, Хаким а он боялгъан ашыкъ берди, жугъутурун да къызгъанмады.

       - Быланы жашчыгъынга берирсе, - деди ол ышара. – Келир жыл а аны да ала кел, ашыкъ ойнаргъа юйретирме.

       Аслан Фридрихге Хакимчикни айтханын кёчюрдю да, ол  аны къаты къучакълап, токъ уууртчугъуна уппа этди.

ТЕБО

       Кябаны кичи эгечи Лейсан Булунгуда жашайды.

       Ол жашы Харун бла Кябаны кёрюрге Терскъолгъа келгенди. Харун Хусейден аз тамата эсе да, ала татах болгъандыла. 

       Бир кюн Хусей Харунну Терскъол чыранына дери элтди. Терскъол ичинде къарт Зейтунну къошу барды. Ол жашчыкъланы сютбаш бушто бла сыйлап:

       - Бийсо шуёхума салам айтырсыз, - деп ашырды.

       -  Харун, кел, ол зыгъырлы чат бла ёрге чыгъайыкъ, - деди Хусей. Зыгъырлы чат Терскъол тамагъындады, аны чегет жанында.

       - Кел! – деди Харун да.

       Жоллары ала суннганча тынч болмады. Хусей артха айланыргъа да бир болду, алай Харундан уялды.

       Ала чат бла эки сагъат чакълы ёрлеп, аманны кебинден, 105-чи пикетни юсюне чыгъып къалдыла.

       Элбрусну былай жууукъда кёрген Харунну аузу ачылып къалды.  Ол кёзлерине ийнанмай, кём-кёк кёк чыран бузгъа къолу бла тийип кёрюрге сюйдю да, ала чыраннга дери бардыла, чраннга чыгъып, къоркъа-къоркъа, терен бугъейлеге да къарадыла.

       Анда, кёк бийигинде къалкъгъан эки къуш болмаса, кёкде булут ус-туккучукъ да жокъ эди.

       105-чи пикетни иеси Тебо Асланны шуёхуду да, ол Хусейни иги таныйды. Аланы къалайтын келгенлерин билип Тебо Хусейге бек къутурду:

       - Алайтын чыгъаргъа биз окъуна къоркъабыз. Сууча тёгюлген зыгъыр сизни алып кетип, къаядан атмай къойгъаны уа! Тейри, атанг билсе…

      Жашчыкъла баш тёбен болуп тургъанларын кёрюп, Тебо андан ары урушмады. 

       - Келигиз, сыйлайым, ансы ач кёрюнесиз, - деп 105-чи пикетни иеси къошуна кийирди.

       Ашап, бир кесек да солуп жашчыкъла жолгъа чыкъдыла. Ала элге энерге ингир болгъан эди.

УРУШ

       Фашист Германия СССР-гъа да чапды.

       Совет халкъ аны аллын тыяргъа бек ашхы жашларын ийди. Къолуна сауут алаллыкъ адам Терскъолда угъа, Басхан аузунда да  жокъ эди энди.

       Тау ауузла шууулдап  къалдыла. Асланны уа:

       - Сен фашист шпионланы тау жоллагъа юйретгенсе, сен кесинг да фашистсе! – деп, Фридрих берген саугъаланы да шагъатха тутуп, урушну экинчи кюнюнде окъуна алып кетген эдиле. 

       Сёз эшитирге унасала уа!

       Жарлы Айбийче тобукъларын тюе къалды.

       Тюк тенгли хаталары болмай Элбрусдан окъуна ненча жюз адамны жойгъан эди къырал. Аслан а артыкъмы эди!

        Урушха Айбийчени эки къарындашы да кетди – Тарюк бла Азнор. Бийбертни уа мал дохтурлугъу ючюн, колхазда къойдула.                                                      Азнорну лётчикле хазырлагъан училищеге ийген эдиле да, ол андан кичи лейтенант болуп чыкъды.

       Жангыз жашлары тутулгъан Маро бла Бийсогъа энди адам эримей къарамаз. Бийсону бютюн да бек Асланны сатхычха чыгъаргъанлары къыйнай эди. «Къужур къырал, - дей эди ол. – Немислилени мында солутхан - кеси, жашымы алагъа жол уста этген – кеси, сора анда не терслик?!»

       Жашчыкъланы уа сормай окъуна къой: элни аузунму тыямыса? Сюйген, сюймеген болгъан жерде не эшитмей эдиле ала.

НЕМИС ДЕСАНТ

       Уруш Кавказгъа да кирди.

       Фашист Германияны къара жорлу самолётлары Элбрус тауну тюз этегинде, къол аязча сыйдам жашил талагъа энди чырмаусуз къонадыла, учадыла.

       Алгъаракъ тюшген десант, аэродромну хазырлагъандан сора да, тау бийикледе орналгъандыла. 

        Къызыл аскерчиле къан-жан аямай сермешедиле, алай немислиле (аланы  кёбюсю румынлиле эдиле) кеслерин таулада бегитип, тюбюнден ёшюн ургъан совет жигитлеге онг бермейдиле.

       Немис аскер Басхан аузуна тёбентин да кирди. 

       37-чи Армия фашистлени алларын тыялмай, Осетиягъа ыхтырылды. Тау ауушланы сакълагъан къызыл аскер бёлекле фашистле бла къызыу уруш этедиле. Айтхылыкъ «Эдельвейсни» тау егерьлери бла сермешген бизникилеге бек къыйын эди, нек дегенде, бизникиле тауда уруш этерге юйренмеген эдиле.

       Баш Командованияны акъылы жетсе, «Эдельвесчилеге»  къаршчы Россей ёзенледе уруш этген таулу жашладан аскер бёлекле къураргъа керек эдиле, кюч тенг болурча. 

       Не медет, акъыл жетмеди. Жетерик эсе да, немислилени мында кёп мычытмадыла.

       Бир кюн Бийсо кюн тууушда олтуруп тургъанлай, къатына бир немисли офицер келип саламлашды.

       - Бийсо, - деп сёлешди ол. Андан арысын Бийсо: «Сен мени таныя-ламыса?» дегенча ангылап:

       - Таныдым, Придрихсе, - деп Бийсо аны сансыз этип къойду.

       Тауушха Айбийче чыкъды.

       - Аслан а урушда болур, – деди ол Айбийчени аллына барып.

       - Угъай, сени хайырынгдан, фашист шпионса деп НКВД-чыла тутуп кетгендиле да, къайдагъсын, да билмейбиз, - деди.

       Арбазгъа жашчыкъла да чыкъдыла. Алай аны аллына бири да чапмады.

       Фридрих кечгинлик тилеп, аны сакълап тургъан мешинагъа минип кетди.

       Андан сора ол Бийсолагъа бир да келмеди.

ЭКИ СОЛДАТ

       Элбрус тийреси тау элледе немисли солтатла юй-юй юлешинип, къауум-къауум жашайдыла. Терскъолда да хал алайды. 

Немислиле кирмеген жалан да Бийсоларыдыла. Баям, ол Фридрихни хайырынданды.

       Бир кюн немислиле бизни солдатладан экисин тутуп келдиле. Иги тюйген болур эдиле ансы, бек къарыусузла эдиле. 

       Алагъа суу ташыргъа бла отун жарыргъа борч этдиле.

       Ингирде аланы Кълипланы гумугъа къамайдыла.

       Атасы урушда ёлген Кълип фашистлени бютюн да кёрюп болмайды. Аны анасы, часовой ары-бери чалпыса, бизни солдатлагъа босагъа тюбю бла аш берип турады.

       Бир кюн а быллай иш болду: румынли солдатла, эсирип, Чачийланы

бир семиз ириклерин сойдула. 

       Олсагъат алайгъа  Фридрих жетип, румынли солдатлагъа ирикни багъасын тёлетди. Аузу от чагъады дер эдинг, бир сёлеше эди да ол алагъа. Сора келгенича  ызына терк кетип къалды.

       Хусей, Хаким, Кълип совет аскерчилени пленден  къалай къутултайыкъ деп кёп сагъыш этдиле, алай амал тапмадыла. 

       - Партизанлагъа айтайыкъ сора, - деди Хусей шыбырдап.

       - Партизанланы уа къалай табарыкъбыз? – деп сорду Кълип да шыбырдап.

       - Аппабыз биледи, - деди Хусей, жан-жанына сагъая.

       Хусей ингирде акъылын аппасына айтды. Туудугъуна уллу да сёлешмеген Бийсо жанып къалды.

       - Ол дегенинг неди, ит кючюк?! Тапханса оюн! - Бийсо чарлагъаныча, сууугъан да терк этди. –  Аллай ишни сакъ этмесенг, элге палах келирге боллукъду, ангыладынгмы.

       Эрттен бла Бийсо эшегин жерлеп, отуннга кетди. Пленлиле да отуннга барлыкъ эдиле. 

       Бийсо, эшегин да аллына этип, агъачдан къайтып келе, отун эте тургъан пленлилени кёрдю. Къатлары бла озуп, къалауургъа тенгши болгъанлай, Бийсо мужурасы бла аны желкесине жетдирди. Бийсо къарт болгъанлыкъгъа, алыкъа къарыуу бар эди. Немисли солдат жерге жыгъылгъанлай, пленлиле аны автоматын сыйырып, кесин а сюрюп кетдиле.

       Бийсо элде биринчи тюбеген немислиге: «Партизан! Партизан!» - деп агъач таба кёргюзтдю. Немислиле жыйын болуп ары чапдыла. Алай болмагъан партизанлагъа не этерик эдиле, нёгерлерин да тапмай артха къайтдыла.

       Бийсогъа Хусейден сора киши шекли болмады.

АКЪ ХОРАЗ

       Билмей тургъанлай келген немислиле кетген да алай этдиле. Кете туруп ала тургъан юйлеринден кёз къаратхан затларын, сормай-сурамай, ала эдиле. 

       Нек эсе да румынлиле таулу кийизлеге бегирек ёч эдиле.   Кълип барындан да бек чыммагъ-акъ хоразына жарсый эди. Аны бир фашист бойнун буруп атхан эди, къычырып къоймайды деп.

       Хусей танг ата арбазгъа чыкъды да, гузабагъа къалып тургъан немислилеге кёл кенгдире къарады. Сталинград сермешни хорлатхандан сора, къуршоугъа тюшюп къалабыз деп, андан къан дыгалас эте эдиле ала.

       Танг иги жарыгъанда Хусей босагъа аллында сахтиян бохча тапды. Ол совет ахчадан тыкъматыкъ эди. Хусей аякъ мешина алыргъа эрттеден термиле эди да, юйде кишиге да билдирмей, бохчаны хуна тешикге сугъуп, аллын таш жаркъачыкъ бла жапды.

      Бохчаны алайгъа ким атып кетгенин Хусей билсе да, уруш бошалгъанлай аллыкъ аякъ мешинасы кёзюне кёрюнюп, ахчаны отха атып къоялмады. 

       Ол ахчадан толу бохча бош къаллыгъын алыкъа билмей эди Хусей.

КЁПЮР

Э к и н ч и  к е с е г и

1944 ЖЫЛ 8-чи МАРТ

       Айбийче Тарюкню жиляуун этип Акъ-Суудан келгенли ыйыкъ болады. Аллай бушууу болмагъан ким барды дейсе. Чачийни тамата къарындашындан да келгенди «къара къагъыт». Анга жалан да онсегиз жыл бола эди.

       Ёлген ёлсе да, къалгъанлагъа жашау керекди. Терскъолчула да, беллерин къаты къысып, кече-кюн демей, хорлам ючюн уруна эдиле. Къартла, жете келген жашла да – маллада, тиширыула уа колхоз ишден бош заманларында къызыл аскерчилеге жюн чындайла, кёлекле эшип, фронтха ие эдиле.

       1944 жыл март айны ал кюнлеринде малкъар ауузлагъа    «студебекер» мешинела бла къызыл аскерчиле кирдиле. «Уруш къыстау бара тургъанлай быллай уллу кюч урушдан нек бёлюндю?» деген соруу таулуланы тынгысыз этди.

       Немислилеча, ала да юй-юй юлешиндиле. Урушда адамы болмагъан жокъ эди да, къызыл аскерчилеге таулула бютюн да иги андан эдиле. Мажал затчыкъларын алагъа къапдырып турдула.

       Сегизинчи мартны эрттенлигинде уа кесибизни махтаулу солдатларыбыз къутургъан итле болуп къалдыла. Хар юйге экишер солдат бла бир офицер кирип:

       - Терк болугъуз, сиз бандитлени кёчюрген этебиз! – деп автоматлары бла юслерине сюелдиле.

       Бийсо ассыры абызырагъандан не этерге билмей, къолуна айран аякъ алгъанлай, офицер аны уруп ийди да, къарт барып таш къабыргъагъа тийди.

       - Ай, Аллах къурамагъан, бу этгенинг неди?! – деп къарт Бийсо офицерге чамланды.

       - Молчать, старый бандит! – деп къычырды ол биягъы. Аны фашист-

ден бир башхалыгъы жокъ эди.

       Солдатладан бири:

       - Жол азыкъ бла жылы кийим алыгъыз, барлыкъ жеригиз узакъды, - деп шыбырдады Айбийчеге. – Къатыгъыгъыз кёбюрек болсун. - Сау къаллыкъ солдат алагъа иги болушду ансы жолгъа къуру чыгъып къаллыкъ эдиле.

ГЕЗОХ

       Хоншуланы бир мешинагъа жыйдыла.

       Тиширыула сарын салып, сабийле уа бёксюнюп жиляй эдиле. Итле улуй, тууарла ынгырдай, къызылжагъала юре, сегизинчи мартны тангы къыямагъа ушап къалды.

       Алайсыз да сыйынмайсыз деп, ол адыргы алгъанчыкъларындан кёбюсюн мешинадан сызып ийдиле. 

       Кёзлери къарагъан затланы уа сыйырып хуржунларына сугъаргъа бир да уялмай эдиле. Сора аланы фашистледен башхалыкълары не эди?! Ала таулуланы къайры ашыргъанларын да биле тургъанлай эте эдиле алай.

       Бийсо мешинагъа минерге унамай тохтады да, ючеулен болуп аны мешинагъа атдыла. Ол секирип мешинадан тюшдю.

       - Ит да, бандит да кесингсе! Бек этсенг, ёлтюрген этериксе да, ур, ёлтюр! – деп сюелди Бийсо офицерни юсюне. 

       - Ата, терк мин, кесинги ёлтюртесе, - деп тынгысыз болду бир къысыкъкёз жаш. Баям ол къазакълы эди.

       Бийсону биягъы мешинагъа атдыла.

       Ол секирип тюшеме дегенлей, Маро билегине жабышып къычырыкъ этди. Бийсону кёзлеринден сабий жилямукълача уллу кёз жашла чыгып, зыбыр сакъалы бла  саркъдыла.

       Бийсо киши болгъанлы биринчи кере жиляй эди.

       Сабийчиклени да, кючюк балаланыча, къычырыкъларын бардырып мешиналагъа ата эдиле. Къарт, къарыусуз деген а къайда!

       Чачийни къарт атасы Гезох эрттеден тёшек эди, аны мешхутлауучха  салып келтирдиле.

       - Бу къарт къабанны къайры созуп келесиз?! – деп чамланды биягъы офицер. – Кесигизни да сыйындыралмай турама. Къурутугъуз муну кёзюмден!

       Чачийни анасы:

       - Мени жашым урушда ёлгенди, къор болайым жанынга, бу къартны мешинагъа салма къой. Сабийлени аталары урушдан келсе мен  анга не бет бла тюберикме? – деп жиляды.

       - Жаны сау адамны къалай атып кетейик, - деп сёлешди бир орус солдат да.

       - Энди аны оноуу сангамы жетди?! Сен чеченлилени кёчюре туруп да былай эте эдинг. Тын, тынмасанг да  жеринги тапдырырма! – деп анга аман алынды къызылжагъа офицер.

       Мешинала тебредиле. Гезох а – гым-гым къарт – къузгъунлагъа жаны сау аш болду.

НАТАН АБРАМОВИЧ

       Пахат – Тебону туугъан къарындашы – урушдан сакъат болуп къайтхан 

эди. Немисиле Басхан таргъа кирирге  Пахатны атасы Болат Натан Абрамович-ни – школ завучну – Курму ичине чыгъарып, къошда къоюп кетди. Ол да, башха тырныаузчу оруслула, чууютлюлеча, Бечо аууш бла Гюржюге аууп кетерге боллукъ эди, саулугъу къоймады ансы. 

       Болат, отуннга баргъан сылтау бла, къулакъсыз эшегин да аллына этип, Натан Абрамовичге айгъа эки кере ашарыкъ элтип турду. Аны немислиле сез-селе, кесине угъай, юйюрюне да  не кюн келлигин билмеген къарт тюйюл эди ол. Алай тёрт жылны юйюнде жашап, бир ашлаудан ашап тургъан жашха уллу

кёллю болаллыкъ тюйюл эди Болат. Андан сора да Натан Абрамович эки жашы-

ны да антлы шуёхлары эди. Бир отоуда эди аланы жашаулары да. 

       Натан Абрамович  Краснодарда устазла хазырлагъан институтну бошагъан-

дан сора, аны Уллу Элге ийген эдиле да, ол таулу сабийлеге географиядан дерсле бере эди. Аны тау элде намысы бек уллу эди. Жарыкъ кёллю, кимге да болушургъа хазыр адам, кёп таулуну НКВД-чыладан къутхаргъан эди, керекли жерлеге тынгылы къагъытла жазып.

       Жаш устаз, келген айларында андан фатар хакъ алмагъанлары ючюн къый-налгъан этсе да, атдан-артха анга алай нек этгенлерин толу ангылады: таулула  къонакъдан хакъ алмайдыла. Алай андан да сейири уа – Болат бла аны юйдеги си Аба Натан Абрамовични  ёз жашларыча кёргенлери эди. Ол  детдомда ёсгени ючюнмю эди, не да болсун, анга керти, кёзбаусуз  иги эди таулу юйюр.

       Немислиле кетгенлей, Болат Натан Абрамовични Курму ичинден элге эндирди. Бир ауукъдан а   Пахат бла атан Абрамович школда дерсле берип баш-ладыла…

       8-чи мартны эрттенлигинде къызылжагъа совет аскерчиле Болатлагъа да кирдиле. Киргенде да, юйдегиле тургъунчу тёзмей, эшиклени автомат къалакъла бла ууатып, алай кирдиле.

      Натан Абрамович НКВД-чыланы алларына сюелип:

       - Сиз не тюрлю адамласыз?! Бу жарлы ананы бир жашы урушда, бири уа, ма кёрюгюз, къолтукъ таякълагъа таянып турады, бутун урушда къоюп келгенди да. Сора сиз быланы не  деп Сибирлик этесиз, бир айтчыгъыз?! – деп чамланды. – Бу къарт а, граждан урушну заманында жюзбашчы болуп, акъла бла жигит сермешген большевикди!

       - Аллымдан тай! – деди бир къутсуз офицер,- таймасанг да чогъеж болурса!

       - Угъай! Ёлтюрсегиз да таярыкъ тюйюлме! Мен ана жылыун кёрмей ёсген  биреуме, манга аналыкъ этген тиширыуну аллымдан къалай алып кетерсиз?!   – деп таукел сёлешди ол. Ахыры да болмазын кёргенде уа, Натан Абрамович солдатла бла жагъалашып, тюйюшюп башлады. Болатны: «Жашым, кесинги жойдураса, къой!» - деп тилегенине да къарамады. Алай жангыз жашны тёрт-беш солдатха кючю къарымады. Ала аны чигинжиге байлап, Болатны кесин, юйюрюн да юйлеринден сюрюп чыгъардыла.

       Бу артыкълыкъ аны хатасындан бола тургъанча:

       - Кечигиз манга! – деп къычырып жиляй эди Натан Абрамович а, сюрюлюп  баргъан таулу юйюрню ызындан.- Кечигиз манга…

 ЖОЛ

       Жарым сагъатны ичине Малкъар элле бош къалдыла…

       Кетип бара, мешина юсюнден Хаким жардан суугъа кетген ат арбаны кёрдю. Бир киши, алгъан хапчугу да суу бойнуна чачылып, атлары да, жан алалмай, тыпырдай, кеси уа къаннга боялгъан ташны юсюнде ёлюп тура эди.

       Андан сора да ол мешинала ызларындан сынсып чапхан итлени кёрдю. Алай, аууз шытылары келе, желинлери ары-бери чайкъала, ынгырдап чапхан ийнеклени кёргенде уа жарлы таулу анала бла бирге кеси да жиляды.

       Аман Къабакъны тёбен жаны тар жолда уа мешина кериуан тёбентин келген арба кериуаннга тюбеп къалды. Ала бир-бирлерине ал бермей, къатын, къыз демей, жатхан жерлери да сууугъунчу, таулуланы ёмюрледен бери жыйгъан ырысхыларын тоноу этерге бара эдиле.

       Мешина кериуан а бара эди ёз балаларын жутхан сарыуек жилянча.

       Кериуан черкес элге киргенде ызларындан жилягъанла, таш, топуракъ атханла да болдула.  

ХАРУН*

       Булуннгу эл Чегум аузундады. Андан огъары эл жокъду. Тёгерегин деменгили таулда къуршагъан Булуннгу башы кёк жулдузлу кече кёк гюлмендиге кюмюш ахча тёгюлгенча болуп къалады. Бек буруннгу, бек ариу элди Булуннгу…

       Душман Кавказгъа ёшюн ургъан кезиуде Харун Булуннгу эл советде барчы-келчи эди. Ол кече узуну правленде телефонограммала алып, эрттен бла уа аланы иелерине тапдыра эди.

       Чегем аузунда жукъгъа жараяллыкъланы Прохладна тийресинде индек къазаргъа элтген эдиле. Элде къалгъан комсомолчу къызла уа, элге жайылып, уруш этген совет солдатлагъа жылы кийимле жыя эдиле.

       1942 жыл ноябрьде фашист аскер бёлек Булуннгугъа да кирди. Партизанла таулагъа кетдиле. Харун а аланы тасхачылары болуп элде къалды. Аны юсюне да партизанлагъа аш мажаргъанладан бирлери эди ол.

       Бир немисли офицер келе-келгенлей, булуннгучуланы  эл ныгъышха жыйып, былай сёлешди:

       - Биз сизни чууют большевикледен азат этерге келгенбиз. Ала динигизни, адетигизни сыйырып, сизни адам сюрюуге ушатып къойгъандыла. Биз а динигизни, тилигизни да кесигизге къайтарабыз! – деп булуннгучулагъа Къуранла юлешди.

       Алай немислиле Чегем аузунда да аякъ тиреялмадыла. Ала 1943 жыл 1 ноябрьде танг да атдырмай, ашыгъыш кетдиле.

       Кёп да турмай колхозда жау-бишлакъ заводчукъ ачылды. Харун да анда ишге тохтады. 

       Этген къатыкъларын завод къызыл аскерчилеге ийип турады.

       1944 жыл 1-чи мартда уа Чегем аузуна къызыл аскерчиле келдиле. Ала магъадан къазаргъа келгенбиз дей эдиле. Алай, нек эсе да, анга киши ийнаналмады.

----------------------

*Бу повестни 3-4 хапарчыгъында автор Айшаланы Оюсну «Туугъан жерлерине кемсиз термилгенле» деген очергин хайырланнганды. А в т о р.   

КЮБЮР

       7-чи мартны ингиринде Харунлагъа бир оруслу офицер жаш кирип келди. Ол саламлашып, Харуннга атын сорду.

       - Мен а Викторма, - деди ол тёгерегине сынчылап къарай.

       Жаш офицер юйге кирирден алгъа арбазгъа, халжаргъа да къарагъан болур эди, баям. Сора:

       - Кечгинлик, - деп юйден чыгъып кетди.

       Эрттен бла эртте уа эшик къаты къагъылды. Тауда аллай тёре болмагъаны себепли Лейсан, Харун да элгендиле. Ала тюз адамла болсала эди, тышындан сёлешип къоярыкъ эдиле. Кимле эселе да, эшикни биягъы къакъдыла. Лейсан, эс жыйып, эшикни ачханлай, юйге бир офицер бла эки солдат кирдиле.

       Офицер Виктор эди. Ол:

       - Къолларыгъызны кётюрюгюз! – деп буюрду.

       Не этерик эдиле, кётюрдюле.

       - Сизни кёчюрген этебиз! – деп ол ГКО-ну приказын окъуду. 

       Сора автомат бурну бла кюбюрге тийип:

       - Ачыгъыз! – деди.

       Лейсан, къоллары къалтырай, кюбюрню ачды, Виктор а анда болгъан харакетни жастыкъ тышха жыйып башлады.

       Артал да абызырагъан Лейсан:

       - Аны да ал, аны да къойма, - дегенден сора жукъ айталмады.

       Виктор бла келген солдатла, биз а нек турабыз дегенча, дух сапынлагъа узалдыла. Алай Виктор хыны этип, алагъа  жукъ алыргъа къоймады. Сора жастыкъ тышны башын къысып, аны Харуннга кётюртдю.

       - Энди жатар жер, киер кийим да алыгъыз! – деди ол.

       Алалгъанларын кеси да, солдатлары да кётюрюп, Лейсанланы сакълап тургъан мешинагъа келтирдиле.

       - Оу кюнюм, биз а жол азыкъ алмагъанбыз, - деп жилямсырады Лейсан, хоншулары кётюрюп келген нартюх къапчыкъланы кёрюп.

       Виктор Харунну да биргесине алып, артха чабып кетди. 

Чардакъда бир къапчыкъ ууулгъан нартюх бар эди да, аны кётюрюп келдиле.

       - Хайда, энди Аллахха аманатсыз! – деп Виктор алайдан кетип къалды.

ЗИКИР

       Мешинала темир жолгъа жетип тохтадыла. 

       Халкъ тул-туман.

       Хахай-къычырыкъ, жиляу-сыйыт.

       Бир бирин излегенле.

       Мешиналагъа башха-башха миннген ана бла сабий окъуна бир вагоннга тюшалмайдыла.

       Жарлы таулу къартланы, сабийлени, тиширыуланы мал вагонлагъа, ушкок къалакъла бла тюйюп, урдула. Бир вагоннга  онюч-онбеш юйюр сыйындырадыла. Бир бирге сёлешген жокъ. Къыйынлыла, тюйюмчеклерине къысылып, кеслери да алагъа ушап, кёз кётюрмей, мугурайып олтурадыла. 

       Эшелон тебреди. Къайры элтип, къайда тёгериклерин билген а жокъ. Шум тутуп баргъан къартладан бири: «Ла-ила-ха илляллах!» деп зикир айтып башлады да, вагондагъыла зикирге къошулдула. Зикир бир аууздан чыкъгъанча, уллудан уллу бола, кюч ала барды да, дунияны толтуруп къойду.

                               Ла-иля-ха илляллах!

                               Ла-иля-ха илляллах!

                               Ла-иля-ха илляллах!

                               Мухаммадун расулуллах!

       Зикир тенгизини толкъунлары, артыкълыкъгъа бой салмазда, терсликни таш жагъалары бла талаша эдиле, тамычы-тамычы чачыла. Энди аны къудурети эди таулулагъа кюч берлик, адамлай сакъларыкъ да.

ТЕМИР ЖОЛ     

       Жол азыкъ алалгъанла алалмагъанлагъа юлюш эте барадыла.  Солдатла бир бирде къайнар суу бередиле да, чай этип да ичедиле. 

       Вагонла мал ташыгъан вагонла болгъанлары себепли, жепилери ассыры кёпден, сууукъ бек апчытады.

       Кеси кереклерине баралмай, тиширыула, бютюн да къызла, бек къый-наладыла. Анда-санда бир тохтайдыла да, анда да солдатла ассыры къазауат этгенден, онгларын алып къоядыла. Темир жолдан юч атлам тайгъанны атып ёлтюрлюкдюле сора жаш тиширыула, халкъ къарап тургъанлай, вагон тюбюне кирип къалай чёксюнле.

       Къууукълары жарылып эки къыз ёлдю да, Бийсо вагонну бир мюйюшн тешип, аллын кийиз бла жапды. Алай ары да къыйналып бара эдиле.

       Быллай артыкълыкъны жюреклери кётюралмай, къартла ёлюп башладыла. Аланы кебинлерге, асыраргъа да керек эди. Насып болуп, эшелон тохтаса, ёлгенлени жол жанларында басдырып къоядыла. Алай болмаса, конвойла поезд бара тургъанлай, ёлюкню вагондан атып иедиле. 

       Жууунур онг болмай, адамла ийис этедиле.

       Халкъны бит басханды.

КЁПЮР

       Поезд Эдил суууна жетип тохтады да, конвойла баргъан вагонланы эше-лондан айырдыла.

       Ары дери да: «Таулуланы элтип тенгизге къуярыкъыла!» - деген хапар тохтамай жюрюй эди. Уллу сууну кёргенлей а, тиширыула сарнап, сабийле жиляп башладыла.

       «О, Къудурети Уллу, биз сени бир тюз къулларынг, жан аурут бизге, чабакъ ашы этдирип къойма бизни», - деп, къол жайып, Аллахха жал бара эдиле акъсакъал къартла уа.

       Бийсоланы ваганнга къарагъан солдатладан бири бир да бир онгмагъан адам эди, келгени сайын не сёзю бла, не къолу бла бирлени ачытмай кетмеген. Ол ты-

шындан вагон эшигин ачып:

       - Ыхы, Ата журтларын сатханла, биз сизни бусагъат кёпюрден суугъа къуя-быз! – деп, жарлы кёчгюнчюлеге кёл кенгдире, бир эршиле кюлдю. Биргесине

келген лейтенантчыгъ а:

       - Къоркъмагъыз, ол алай жаншай турады, - деп эшикни этди. Этди да, ол онгмагъан солдатха айтмагъаны къалмады.

       - Бу мискинлеге къачаннга дери кёл кенгдирип турлукъса сен?! Кесинги бир аламатмы сунуп тураса?! Вася сени хатангдан ёлгенди. Аны майор билсе, теринги жангынг сау, сыдырыр! – деп лейтенантчыкъ быдырлы солдатны тикге тыйды.

       Тышында дауур тохтаргъа, эшелон жеринден акъырын тепди да, къулакълы темир кёпюрге кирди.

       Биягъы сарнау, биягъы жиляу, биягъы зикир башланды. Энди сау эшелон бирге сыйыт эте эди. 

       Жарлы кёчгюнчюле къайдан биллик эдиле тюзюн. Кертиси уа былай эди. Сталинград урушдан сора Эдил кёпюрюню сау жери жокъ эди да, аны, уллу кюч салып, терк жангыртдыла. Энди кёпюрню сынап кёрюрге керек эди.Нек дегенде Эдил сууну ол жанында уруш кереклери бла бир ненча состав сакълай эди жол ачылырын.

       Кёчгюнчюледен  толу эшелонну кёпюр бла акъырын ийдиле. Бек акъырын.

       Эшелон кёпюрден ётгенде, таулуланы кёллери чёкдю. Алай эшелонну, нек эсе да, артха ийдиле.Баям сынаулары аны бла бошалгъан болмаз эди. Бир киши:

       - Аллахха минг шукур! Сталин бизге этилген зорлукъну эшиди! Кёремисиз, ол бизни артха айландыргъанын! – деп къууанч хапар айтды. Анга жарлы кёчгюнчюле сюйюп ийнандыла. Алай эшелон а ызына къайтып, биягъы алгъа –  «Барса-Келмезге»* тебреди.

ЖАШ АНА

       Бир жаш ананы ёшюн сабийчиги ёлюп, билип къоярла деп жиляялгъан да этмей, аман сагъатлы болду. Аны конвой жаш сезди да:

       - Бёрю кючюгюнгю бери бер! – деп къойнундан тартып алды. Алды да, бара тургъан поездан быргъап ийди.

       Жаш ананы тутуп кючден тыйдыла. Ол таш жарылырча къычырды да, кесилген терекча аууп къалды… 

       Поезд бир къазакъ элге жетип тохтагъанлай, ёлген жаш тиширыучукъну атасы:

       - Аллах бла тилейме, къызымы шерият бла асырагъыз, - деп эки кишиге ахча узатды.

       - Биз муслийманла тюйюлбюзмю, ахчангы хуржунунга сал, - деп къа-закълыла тырман окъуна этдиле. – Къызынгы уа чурумсуз асырарбыз.

ЮЧ ЭГЕЧ

       Биринчи аш берип башлагъан кюнлеринде, солдатла юч адам, эки челек, бир машок керекди дедиле. Эригип тургъан сабий жашла, солдатла бла барып, ётмек, шорпа алып келдиле. 

       Аш берилип  башлагъанлай, кёчгюнчюлени халлери тюрленди. Элтип, тенгизге къуярыкъдыла деген къоркъулары да селее башлады. 

       Бир бирде тонгуз этден этилген шорпа да келтириучю эдиле, алай алыкъа аллай шорпа ичерча амалсыз жокъ эди.

       Бийсоланы вагонда бир чегемли къарт ёлдю да, аны къызлары жиляу-сыйыт болдула.  Поезд тохтагъанлай, аны жол жанында асырар умут этдиле. Жаш-къушла жерни чучхугъан кибик этип, ёлюкню асыраргъа, поезд тебиреп къалды. Жашла чабып поездха миндиле, юч эгеч а аталарын къула тюзде атып кеталмай, алайда къалдыла.

       Конвойладан бири автоматын алагъа буруп:

       - Чабып, вагонугъузгъа минигиз! – деп къычырды.

       Эгечле поезд къайгъылы тюйюл эдиле.

       Конвой сагъыш эте да турмай, юч эгечни да аталарыны юсюне къаплап къойду.

ЛИЙКО

       Бийсоланы вагонда бир да бир онгсуз къатын барды. 

       Ол харип жукъ мажарып алалмай, алты сабийи бла жолгъа къуппа-къуру чыкъгъан эди. Сабийле, ким не бералса да, аны бла кечине турдула. Аш дыккы бола баргъаны къадар, бергенле да азая, ала ачдан къыйналып башладыла. Солдатла берген шорпа болмаса сабийле кётюрем боллукъ эдиле.

       Сюргюнню онэкинчи кюню эди.

       Поезд элден-журтдан узакъ тохтады да, халкъ тышына къуюлду.

        Поезд тюбюне алты сабийни анасы Лийко да кирди. Ол жарлы андан  чыгъама деп белинден  эки къыркъылып къалды.

        Поезд тюбюне тюшюп ненча адам ёлген эди, уят деген къоймай эди дагъы да.

КЪУЛЛА БАЗАРЫ

       Сау эшелонден, жер-жерледе вагон-вагон айыра, Алма-Ата къыйырына беш-алты вагон жетди.

       - Жетгенбиз, тюшюгюз! – деп буюрдула да, ахырына таяннган халкъ, аны бир уллу ашхылыкъгъа санап, тышына тёгюлдю.

       Таулула вагонладан тюшгенде, тюз кеслерича бир онгсузланы кёрдюле. Ала чабышып бош вагонлагъа миндиле да, анда нартюх, будай бюртюк тапханларын алайда окъуна чёпледиле.

       - Ой, отубуз ёчюлгенг, - деп сытылды бир къатын, - была бизден да онгсуздула да, бу ачлыкъ кирген журтда къалай жан багъарыкъбыз!

       Ала таулуладан алгъа кёчюрюлген кавказлыла эдиле. 

       Таулуланы темир жол жанында сафха тиздиле. Кёчгюнчюлени санагъан адам къолунда чыбыгъы бла аланы кёзлерине тебиннгенча санай эди. Ол санап бошагъанлай, кёчгюнчюлени сакълап тургъан колхоз председательле кеслерине къулла сайлап башладыла.

      - Да быланы ичлеринде ишге жарарыкъ адам хазна жокъду, сора бизге артыкъ аууз неге керекди? – деди председательледен бири.

       - Быланы кёбюсю къартла бла сабийледиле. Угъай, бизге быллай ишчиле керек тюйюлдюле! – деди башхасы да.

       - Аны оноуун сиз угъай, биз этерикбиз! – деди ала бла бирге келген комендантладан бири. – Хайда, къайсыгъызгъа ненча бандит жете эсе да, алыгъыз да жолгъа тебрегиз!..

       Хусейни тарих китабында «Къулла базары» деген сурат кёз аллына келип къалды. Буруннгу Румда болгъан адам базар бюгюн Советле къыралында бола тура эди.

       Башха комендант а таулулагъа эшитдирип:

       - Товарищле, бош жарсыйсыз! Къартла, сабийле да кёп бармай къырыл-лыкъдыла! - деп харх этип кюлдю. – Ёлюрге унамагъанларын а, манга ай-тырсыз да, кесим буууп берирме.

       - Да сора быладан башла, - деп Айбийче Лийкону алты сабийин аны аллына тизди. – Быланы аталары урушдады, аналары уа поезд тюбюне тюшюп ёлгенди.

       Комендант абызрагъан да бир этди, алай эс жыйып:

       - Угъай, сенден башларыкъма, бандит гажай! – деп кесин Айбийчеге атды. 

       Председательледен бири арагъа кирмесе, комендат аны арсарсыз урлукъ эди. 

       - Сабийле ёксюз эселе, быланы детдомгъа берирге керекди, - деди ол. – Ким биледи, ёлмей къалыр эселе уа.

       - Берирге керек эсе, бер! – деди къанын суууталмай тургъан комендинт.

       - Бу сабийлени айыпларын мен бойнума алама, - деди биягъы предсе-датель, Бийсогъа айланып.

       - Аллах ыразы болсун, ашхы киши, - деди Бийсо. Сабийлеге уа: -Аллахха аманатсыз, - деди.

       - Да была бизнича сёлешедиле да! – деп къазакълыла сейирге къалдыла.

       - Хау, бизни къаныбыз бирди, -  деди Бийсо.

АТ ОРУН

       Колхоз председательле, алагъа жетген адамларын алып, эллерине тебредиле. Къартла, къарыусузла арбалагъа миннгендиле, аягъы юсюнде туралгъанла уа жаяу барадыла.

       Аш жокъ, суу жокъ.

       Арыкъдан ёле тургъан ийнекле, арбаларын тарталмай, атламы сайын бир тохтайдыла. Ахырларына таяннган таулула да аладан хоча тюйюлдюле.

       Сау кюн жол жюрюп, кёчгюнчюле бир къазакъ элчикге жетдиле да, ат орун аллында тохтадыла.

       - Энди мында жашарыкъсыз! – деди чолакъ председатель. – Бу ат орун сизнича сатхычлагъа озгъан окъуна этеди! Тамбла уа ишге чыгъарыкъсыз. Ишлемегеннге паёк жокъ!..

       Сабий жашла ат орун тюбюн къырып, салам тишден салам ташыдыла, аны ат орун тюбюне тёшедиле.

       «Адам ашаучула келгендиле!» - деген хапар жайылып, ол жерлиле таулулагъа жууукъ келирге къоркъуп, узакъдан къарай эдиле…

       Бийсо ат орунну бир мюйюшюн кийизле бла бёлгенди да, юч юйюр да – Кълиплары, Чачийлары, Хакимлары бирге турадыла.

       Танг белги да бергинчи, председатель бла комендант таулуланы уятып, жашды, къартды, ауруйду деп къарамай, жаз башы ишлеге сюрюп кетдиле.

       Къарыусуздан ишге баралмагъанла уа ачдан ёллюкдюле.

ЭМБЕК

       Бийсолары келип тюшген элни аты Эмбекди. Тау тил къазакъ тилге ушагъаны кёчгюнчюлеге уллу себеп болду.   

       Эмбекчиле таулуланы кеслериче бирле болгъанларын  кёрюп, ала бла саламлаша башладыла.

       - Была да муслийманла кёреме, - дей эдиле ала бир бирлерине. Алай болушур амаллары аланы да бек аз эди.

       Таулулагъа жан аурутхан къазакълыла аланы юйлерине къоя башладыла. 

       Барылбек деген бир къарт къазакълы Бийсолагъа юйюню жартысын берди.

       Бир айны ичинде Чачийлары юйюрлери бла ачдан къырылдыла. Бир бирледе къартланы къабыр къазар къарыулары болмай, ёлюкле кюн къызыуда кёбюп, ийис этип башласала, эки-юч адамны ишден эркин этип, басдырта эдиле. 

       Хусей, Хаким, Кълип тенглери Чачийге къабыр эки кюн къаздыла. Тобукъгъа дери къазалсала, басдырып къоя эдиле.

       Жарым жылны ичине, бир Бийсодан сора къарт дерча киши  къалмады.

       Зулийчик да ёлдю.  Аны Маро бла Айбийче асырадыла. Бийсо тёшек эди, жашчыкъла уа – бек къарыусуз. 

       Адамла ассыры къарыусуздан ёлгенлени жиляуларын да эталмай эдиле энди.

       Сууукъла келгинчи жер юйчюкле къазып, ат орунладан ары  кёчдюле. Бир да болмаса да желден сакъланырла.  

       Ёлгенлеге къабыр къазгъан кёчгюнчюлеге уллу къыйынлыкъ болуп къалды. Жер бузлап, къарыусуз адамла анга кюч эталмай, ёлюкле юй баш-лада къаргъа кёмюлюп, бузлап жаз жылыулагъа дери тура эдиле.

       Адан уллу къыйынлыкъ адам чегер амалы жокъ эди.

БАЗАР

       Къыш эди, сууукъ.

       Комендантдан эркинлик къагъыт алып, тиширыуладан ючюсю, тап-ханларын юслерине къаплап, базаргъа тебредиле. 

       Аланы бирлери Кълипни анасы эди. Энди аны сатар заты болуп, кюмюш тюймеси къалгъанды.

       Жарлы таулу анала…

       Жюн табалгъан чындай, кёлек эшип, чарыкъла этип, тигиу мешинасы болгъан кийим тигип, жан кечиндирирге кюреше эдиле.

       Базар район арада эди да, ары не аздан юч сагъатлыкъ жол бар эди. Не да болсун, ала бир худурлукъ мажармасала, кётюрем сабийлери ачдан къы-рыллыкъдыла.

       Къара сууукъ онгларын алып, ала базаргъа жетдиле.

       Кёчгюнчюлени амалсызлыкъларын кёрюп, аладан, багъасын берип киши жукъ алмайды. 

       Бу жол да алай болду. Юч тиширыу да, кими къурмач, кими будай, кими унчукъ мажарып, артха айландыла.

       Жарты жолда аланы боран жетди. Боран дегенде да, къылыкъсыз боран. 

       Жыгъыла да къоба, ючюсю да энди къайры баргъанларын да билмей эдиле.

       Ала жолдан ажашханларын къарангы бола башлагъанлай ангылады-ла. Бир ышыкъ тапмасала ала тангнга сау чыкъмазларын энди ажымсыз билдиле.

CАБИТ

       Базаргъа кетген тишириуладан бири да юйге къайтмады.

       Эрттен бла, хоншулары тынгысыз болуп, чолакъ председательге бардыла. 

       Ол алгъынча генезир киши тюйюл эди энди. Къыралны алагъа чекдирген азапларын кёрюп, кёп сагъыш этгенди ол: «Быланы эр кишилери урушда, къара киймеген тиширыу да жокъ, сора бандит къартла бла сабийлеми эдиле? Топла тюбюнден мени чеченли жаш чыгъармаса, мен сабийлерими кёреми  эдим дейсе. Угъай, къыралны бу ишин мен тюзге санаялмайма!»

       Сабит эди председательни аты. Ол комендант бла кёп ёрелешгенди, таулуланы къоруй.

       Сабит терк окъуна  атын чанагъа жегип, таулу тиширыуланы излей, районнга кетди.

       Аланы милицияда тапмагъанындан сора, Сабит бир балах болгъанын ангылады. 

       «Жарлы тиширыула боранда ажашып, юшюп къалгъандыла», - деди  да, айтхан  сёзюнден элгеннген окъуна этди.

       Элге къайтып келе, Сабит саксауул бутакъгъа илинип тургъан бир быстыр журун кёрдю. Барып къараса, ол а жыйрыкъ устукку. 

       Сабитни жюреги чанчды. «Бёрюле!» деп ынчхады ол…

       Сабит анда-мында къардан къарап тургъан адам сюеклени, быс-                        тыр хурттакланы жангыз къолу бла чанагъа жыйды. Чанагъа олтургъанлай а, тиширыуча жиляп къалды…

       Юч таулу тиширыуну сюеклерин бастырыргъа сау эл келди. Алагъа 

къабыр къазакълыла къазгъан эдиле.

         Сабит Кълипни юйюне келтирип эки-юч кюн тутду да, иги ашатхан да этип, жол азыкъ да берип, аны ёксюзле юйюне ётдюрдю, эгешчигин а бир къаратон къатын алды.

СЫР-ДАРЬЯ

       Огъары чегемчилени элтип баргъан эшелон  онбеш кюнлюк жол къоратып, «Сыр-Дарья» атлы станцияда тохтады. Солдатла кёчгюнчюлени алайда тюшюрюп, Сыр-Дарья суу бойнуна сюрдюле. Аланы кемелеге миндирип, дагъы да бир кюн бла бир кече элтдиле да, бир къум жагъагъа тёкдюле. Андан ары уа, адыргы хапчукларын тюелеге жюклеп, къартла-ны, къарыусузланы уа арбалагъа миндирип, биягъы бир кюн бла бир кече бардыла.

       Ахырында къарыулары къалмагъан таулуланы бир юйге келтирдиле. Ол юй кёчгюнчюле къурарыкъ жангы совхозну контору эди. Кёчгюнчю таулула андан сора да башлары къамиш бла жабылгъан бир къауум жер юйчюк кёрдюле.

       Бара баргъанлай Ахкёбекладан бир къарт ёлдю да, алайда биринчи  къабыр къазылды. Къалгъанларын а, къартды, къарыусузду деп къарамай, ол кюн окъуна канал къазаргъа сюрдюле. 

       Къызыл-Къум каналдан су тартыргъа эди умутлары.

       Аш-суу жокъ. Юслери – хузум. Кюн узуну сууукъдан къабыша, ишде тюйюлюп, ачдан, сууукъдан ёле келген жарлыла, узакъдан аркъалары бла эшек шинжиле ташып, ала бла от этерге кюреше эдиле. 

       Шинжи отну уа мыдыхымы жылытырыкъ эди? Оту ёчюлгени бла жер юйню сууугъаны тенг болуп къала эди. 

       Кёчгюнчюле жаз жылыугъа аманны кебинден чыкъдыла. Алай ол жерни къышындан жазы осал эди. Кюн ассыры къызыудан, жер жаныпмы къалады дер эдинг. 

       Ишге танг аласы бла чыгъып, кюн кётюрюлгенлей а, жер юйчюклерине кире эдиле адамла, жанып къалмаз ючюн.

       Биргелерине келтирген мирзеучюклери, къатыкъчыкълары бошалып,

хауасы, сууу, ашагъан тамырлары, кырдыклары жарашмай, кёчгюнчюлени кёбюсю чеги ауруудан ауруй эдиле.

       Ашдан бютюн да бек сабийчикле къыйнала эдиле. Кюнде къатхан адам кирлени окъуна ашай эдиле ала.

       Ауругъаннга багъаргъа не дохтур, не дарман болса уа!

        Къырылгъанланы, къарыулары жетип, басдыралмай эдиле.

       Жангыз бир жылны ичине сауладан къабырла кёп болдула.

ЭТ КЪАБЫН

       Огъары чегемчиле тургъан жерге, иги да узакъдан кече бла келип, къазакълы малчыла чатырла салгъан эдиле.

       Кёчгюнчюле жанларында болгъан затчыкъланы элтип, айраннга, сюзмеге, сютге алыша эдиле, жан кечиндирирге кюрешип.

       Бир жол ачдан ёле тургъан эки тиширыу чадырладан биринде къайнай тургъан къазан кёредиле. Аладан бири, тёзалмай, къазандан бир къабын эт къабады.

       Алайлай бир къазакълы киши жетеди да, пакъыр тиширыуну аямай тюеди. Дагъы да кёлю кенгмей: «Эй, этин ашадынг эсе, шорпасын да ич!» - деп, къайнай тургъан къазанны башына къаплап, жаны сау биширип къояды.

       Аныча мурдарла уа азмы эдиле!

       Къарынлары токъ аскерчиле уа:

                                  «Ой, ты, Галя, Галя молодая,

                                  Обманули Галю, забрали с собою», -

деп жырлай, жазыкъ кёчгюнчюлени, ала къачып кеталлыкъча, сакълай эдиле.

ЁТМЕК ТУУРАМ

       Лейсан бла Харун ачдан ёлюрге жетип тургъанлай, алагъа Павлодардан Лейсанны къарындашы Мухаммат келди. Аланы аллай жаханим жерде ачдан ёле тургъанларын кёрюп, ол «Узбекистанны 5-жыллыгъы» атлы мамукъ совхозгъа, къулакласыз деп 1935-чи жыл кёчюрюлген жууукъларына теркирек чакъырма жиберирча этди. Мухаммат ол къагъыт бла комендантха барып, Лейсанлагъа кёчерге эркинлдик  алды.

       1945 жылны январь айында ала Пахтаралгъа келдиле. Къыш сууугъу онгларын алып, амалсыз этип тургъанлай, бир ингушлу киши аланы юйюне чакъырды да, ала, жылынып, жолгъа алай атландыла.

       «Узбекистанны 5-жыллыгъы» совхозда, 1930-чу жыллада, кулакласыз деп кёчюрюлген кёп къарачайлы, къумукълу, кърым татарды, алкъарлы, къабартылы жашай эди. Ала жаз мамукъда ишлей эдиле. Каналланы, арыкъланы юзмезден, къамишден тазалай эдиле къыш а.

       Жипили, мырдылы эди жашагъан жерлери, саулукъгъа осал жер. Иш-легенлеге бир суткагъа 500 грамм къара ётмек бере эдиле, ишлеялмагъанлагъа уа – 200 грамм. Андан сора бир зат да угъай!  «Я рабби Аллах, гыржындан къарныбыз тоюп ёлюрбюзмю?» - дегенле азмы эдиле кёчгюнчю тутмакъланы араларында. Ала ассыры къарыусузладан, абызырап, очрада кючден сюеле эдиле, ол адыргы ётмек туурамны алыргъа.  Аны да кёре 

тургъанлай, къан безиген узбеклиле, кёчгюнчюлени, тюртюп, аудура эдиле да «харх» этип кюле эдиле.

ПИРИНЧ ХАНТУС

       Харунну анасы да ёлдю.

       Аны ана къарындашы Мухаммат да, аны юйдегиси Жансурат да, ассыры къарыусузладан, «уф» десенг, ауар чекге жетгендиле. Алагъа жашчыкъ туугъан эди да, ол эки-юч ай жашап ёлдю.

       Мухаммат кёчгюнчю партия къуллукълада ишлегени себепли (аны юсюне да ол къыяулу эди), анга паспортист-комендант деген къуллукъчукъ берген эдиле да, ол анда жубана айлана эди.

       Бир кюн харун, ассыры къарыусуздан борбайлары тутмай, ишге баралмай къалды. Ол аманны кебинден больницагъажетди, алай врачла: «Уруш тохтады! Бюгюн байрым кюндю, юйлеригизге барыгъыз!» - деп ауругъанлагъа къараргъа унамадыла. Ол  кюн 1945 жылны 9-чу майы эди.

       Больницадан келе, Харун кеси ишлеген бёлюмге къайтды да, отха уллу къазан асылып тургъанын кёрдю. Адам да – кёп. Уллу Хорламны къууан-чына пиринч хантус биширип, кёчгюнчюлеге бере эдиле.

       Харун киши жеринде биринчи кере тойгъан эди, бир жылдан артыкъ заманны ачлыкъ, учузлукъ сынап.

БУДАЙ БАШЛА

       Уруш тохтагъан жылны жазында совхоз сабанлада алгъа арпа жетген эди да, комбайнданы ызларындан барып, масакъ жыя эдиле кёчгюнчюле. Алай тёрт-беш арпа башчыкъ ючюн азла тутулмагъан эдиле.

       Ала, жашырын жыялгъан арпачыкъларын тазалап, къурмач этип, алай ашаучу эдиле. Асламыроакъ жыялгъанла уа, кече къол тирменде тартып, ун этиучю эдиле. Ун тартыр ючюн уууч берирге керек эдиле мискинле.

       Арпа башла уууп, къылкъыларын а, кёрюп къоймасынла деп, отда кюйдюрюп тургъандыла.

       Бир жол Харун, жыйгъан арпа башчыкъларын уууп, къылкъыларын а кюйдюрмей къояды, билмегенден.  Аны хатасындан юй къалдырмай, къармап чыкъгъан эдиле мынафыкъла.

        Мухаммат Харунну башын кючден жулдурду, ансы сабийди деп къарамай,  аны тутарыкъ эдиле. Харуннга ол заманда онбеш жыл бола тура эди. 

       Ол эссизлиги ючюн Харун кёчгюнчюледен кёп тырман эшитген эди. Алай ол къурмачны татыуу Харунну аузундан бюгюн да кетмейди.

       КЪАСПОТ

        Урушдан сау къайтхан таулу солдатла ата-аналарын, юйдегилерин, сабийлерин излей, Къазакъстанны бла Къыргъызстанны тюзюн аулап, тауун къыдырып айланадыла.

       Чачийни атасы Къаспот да келди урушдан. Алай ол юйюрюню къабыр-ларына келди. Бийсо анга атасы къарт Гезохдан башлап кичи къызчыгъы Налдюзню ахыр кюнюне дери хапар этди. 

       Тартып темир юзген Къаспот Бийсону хапарына баш тёбен болуп тынгылай эди, талгъыр кёзлеринден кёз жашла къумгъа «дып, дып, дып» деп тама…

       Кавказлы жашла урушдан къайтханлы, ол жерлиле кёчгюнчюлени алгъынча басынчакъларгъа къоркъан этедиле. Къоркъмай да не амал: аскерден келгенле зор-хор этерге сюйгенлени кече юйлерине кирип,  ёлтюрюп кете эдиле. 

       Аны юсюнде кёп кавказлы жаш ачыса да, кёчгюнчюлени намыслары

бла ойнаргъа жарамагъанын  шарт ангыладыла.

       Бютюн да оруслула къыйнай эдиле кёчгюнчюлени. «Бандитле! Сатхычла!» - деп сындыргъан да кёбюсюнде ала эдиле.

       Къаспот энди этерин биле эди. Ол къан, жан аямай, фашистле бла къазауат этген заманда, кесибизникиле юйюрюн  къыргъын этип къойгъандыла. Аны ол къалай кечсин?! Угъай, энди аны дерт, жалан да дерт этерикди адам!

       Ыйыкъ да озмай, Петренко деген комендантны юйюне кече белинде от тюшдю. Аны уллу юйюрюнден бир жан да сау къалмады. 

ТЕБО

       Тебо, туугъан халкъы Кавказдан Орта Азиягъа зор бла сюрюлгенин эшитгенликге, анга ийнаныргъа унамай, Уллу Элге келди. Алай жауунг да келмесин аллайгъа: элде жан деп бир жан жокъ, юйле тоналып, тууарылып, халжарла да – къуру.

       Тебо арбазларына киргенлей, аллына бир тозурагъан ит келип, къуйрукъ булгъай, аны кёзюне къарап тохтады. Ол Эгер  эди, кесини ити. Тебо къартлыкъ, ачлыкъ да хорлагъан итин къаты къучакълады да, къычырыкъ этип жилярыгъы келди. Алай кёлсюзлюк этмеди. Ол халда Азнор кёп олтурду. Сора жол азыгъындан Эгерге юлюш чыгъарып, шинелин, чемоданын да алып: «Ярабий, бир таулу юйюрдамы къойгъан болмазла!» - деп, эл ныгъышха бара, Тебо къулакъсыз Трамны къашпагъында жер къаза тургъан кишилени кёрдю. 

       Таулуланы бир къаууму  аллай бир мешина таулагъа бошдан келмегенин ангылап, багъалы затларын букъдургъан эдиле, къайтхан иш этсек деп. Ол тёртюсю хазна излеген, тюзю уа, тоноу этген адамла эдиле.

       Ала Тебону кёрюп, аны къатына келдиле.  

       - Сен кимсе?! – деп оспар сёлешди аладан бири.

       - Ким болгъанымы кёрмей эсенг, айтханлыгъыма ангыларыкъ тюйюлсе! – деди Тебо да, аны хыны этгени ётюп. – Совет аскерни майоруна алаймы сёлешедиле?!

       - Сен сатхыч халкъны адамыса! Биз сеничалагъа намыс этгенни бедишге санайбыз! – диди аладан бири, тили орусча кючден сына.

       - Бу орденле бла майдалла сизни ёшюнюгюздемидиле, огъесе мени ёшюнюмдемидиле?! Мен Ата журтубузну къанлы душманы бла уруш этген заманда, сиз тиширыуланы этек тюплерине кирип, чууугъузну чыгъармай тургъансыз, былайда батыр болгъаныгъызгъа  кёре! Алайсыз да къаным къартыкъгъа сыйынмай турады, къатылмагъыз манга! – деп тепди Азнор.

       - Не хапар айта тураса муну бла, ур да къапла да къой! – деди жугъурбет жаш. 

       Аслан аны айтханын ангыламаса да, ол анга игилик излемегенин сезди. 

       - Биз сеничаланы ёлтюрюп, НКВД-дан ахча алгъан кишилебиз, ашхы жаш, эслеп сёлеш! – деди биринчи сёлешген киши.

       - Алтын сагъаты мени! – деди бири.

       - Шинели уа мени! – деди экинчиси.

       - Чемоданы уа мени! – деди ючюнчюсю. Баям ол таматалары эди.

       - Биягъы манга уа жукъ да жетмеди да къалды! – деп серленди тёртюн-чюлери, бир сылыкъла кюле.

       - Сора уруш этип келген жигитлени ёлтюргенигиз ючюн НКВД сизге ахча береди?! – деди Тебо бир мадар къалай этейим деген  сагъышда. Ол кеси тёрт кишини хорлаяллыкъ тюйюл эди.

       - Угъай! Биз сенича жерлерин табаргъа сюймеген батыр таулучукъла-ны ёлтюребиз. Ёлтюребиз да, сора НКВД-гъа, агъачда бугъуп айланнган бандитледен эди деп, башын элтип барабыз. Бандит, энди ангыладынгмы?!

       Тебо аладан сау къутулмазлыгъын ангылап, терк окъуна финкасы бла тамталарын уруп, къаплады. Эгер да, жетип, бирини юсюне секирди. Ол аланы иги жунчутду. Болса да, уручула сауутланып эдиле да, Эгерни, Тебону да атдыла. Тебо, окъ да тийип тургъанлай, жугъурбетни жюрегине бичакъ уруп, жерге алай жыгъылды…

ЮЧ АЛМА БЮРТЮК

       Алмала ашарча болдула.

       Бийсо бла Хаким ашаргъа жараулу ханс жыяргъа жайылдыла. Не десенг да, кырдык битген жерде жан бакъгъан тынчыракъды. Адыргы къабынчыгъынга кырдык не тамыр къошулсала, ол уллу себеп эди.

       Хусей а, бир къарачайлы къарт бла, иели малланы кютеди. 

       Айбийче ишден келирге, анасы Маро уууч унчукъдан жукъа худурчукъ этди, Барылбекни юйдегиси - Айша бишлакъчыкъ берген эди да,  аны да туурап.

       Бийсо бла Хаким да жыйгъан кырдыкларын къангагъа салдыла. Ол ингирде ала ач болмай жатдыла.

       Эрттен бла уа Бийсо тёшекден туралмай къалды. Тереннге кетген кёзлерин ол энди кючден ачады.

       - Келин, - деп ингирде Бийсо Айбийчени чакъырды. – Мен кетеме. Бу сабийле уа Аллахха бла санга аманатдыла. Аслан сауду, аны жюрегим сезип турады. Не да болсун, ол келгинчи туудукъчукъларымы жанларын сакъла.

       Къайын атасыдан тил* тутуп тургъан Айбийче жукъ айтыргъа онгу болмай, жиляп къалды.

       - Жиляма, къызым, Аллах айтса, жашау да тюзелир, Аслан да келир.

       Сора къарамын къатында олтуруп тургъан Марогъа буруп:

       - Дуниягъа сенден халал адам туугъан болмаз эди, - деди. -Анча жылны ичинде бурулуп манга сёз къайтармагъанса. Мен а алай тынч адам  тюйюл эдим. Къыйынынгы манга халал эт. Ол дунияда жарыкъ бетли тюбешейик.  Маро уа:

       - Э киши, алай нек айтаса? Мен сени аузунгдан жюрегими къыйнарча бир сёз эшитмегенме, - деди жилямукъларын сюрте.

       Бийсону кёре Барылбек бла Айша кирдиле.

       - Барылбек досум, - деди Бийсо, тауушу кючден чыгъа.

       - Бийсо бауырым**, - деди ол да, къатына чёгюп.

       - Сен болмасанг туудукъларым ачдан эртте ёллюк эдиле, Аууз къабынынгы эки этмей къапмагъанса, - деп ыразылыгъын айтды.

       - Бийсо харип, этип артыкъ не этгенме дейсе. Аны къой да, кемпир* эчки сютчюк келдиргенди, андан иссилей бир кёрчю, деди.

       Айша Айбийчеге келтирген эчки сютчюгюн берди да, Бийсо андан бир-эки уртлады.

       - Бийсо Хусейни, Хакимни да чакъырды.

       - Не да болсун, хайт дегиз. Къадар сизге ассыры сабийлей зорлукъ сы-натды. Мен жашарымы жашагъанма. Ай, туугъан ташымы къучакълап, Терскъолну сууундан бир уртлам этсем эди, ёлсем да ёлдюм деп айтмаз эдим. Сиз а, Инша-Аллах,  атагъыз бла Кавказгъа сау-саламат къайтырсыз.

       Бийсо андан сора сёз да айтмады. Кесин тюзетип, жан алды.

       Барылбек Бийсону къабырын кеси къазды, ёлюгюн да кеси жууду, кебинлеген да кеси этди. Асырагъан а, Хусей, Хаким да болушуп, асырады.

      Ала къабырладан къайтханда Айбийче бла Айша Марону жиляуун эте тура эдиле.

       Къыйынлыкъ аны бла тохтап къалмады. Буруудан бери къарап тургъан алма бутакъдан юч алма юзгени ючюн, Хусейни тюйюп ёлтюрдюле. Ёлтюргенле Хусейни жол юсюнде тюзетип, ол юзген юч алма бюртюкню да кёкюрегине тизип кетип тура эдиле. 

       Айбийче жангыз жашчыгъы бла кеси къалды…

       Эрназар деген элде башланнган школ бар эди. Анда орусча окъутургъа устаз табылмай, Айбийчени комендант ол элге кёчюрдю. Айбийчеге ол 

уллу насып эди. Алай ол насып кёпге бармады. Аны, эри Аслан «фашист шпион» болгъанын билип,  школдан къыстадыла.
*Кемпир (къаз.) – къарт къатын.

** Бауырым (къаз.) – къарындашым. 

ЖЮН ЧЫНДАЙЛА

        Хаким анасы Айбийче бла эл къыйрында бир хузум гытычыкъда жашайды. Къазакълы къатын – Алия апа жан аурутмаса, ала тышына атылып къаллыкъ эдиле.

          Эрназарчы таулула анга сакъ болургъа кюрешедиле, алай ачлыкъ къысхан адамла не хазна болушала болурла ансы.

         Айбийче, жашчыгъы бла, жууукъсуз-ахлусуз, бек инжилип турады. 

         Ким эсе да Айбийчеге: «Ананг, къарындашынг Бийберт да саудула, ала Къызыл-Къыягъа тюшгендиле», - деп айтды. Айбийче ол ингирде окъуна комендантны къатынына барып, мени анама бармагъа къоюгъуз деп жалынды.

         - Бир айны юйюмде къарауашлыкъ этип турсанг, кёрюрбюз! – деп хорсунду къатын.

         Не эди амалы, ишден сора ол комендантны юйюнде сибиртги болуп бир ай турду.

         Ай озду. Алай комендантны къатыны:

         - Энди хар бирибизге бирер къауум жюн чындай да эш! – деди. Ол таулу тиширыуланы жюннге уста болгъанларын биле эди.

         - Мен жюн къайдан табарыкъма? – деп Айбийче жиляп къалды.

         - Бандитка, ол мени ишим тюйюлдю! Ананга барыргъа сюе эсенг, айтханымы, эки айтдырмай, эт! – деп биягъы шытыларын чачды келепен къатын.

         Кёчгюнчюле жыйылып, Айбийчеге жюнчюк мажардыла.

         Сары тангдан ингир къарангысына дери колхоз ишде тюйюлюп, ачдан кёзлери къарангы эте, Айбийче кечеден-кечеге беш къауум чындай эшди.

         - Жаулугъунгу да бер! – деп тохтады ол сырсыз, Айбийче чындайланы алып келгенлей. Айбийче жаулугъун берирге унамагъанда, комендант къатыны аны башындан жаулукъну кеси сыдырып алды да, жол къагъытын жерге атып, кёл кенгдире кюлдю. 

ФРИДРИХ

         Айбийче Къызыл-Къыягъа келирге, анасы Кяба ачдан ёлдю. Бийбертни, мал дохтур къадарында, жайлыкъда мал къошладан чалпытмай эдиле. Юч сабийинден бири къалып, юйдегиси аны да аманны кебинден кечиндире эди.  Айбийче арт къысдырыкъчыгъын жолгъа берип, къуппа-къуру болуп къалды. 

         Къызыл-Къыяда кёмюр къазгъан шахта бар эди. Анда таулу къызла да ишлей эдиле. Айбийче  да алагъа къошулду. Алай жилиги юзюлген Айбийче кёп да бармай, тёшек болду. Ким не бла болушаллыкъ эди дейсе.

         Къызыл-Къыя шахтада тузакъ немис солдатла да ишлей эдиле. Келген ал айларында аладан да кёп адам къырылгъан эди. Алай аланы болумлары окъуна мажал эди кёчгюнчюледен.

         Немисли тутмакъла ишге кеслери жюрюучю эдиле, конвойсуз. Ишлеген да иги эте эдиле ала. 

         Алагъа таш, топуракъ атаргъа ол жерли жашчыкъла бла бирге кёчгюнчючюкле да барыучу эдиле. 

         Бир кюн ачдан къарыусуз болуп тургъан Хакимчикге бир немисли жаш ётмек туурамчыкъ узатып кетди. Экинчи кюн да  алай этди. Андан сора ол немисли жаш адыргы паёгундан Хакимчикге юлюш чыгъарып турду. Ол Фридрих эди.

         Бир кюн а Хакимчик келмей къалды. Экинчи кюн да. 

         Фридрих тынгысыз эди, не хадагъа эталлыкъ эди ансы.       
         Хаким ючюнчю кюн да келмеди. Аны анасы Айбийче ёлюп, ол   атылып къалды.

         Бир ыйыкъдан сора Фридрих Хакимни кёрюп, бек къууанды. Алай Хакимчик аягъы юсюнде кючден тура эди. Бу жол Фридрих анга ётмек туурамчыкъ бла бирге, агъачдан жонулгъан бир ариу къанатлы атчыкъ да узатды. Тохтап, бит басып тургъан башчыгъын да сылады. 

       Бир ауукъдан а немисли тутмакъла, кетменлерин бир жерге жыйып, саф тизилип, жыр айта, къайры эсе да  кетдиле. Алай Хакимчик кюн сайын шахта аллына келе эди. 

       Бир эрттенликде уа аны ёлюгюн тапдыла. Хакимчик, эки уллу кёзчюгю да ачылып, немисли жашны аллына къарап олтура эди.   Къанаты сыннган агъач атчыгъы да къолунда… 

ЭПИЛОГ

       Сталин ёлюрге уа алыкъа жети ахырзаман жыл бар эди.

ЧЫКЪ, КЮНЮМ, ЧЫКЪ!

Повесть

                                                 Сюргюн жыллада Къазахстанда туууп, бирге ёсген

                                                 тенглериме - Маммачыкъгъа, Рамазаннга, Огъурлугъа,         

                                                         Маулагъа  а т а й м а.

МУРАТ

      Мурат таулу жашчыкъды. 

      Ол къазакъ элде туугъанды.

      Мурат ауругъанды да, аны саусузла юйюне элтгендиле. Ол гитче терезе кёзден къарап турады. Анасы мудах ышара, Муратха къагъыт чулгъам узатады.

      - Мени юйге элт, - деп тилейди Мурат.

      - Жашчыкъ, этме мени былай амалсыз, - дейди анасы. – Алыкъа сен сау болмагъанса.

      - Манга мында укол этедиле сора уа!..   

      - Алайсыз иги боллукъ тюйюлсе, жашчыкъ.

      - Аллай бирни келмей а нек тургъанса? – дейди Мурат.

      - Ишден бошатмайла, жашчыкъ. Эл тийресинден чыгъаргъа ол къуругъан комендант да къоймайды.

      - Аттагъадамы къоймайды?!

      - Хау, атанга да…

БОРАН 

     Бу менме деп, Муратчыкъ кесин  саусузла юйюнде таныгъанды.

     Ол бюгюн да терезеден къарап турады.

     Къар жауады. Желди. Боранды.

     Акътерекни бутагъы, таууш  этип, сынды да, жел аны арыкъгъа* атды.

     Жолда боран жунчутхан атлы келеди.

    - Ол мени атам болса эди, - дейди  Мурат.

     Алай Муратчыкъны атасыны энди аты жокъду.

     Аны аты Кавказда къалгъанды.
КЪЫЗЫЛ МЕШИНАЧЫКЪ

      Терезе къагъылды да, Муратчыкъ ундурукъдан секирип турду.

      Къараса – Исса. Ол комендантдан бугъуп келгенди.

      Исса Муратха къызыл, къып-къызыл мешиначыкъ берди.

      Дунияда Муратдан насыплы жашчыкъ болурму энди?

      Угъай, жокъду!

АЧЫ ЖИЛЯМУКЪЛА 

       Муратчыкъ бюгюн эртте уяннганды. Тюнене дохтур аны юйге иерге айтхан эди. 

       Муратчыкъ анасын сакълап турады.

       - Нек келе болмаз? – дейди ол, терезеден къарап.

----------------

*Арыкъ (къаз.) – илипин.

       - Ананг келгенди, хайда, кийин. – Акъ халатлы къатын, алай айтып, Муратха кийимчиклерин узатды.

        Муратчыкъ терк окъуна кийинди.  Тенг жашчыкъларына асырап тургъан къалашчыкъларын алыргъа жастыкъ тюбюне къаратды. Алай не къалачларын, не къызыл мешиначыгъын тапмады. Мурат акъ халатлы  къатыннга къоркъуп къарады. Жашчыкъны кёзлеринден уллу жилямукъ бюрчюкле тамдыла. Акъ халатлы къатын Муратчыкъны, къолундан созуп, тышына чыгъарды.

        Анасы Муратчыкъны жапсарыргъа кюрешди. Алай кёлю сыннган жашчыкъ анасын къучакълап, жюрексинип жиляды.

ЭРНАЗАР ЭЛ

       Мурат жашагъан элни аты Эрназарды.

       Муратлары жербаш юйде турадыла.

       Арбазда бир уллу акътерек да сюеледи.

       Муратны бир эгечи, бир къарындашы барды: Захрат бла Мухадин. Исса уа Муратны атасыны эгечинден туугъанды. Ол атадан, анадан да ёксюздю. Анга 15 жыл болады. Колхозда тракторчуду.

       Муратчыкъны Иссагъа къошхан адамы жокъду.

       Атасы Мусса агъач устады. Анасы Нафисат, тамата эгечи Захарат да жаз чюгюндюрде ишлейдиле.

КОМЕНДАНТ

       Юдин деп бир генезир комендант барды. Ол урушха дери ГУЛАГ-ны лагерлеринден биринде надзиратель болуп тургъанды да, къутургъан итден башха тюйюлдю. Юдинни, аны биргесине ишлегенле окъуна сюймейдиле. Маймул маталлы, къарыулу, кюйсюз адамды ол. Кавказдан чеченлилени кёчюре туруп, къартды, сабийди, тиширыуду, сакъатды деп къарамай, кёп къан тёкгенди жалдат. 

       Къатыны да, кесине ушаш, бир келепен эди.  Ол, ауруп, ишге баралмай къалгъан не да элден тышында тутулгъан кёчгюнчюледен ултхагъа ахча, жюзюк, сыргъа, ёзге багъалы затла ала эди. Берип къутулсанг – насыбынг. Бералмасанг а жарлы башынг – сюдлюк.

       Эрназар элден узакъ болмай «Балтуз завод» деп совхоз барды. Салима деген бир таулу тиширыу жашчыгъы Алим бла анда жашайды.
       Бир кюн Салима, ассыры къарыусуздан, ишге баралмай къалды. Юдин аны къамичи бла тюйюп, жашагъан жеринден – мал орундан чыгъарды да, ат аллына этип, юйюне сюрюп келди. Сора ташкёмюр тутуучу бир тар тыгъырыкъгъа къамап, ал-лындан кирит салды.

        Ол тыгъырыкъ аны тузагъы эди.

        Салиманы онтёртжыллыкъ жашчыгъы – Алим ингир къарангыда ишден келип, анасын юйде тапмай, хоншуларына барды.  Салима эгечинде да жокъ эди. Кёчгюнчюле аны танга дери изледиле, алай тапмадыла.

        Элде Женя деп бир почтачы къыз бар эди. Ол:

       - Комендант Салиманы тузагъына къамап турады, - деп 

жашырын айтды да, къанлары къайнап тургъан таулула Юдинни юйюне бардыла. Бардыла да, кишиле тузакъны эшигин бузуп, Салиманы андан чыгъардыла. Тиширыула уа, ол ачыулары бла, комендантны къатынын да, къызын да, къуш тауукъну жулкъгъанлай, жулкъдула.

       Юдин юйде жокъ эди.

       Ингир къарангыда, алыкъа сакъал-мыйыкъ урмагъан таулу жашла комендант келген жолну кёнделенине терк окъуна терекден терекге темир жип тартдыла да, бирер жерге букъдула.

        Бу жол жашла анга дерт жетдирмей кетерик тюйюл эдиле.

       Атын  жоргъалатып келген комендант темир чыбыкъгъа тюртюлдю да,  къычырыкъ этип, атдан кетди. Ол эс жыйгъынчы, жашла аны къазыкъла бла тюйюп, энди ёлтюрдюк деп, алайдан  къачып кетдиле. 

       Башха адам ёллюк эди. Юдин а больницагъа тюшдю.

       Ол больницадан чыкъгъанлай, болушлукъчуларына айтып, Алимни  тузагъына сюйретип келтиртди.

       - Мени темир таякъла  бла тюйгенлени атларын айт, бандитден туугъан! Айтмасанг да, ёлтюреме! – деп,  жашчыкъны табаны бла, герох сабы бла да къылыкъсыз тюйдю. Алай анга тенглерини атларын айтдыралмады.

       Жалдат комендантны болушлукъчулары ичи бузулгъан жашчыкъны мал орунга элтип, атып кетдиле. Алим андан сора юч кюн да жашамай ёлдю.

       Ол кече окъуна Алимни тенглери Юдинни марап туруп,   аямай тюйдюле, алай ол бу жол да сау къалды. Сау къалгъанлыкъгъа энди ол адам тюйюл эди.

       Аны хатасындан энтда юч сабий жаш сибирлик болду.

       Андан сора комендант кёп жашамады. Ёлдю да, басдырдыла. Аны къатыны, къызы да жанларына къоркъуп, элден терк къурудула.

       Кавказгъа кёчюп кетгинчи, таулу жашчыкъла Юдинни къабырына кеси кереклерине жюрюп тургъан эдиле.

КЪАРА АТЛЫЛА

        Элде къара атлыла айланадыла.

        Ала эрназарчыланы правленнге жыядыла.

        - Сталин ёлгенди, - деди правленнге баргъан тиширыуладан бири.

        - Э къатын, ол дегенинг неди? Сталин къалай ёлюр?! – деп сейирсинди арбаздан къарагъан къарт амма.

        - Ол ахыратда тонгуз кютсюн, я Аллах! – деди, кёл кенгдире биягъы тиширыу.

        - Э къатын, юйюнге къан жаудураса, тын! – деди къарт амма, шыбырдап.

        Атлыла Муратланы арбазгъа кирдиле.

        Анасы Муратчыкъны къойнуна алып, орамгъа чыкъды да, хоншу  къатынла бла правленнге барды.

         Правлен къара къумачла бла жасалып эди. Оркестр мудах макъамла согъа, ары жыйылгъан халкъ кёлю бла  жиляй эди. Бирде бушуу-бушман  этип, бирле уа – къууанып.

        - Аллах, санга минг шукур! – деди Муратны атасы, ингирде юйге кетгенден сора. – Энди  туугъан жерибизге къайтыр эсег а!

КЪАРА-КЕМПИР

       Эрназар элни узунуна эки орам энине да эки орам ётеди. Мурат элчикни башындан аягъына, энди бир солумай, чабып чыгъады.

       Эрназада, къазакълыладан сора да, Ташлы-Таладан бла Къызгенден кёчюрюлген бир къауум таулу юйюр жашайды. Эки украинлы юйюр да. Ала таулула бла хоншуда турадыла да, сабийлери тауча сёлешедиле.

       Витя Мухадинни тенгиди. Таня уа – Мурат бла бир жылгъы. Аланы Валя деп бир гитче эгешчиклери да барды.

       Эрназарны жазы бек къызыуду.  Къышы  - боранлы, сууукъ. 

       Элни огъары жаны тауладыла.

       Кюн сайын ары-бери ат, эшек чанала озадыла.

       Къара-Кемпир деген тёшден Муратчыкъ да кёп учады агъач чаначыгъы бла.

ТЕМИРЧИ МАММА

        Темирчи Мамма Хажи-Исмайылны жашыды. Кенгжауурун, узун санлы, къарыулу адамды. Эл темирчисиди ол. Жилян тутаргъа да устады. 

        Къыш къыямада, мал аш бошалып, эл къыйырында тишледен эллиле салам ташый эдиле.

        Кюнлени биринде салмагъа темирчи Мамманы да элтдиле.

Салам тишлеге жетмей, бир уллу чунгур бар эди. Мурдар болгъан малланы мыллыкларын ары ата эдиле.

        Саламгъа баргъанла эшек мыллыкны ашай тургъан бир уллу бёрюню кёрдюле. Кёрдюле да: «ойбай, къачкъыр!» - деп, чаналарын артха бурдула.

        Темирчи Мамма аланы тыяр умут этди. Болмазын кёргенде, жибин, сенегин да алып, чанадан тюшдю. Бёрюню  тутаргъады аны умуту.

        Темирчи Мамма сенегини тишлерин керип кенгертди. Сора акъырын бёрюню юсюне тебреди.  Ачдан  ёле тургъан бёрю эшек мыллыкны къоюп кетмеди. Бёрюню жалкъасы турду. Кёзлери от жана, хырылдады. Бёрю кесин темирчи Мамманы юсюне атама дегенлей, ол, сенеги бла бёрюню бойнун марап, алгъа секирди. Аны сенеги бузлап тургъан къаргъа, мамукъ тёшекгеча, кирди. Кирди да, бёрюню бойнундан жерге басды.

        Темирчи Мамма, бёрюню сыртына минип, къайиш жип бла аны жухун, аякъларын да къаты байлады. Бузлап тургъан къардан сенегин  чыгъарды да, бёрюню  сыртына атып, элге тебреди. 

        Темирчи Мамма тёбентин келген  халкъны узакъдан  окъуна кёрдю.  Аллаында келген атасы Хажисмайыл эди. 

Ол, жете келгенлей, жашны аркъасына тагъын жетдирип, бир сёз да айтмай, ызына бурулуп кетди.

        Экинчи кюн  а темирчи Маммагъа колхоздан саугъагъа  бир токълу бердиле.

АГЪАЧ УСТА

         Муратчыкъны атасы ёгюз малтагъан бурууну жамай турады.

         Муратчыкъ да сюеди ишлерге. Ол къангагъа чюй урургъа кюрешеди.Алайлай чёгюч Муратны бармагъына тийди. Мурат жиляды. Къалай жилямасын? Бармагъы бек ачыйды.

         - Жиляма, - дедйи атасы. – Уллу болсанг, чёгюч  тутаргъа юйренирсе. Бусагъатда уа манга болуш: бу чюйлени бирер-бирер берип тур манга.

         Муратны атасы буруу жамайды.

         Муратчыкъ анга болушады.

· Ай, иги жаш! – деп, темирчи Мамма Муратчыкъны махтады да, ол бек къууанды.

АПЕРИМ, МУРАТ!

         Муратчыкъ санаргъа юйренеди.

         Алгъа онг къолунда бармакъларын санайды. Ала бешдиле. Бешисин да эсде тутхан къыйынды. Алай Мурат энди, шашмай санайды: Бир, эки, юч, тёрт, беш!». 

         Сора Муратчыкъ сол къолунда бармакъларын санайды: «Алты, жети, сегиз, тогъуз, он!» Оннга дери санагъан а бек къыйынды. Не къыйын эсе да, Мурат санаргъа юйреннгенди. Санаргъа юйренгенден сора да, бармакъчыкъларыны атларын да билгенди. Ол аланы да, жангылмай, айтады: «Баш бармакъ, балан бармакъ, орта бармакъ, ёрюз, чыканай». 

         Аперим Мурат!

САКСАУУЛ 

         Мурат терезеден къарап турады.

         Тышында сууукъду, желди.

         Терекле чайкъаладыла, булгъанадыла. Къаргъала къычырадыла. Эшекге минип, къарт къазакълы орамны ёрге барады. Атта халжарда маллагъа къарайды. Исса уа саксауул отун жарады. Балта бла угъай, салта бла. Аллай къаты агъачда саксауул.

         Жылы кийинип, Муратчыкъ арбазгъа чыкъды.

         Сууукъ.

         Жел. 

         Букъу.

         Ожакъдан чыкъгъан къалын тютюн терк окъуна тас болуп къалады. Юйбашда Исса ишлеген айланжук, ассыры къаты бурулгъандан, кёзге илинмейди.

         - Жашчыкъ, юйге кир! – дейди анасы Муратха, - сууукъ боласа.

         Мурат, саксауул отунладан эки жаркъа алып, юйге киреди.

         - Оо-ох, уу-ух! – дейди ол, - агъач жаркъаланы отжагъагъа сала.

        Ташча, ауурду саксауул.

БАУЛУ ЧУРУКЪЛА

         Анасы Муратха жангы чулукъла алып келди. Баулу чурукъчукъла.

         Мурат алыкъа чурукъ бауларын къыса билмейди.

         - Тутчу бери, мен къысайым, - дейди къарындашы.

         - Угъай, кеси къысама! – деп, унамайды Мурат.

         - Кел, мен къысайым, - дейди эгечи.

         - Угъай, кесим къысама! – дедйи биягъы. Алай къысалмайды.  Сора:

         - Былай келчи, - деди атасы.

         Мурат атасына барды.

         - Ай хомух, къалай къысалмайса чурукъ бауларынгы? Ма былай этериксе, - деп, ашыкъмай, эки-юч кере да кёргюзтдю. – Билдингми?

         - Хау, билдим.

         - Къысып бир кёрчю да.

         Кёп кюрешди Мурат, алай чурукъ баучукъларын а къысалмады.

         Къысалмады да, жиляп къалды.

         - Ай хомух а, - деди атасы. – Жиляма да, къысаргъа юйрен.

КЁЛ  

         Эрназарда кюн, тюз тийгенлей къызарып башлайды.

         Бюгюн да Мурат тенгчиклери бла жууунургъа барлыкъды. Маммачыкъ, Рамазан да хоншуда жашайдыла. 

         Ючюсю да орамгъа тенг чыгъадыла. Инчиклерине жетген къум ассыры къызыудан, чабып бармасала, аякълары кюйюп башлайдыла.

         Элни тёбен жанында кёл барды.

         Жашчыкъла кюнлерин анда ашырадыла.

ХАМИДА

       Хамидагъа бир жюз жыл а бола болур. Ол

Маммачыкъны къарт анасыды, ыннасы. Сабийни аныча сюйген ынна тийреде угъай, элде да болмаз.

       Хамида, жабу этип айланнган сабийлени тёгерегине жыйып, Кавказдан хапар айтыргъа бек сюеди.

       - Кавказны сууу – шербет, ташы – алтын, - деп башлаучуду хапарын. – Наныгъы, жилеги – бармакъла кибик, Гюлюнден а къашыкъ бла бир бал сагъырса. Жаннет кесиди Кавказ!..

       - Къачан къайтырыкъбыз Кавказгъа? – деп сорады жашчыкъладан бири.

       - Аллах айтса, кёп турмабыз, - деп, къууанды рады Хамида сюргюн унукъдургъан таулу сабийчиклени.

БИШЕН ЧЮГЮНДЮРЛЕ

       Беккаланы Назир трактор бла ишлейди. 

       Ол бюгюн чюгюндюр бахчаны жумушатады.

       Таулу жашчыкъла, жыйын болуп, Назирге бардыла.

       Назир, жашчыкъланы кёргенлей, тракторун тохтатды. Сора, турма тенгли сюгюндюрледен бешисин-алтысын артып, туурап, тракторну радиоторуна атды.  Атды да, бираздан бичагъын чанчып-чанчып, чюгюндюр туурамчыкъланы чыгъарды.

       Жашчыкъла, балча, татлы чюгюндюр туурамчыкъланы сюйюп ашадыла.

ГЫЛЫУ ЧЫЧХАН

       Исса тюшде трактору бла юйге келди. Мурат:

       - Мен да барама сени бла! – деп тохтады.

       - Кел, келирге сюе эсенг, - деди Исса.

       Къара-Кемпир аллы сабанны сюреди ол. Анда кёкге кётюрюлген букъуда трактор кёрюнмейди. Тракторну ызындан къаргъа жыйын учуп айланады.

       - Гылыу чычхан! – деп къычырды Мурат.

       Исса трактордан секирип тюшдю да, къуууп, гылыу чычханны тутду. Таякъчыкъ табып, аны жерге чанчды. Сора чычханны шынтагы бла анга байлады.

       Исса арлакъ кетгенлей, къаргъала чычханнга чапдыла.

      - Бош этдим алай, - деп жарсыды Исса, тракторун тебрете.

      - Къарачы, къарачы! – деп, уллу къычырды Мурат. – Чычхан къачып барады, Исса!

       Къарагъанладан къачып баргъан чычханнга экиси да къууандыла.

       Салам черен узакъ тюйюл эди.
ЖИЛЕКЛЕ

       Украинлы  къартды Апанас.

       Терк салкъынында олтуруп, юлле тартыргъа бек сюеди ол.

       Апанас Витяны, Таняны, Валяны апаларыды.

Акъ сакъалы белине жетген къартдан бир-бир сабийле къоркъгъан окъуна этедиле.

       Маруся Апанасны къатыныды. Ол кеси да обургъа ушайды.

       Аны жилек тахтасы барды.

       Чыгъана буруудан ётген къыйын эсе да, Маммачыкъ бла Муратчыкъ Марусяны бахчасына кирдиле. Алай ол обур къатын жашчыкъланы кёрюп къойду. Сора, хахай эте, алагъа чага бла чапды. Эки жашчыкъ да, къачып, кючден къутулдула.

Маммачыкъ кёлекчигин, Муратчыкъ кёнчекчигин жыртдыла. Энди къалай барсынла юйлерине?

       Баш тёбен болуп келгенди Муратчыкъ.

       - Къайда айланаса андан бери? Нек жыртханса кёнчегинги да, тюйнене жамагъан  ушай эдим да? – деп, анга урушду  анасы. – Бар, къолларынгы жуу да, буштонгу  аша.

КЪЫЗЫЛ АЛМАЛА

       Мухаммат Муссаны тамата къарындашыды.

       Ол Эрназардан узакъ болмай, Ленин атлы совхозда жашайды.

       Аны туудугъу – Хыйса бла Мурат тенгледиле. Мурат атасы бла алагъа бара-

бара туруучуду.

       - Кел, Мухамматлагъа барып келейик, - деди Мурат Маммачыкъгъа. – Аланы терек бахчалары барды.

       - Сора кел! – деди Маммачыкъ.

       Ала Мухамматлагъа жол бла угъай – алай узакъ эди - тюзюнлей барыр умут этдиле. Алай, кёп да бармай, нартюх ичинде ажашдыла.  Нартюхден кючден чыгъып, чюгюндюр бахча бла бара, бир кенг арыкъгъа тюртюлдюле. 

       Энди уа не хадагъа? 

       Маммачыкъ терк окъуна тешинип, кёлегин, баулу кёнчегин да къолуна алды. Мурат да алай этди. Сора экиси да бир бири къолларындан тутуп, суудан ётдюле.

       Мухамматлагъа энди узакъ тюйюл эди.

       Маммачыкъ бла Мурат алгъа арбазда ойнай тургъан Хыйсагъа тюбедиле.                          Сабий тауушха, терек базчадан къызыл бишген алмала да алып, Мухаммат чыкъды. Ол жашчыкъланы къучакълап, алагъа уллу къызыл алмала берди.

       - Кесигизми келгенсиз? – деп тынгысыз болду Мухаммат.

       - Хау, - деди Мурат.

       - Къара сен бу ит кючюклеге! – деп Мухаммат экисине да урушду. Алай аны урушханы ариу айтханнга бегирек ушай эди.

       Ингирде Мухаммат жашчыкълагъа алмала жыйды. Хыйсаны атасы Рамазан а аланы  мотоциклге  миндирип, Эрназаргъа элтип келди.

САКЪЛАУ

       Муратны атасы, анасы да Алма-Атагъа тебреп турадыла.

       Ала Чемолганнга  да барлыкъдыла. Атасыны къарындашы Мукай, эгечлери Напий, Патимат  анда жашайдыла.

       - Акъ мешина алып келликме санга, иги жаш кибик, эгечинги айтха-нын этип турсанг, - деди атасы Муратчыкъгъа, кете туруп.

       «Мен да барама!» – демеди Мурат, ызларындан жилямады.

        Энди алларына къарап турады.

        Нек келе болмазла?

АЯКЪ МЕШИНА

       Муратчыкъ, кюн кёзлерине тийип, уянда. Уянды да, кече кёрген тюшю эсине тюшдю. Ол, бир къанатлы тайчыкъгъа минип, жулдузла ичинде уча эди.

       Мурат, кёзчюклерин ууа, ундурукъдан тюшдю. Баулу кёнчекчигин, женгсиз кёлекчигин да кийди. Чарыкъчыкъларын да къаплады. Сора, ой, сора, къараса – эки чархлы аякъ мешиначыкъ ундурукъгъа таянып тура.

       Къонгуроучугъу кюнде жылтырай, Муратчыкъны кёзлерин къаматды эсе да, ол кёзлерин жуммады.  Жумса - аякъ мешинасы тас болуп къаллыкъ сунуп, Муратчыкъ аны къатына акъырын барды. Сора, гылыучукъну сыртын сылагъанча, акъ мешиначыгъын сылады. Къонгуроучугъун да зынгырдатды: тюшю эсе уа?

        Угъай, тюшю тюйюл эди. Атасы, анасы да, эшик аллында сюелип, жарыкъ ышара, насыплы Муратчыкъгъа къарап тура эдиле.

КЪЫЗГЪАНЧ БОЛМА, МУРАТ

       Муратчыкъ атдан да кетгенди, эшекден да кетгенди. Алай аякъ мешинадан жыгъылгъанында кибик а бир да ачымагъанды. Ачымагъан – угъай, къочхар чыртындан атып, бир жилятханды Муратны. Алай аны айтыр кереги болмаз. Унутайыкъ да къояйыкъ, охо да? 

       Эрназарда Муратчыкъны сора аякъ мешинасы болгъан сабий жокъду. Андан болур, сау элни сабийи аны ызындан чапханлай  айланады. 

       Кими манга да бер минерге дейди, кими артындан тюртюрге къой дейди. Алай мурат аякъ мешинасын бирине да бермейди. Кампет, къалач, тюрлю-тюрлю илляула  берип да кюрешедиле анга. Унамайды.

      -Кесим жюрютюрге юйреннгинчи, биригизге да  берлик тюйюлме, - дейди Мурат.

САМОЛЁТ

        Мурат юй  башда аркъасындан тюшюп турады.

        Юйбаш къалын кырдыкды. Кырдыкда сенгирчгеле жырлайдыла, гёбелекле учадыла. Гумулжукла уа тапханларын уяла-рына ташыйдыла.

        Мурат чууакъ кёкде жюзюп баргъан акъ булутлагъа къарайды.

        Майна бёрю булут.  Къатындагъы булут а къушха ушайды.

«Къушдан, бёрюден къайсы  къарыулу болур?» - деди ол. – Талашсала, къайсы хорлар? Къушму?.. Бёрюмю?..» – дей тургъун-чу, эки булут да бирге къошулуп, жомакълада айтылгъан мияла къалагъа ушап къалдыла. 

        Булут пилни да кёрдю Мурат. Тюеге ушайды бирси булут а. Башхасы  уа – тайчыкъгъа.

        Алайлай булутла ичинден самолёт  чыкъды да, Муратчыкъны аузу ачылып къалды. Кюнде жылтырай, алай къызыу бара эди ол, хауада юзмелтге ушагъан ыз да къоюп.

        «Мен лётчик  боллукъма!» - деди Мурат. 

МЕН ЛЁТЧИКМЕ

        - Мен лётчик боллукъма! – деди Мурат Иссагъа.

        - Сора санга самолёт керекди! – деди ол.

        - Хау, манга самолёт керекди!

исса Муратчыкъгъа агъач самолёт ишлеп берди. Ариу ишленнген самлётду ол.

        - Энди сен лётчиксе! – деди Исса.

        - Хау, энди мен лётчикме! – деди Муратчыкъ да. Сора, «ууууу» деп, орамгъа чабып кетди.

ТЕНГЛЕ

        Тюкеннге аякъ мешинала келтиргендиле.

        Маммачыкъгъа, Рамазанчыкъгъа, Колягъа (тюз аты Огъурлуду) аякъ мешинала алгъандыла.

        Коля элни баш жанында жашайды. Ол, кюн жарыгъанлай, аякъ меши-насына минип, Рамазаннга келеди. Мурат да, Маммачыкъ да къошуладыла алагъа.

        Бир бири ызындан тизилип, кетселе, ингирге дери юйлерине жыйыл-майдыла.

        Рамазан, Коля, Мурат, Маммачыкъ да тенг ашчыкъладыла.

        Ала кюн сайын да бирге ойнайдыла.
КЪАЛАУУР ЗИКИР

        Талаптыгъа баргъан жолну жанында мал орун барды.Аны къалаууру Зикирди, къарт малкъарлы.

        Ол кесине къангаладан кётюртме ишлегенди, салам муржар да этгенди кётюртмеге.

        Ибрахим, Ахмат, Мухадин, Витя, Масхут тенг жашчыкъладыла. Ала бирге ойнайдыла. Не Муратны, не аны тенгчиклерин къошмайдыла жыйынларына, кеслерин уллула этип.

        Бир кюн Мурат, Мухадиннге илинип:

        - Мен да сени бла барама. Элтмесенг, анама айтырыкъма, - деп тох-тады.

        - Охо, - деди Мухадин, сюймесе да.

        Беш тенг да мал орунну бурууундан тынч ётдюле. Ала Мурат къайгъылы болмадыла. Ол, кюреше кетип, буруу ичине тюшдю. Беш тенг да Зикирни кётюртмесине миндиле. Мурат жиляргъа къалды да, аны да миндирдиле.

        - Зикир! Зкикир! – деди жашчыкъладан бири.

        - Къачайыкъ, тюерикди! – деп, бешими да, секиришип тюшдюле да, аямай къачдыла.

        Муратчыкъ а кётюртмеден кючден-бутдан тюшдю. Алай, буруулдан секиреме дегенлей, аягъына таякъ тийди.

        Зкикир, Муратчыкъны къоркъутама деп, бош алай атхан эди таягъын.

        - Тур, иги жаш. Жилягъан да этме, мен сени тюерик тюйюлме, - деди ол. Сора: - Къара, тюбюнгю жибитип тураса да. Алай къоркъургъа жарамайды? – деп, айып этди.

        Муратчыкъны аягъы сыннганын билгенде, Зикир бушуу-бушман болду.

        Атларын излей келген Осман, Муратны къойнуна алып, Муссалагъа кетди.

ХАМИТ

        Хамит Муссаны шуёхуду.

        Ол чыкъгъаннга, сыннганнга бек устады.

        Исса аны чакъырып келди.

Хамит Муратчыкъны сыннган аягъын, байлауну тузлу сууда жибитип байлады. Къангачыкъла бла да къысдырды. Муха-динни къолу чыкъгъанла, аны да жерине ол салгъан эди.

        Мурат тёшекде бек эригеди.

        Анга Маммачыкъ, Рамазан, Коля келе-келе туруучудула.

        «Нек сау бола болмаз аягъым?» - деп кючсюнеди ол, терезеден ойнай тургъан тенгчиклерине къарап.

        Аякъ мешинасына ол бек тансыкъ болгъанды. Къонгуроучугъун ундурукъ къулагъына такъгъанды да Исса, Мурат аны зынгырдатып ойнайды, аягъыны сау болурун сакълай.

АКЪТЕРЕК ТЮКГЮЧ

        - Аягъынг сау болгъанды, сюркелип айланама, - деди атасы Мурат-чыкъгъа.

        Исса да кюрешеди Муратны ёрге сюерге. Алай жашчыкъ бек  къоркъады. Ёрге турса, жыгъылып кетерик сунады.

        Бир кюн Маммачыкъ Муратха келеди.

        Мурат арбазда кесин булжута тура эди.

        - Аягъы юсюнге туралсанг, - деди ол, - экибиз да жейде ашаргъа барлыкъ эди. Сен  хатангдан мен да бармайма жедейге.

        - Мени хатамдан а нек?

        - Сен баралмайма да, мен да бармайма.

        Мурат сагъышлы болду. Сора акътерек тюкгючню къатына сюркелип  барды. Тюкгючге таянып,  сау аягъына сюелди.

        - Энди бирси аягъынгы жерге салчы, - деди Маммачыкъ, къууанып. Мурат аягъын жерге акъырынчыкъ салды.

        - Ачымайды да?

        - Угъай, ачымайды! – деп, къууанды Муратчыкъ.

        - Атлап бир кёрчю.

        Муратны тин тери басды. Алай ол, атлай да турмай, чабып кетди.
КОНЦЕРТ

        Мурат, бара-бара, бир тот кесген темир чюй тапды.

        - Бу аттагъа керек боллукъду, - деп, аны хуржунуна салды.

        Бара-бара бир сыннган бичакъ да тапды.

        - Бу аттагъа керек боллукъду, - деп, аны да хуржунуна салды. 

        Бир сенек тиш да тапды.

        - Бу аттагъа керек боллукъду, - деп, Муратчыкъ аны да алды. 

        Бара-бара, чарх халыча, ариу чулгъанып тургъан темир чыбыкъ да тапды Мурат.

        Анга бек къууанды ол.

        - Бу аттагъа керек боллукъду, - деди да, юйге чабып келди Мурат. Келди да, атасыны агъач кереклерин алып, къыл къобуз  ишлеп башлады.

        Кёп кюрешди ол. Балан бармагъына чёгюч бла урду. Орта бармагъына  ишхери кирди. Чынакайчыгъын эздирди. Алай къыл къобуз а ишледи. Эки 

-----------

Жейде /къаз./ - къасмакъгъа ушайды, алай бек татлыды. Чыгъана терекде битеди.

темир чыбыкъ тартып узунуна, жия да этди.

        Сюйдюмчюкню чакъырды да:

        - Мен концерт этерикме, - деди ол. – Сен жашчыкъланы, къызчыкъланы да Хамидаланы юй артха жый. Валяны чакъырыргъа да унутма.

        - Охо, деп, Сюйдюмчюк чабып кетди.

        Мурат къыл къобуз согъа эди.

        Сабийле, кими олтуруп, кими сюелип, анга къарай эдиле.

Къобузну тауушу чыкъмагъанлыкъгъа, Мурат сейир макъамла эшите эди. Суу алып баргъан чапыракъча, чайкъала эди ол макъам толкъунунда.

        Концертден бек алгъа Рамазан бла Маммачыкъ кетдиле. Аланы ызла-рындан Маула да кетди. Валя кетгенлей а:

        - Сора сиз да кетигиз! – деди Мурат, ёпкелеп.

КЪАМГЪУТ

        Аны тюз аты Баширди. Алай анга Къамгъут дейдиле. Кеси да Эмбек деген элде жашайды. Мотоциклине минип, шайтан желча, жетип къалады ол.

        Элде сабийлени аны бла къоркъутадыла. Темир тишли Баширден къоркъмагъан жокъду. Ол, сабий кёрсе:

        - Къулагъынгы ашайыммы? – деп, темир тишлерин чаркъ-чуркъ этдиреди. Сабийле аналарына тарыкъсала:

        - Ол келепенден сиз угъай, биз да къоркъабыз, - деп къоядыла.

        Кёп болмай Ибрахимни бла Мухадинни тутуп, кёнчек баулары бла бир бирине байлап кетгенди ол. Жол юсюнде олтуруп, жиляй тургъан жашчыкъланы Шам алып келгенди  элге.

        - Башир жигит жашды! – дейдиле кишиле. – Бираз  къылыкъсызды ансы.

        Хау, Башир иги жашды, сюргюнчюлюк бузуп турады аны ансы.

ИТЛУХ 

        Элде Итлух деп бир генезир барды.

        Таулу эсе да, бек хатерсиз адамды. Бригадир болгъанлы уа, кесин тыймай, къутуруп къалгъанды.

        Таулу жашчыкъла мадул жерледе малчыкъларын кютедиле.

        Аны огъурамайды Итлух:

        - Алайлай чюгюндюр бахчагъа ийип къойсагъыз, - деп, ол бек чамланады жашчыкълагъа.

        Жашчыкъла сакъ болургъа кюрешедилде.

        Мал бахчагъа кирсе, Итлух жетип къалады. Жашчыкъла къачадыла, ол а, жетген-жетгенин къамичи бла урады. Насыпха, Итлух аты бла чюгюндюр бахчагъа кирмейди. Аны билген жашчыкъла энди Итлух чюгюндюр бахчагъа къачадыла. Итлух хахай этип башласа, жашчыкъла аны эриклеп тебирейдиле.

         Ма санга, ол а таулу кишинг…

БЁРЮЛЕ

        Хажисмайыл орта бойлу, ишге къаты адамды.

        Ол Рамазанны, Мауланы, Муратны уллу аталарыды, аппалары. Жашчыкъла анга Ажа дейдиле.

        Хажисмайыл кюн сайын тууарланы суугъа сюреди. Суу колхоз ферманы къатында темир быргъыдан чыгъады.

        - Ажа, мен да барайыммы? – деп тиледи Мурат, къарт атасы ийнегин халжардан чыгъаргъанлай.

        Хажисмайыл, жукъ да айтмай, Муратны эшекге миндирди.

        Элден чыкъгъанлай а:

        - Малла жолну таныйдыла, ызларындан бар да тур. Суусапларын  къандырсала, артха сюрюрсе да келирсе, жашым, - деп, юйге кетип къалды.

        Тууарла темир гулладан суу ичдиле. Иги къаннгандан сора, Мурат аланы жолгъа тюзетди.

        Фермадан узайгъанлай, эшек жагъын этип башлады. Бир кесекден а, къалтырап, титиреп, сокъмакъ жолда сирелип тохтады. 

        Тууарла уа барадыла, бурунларындан чыкъгъан хауа тылпыу эте.

        Мурат къоркъуп башлады. Ол къар агъартхан Къара-Кемпир башында юч ит кёрдю.  Ала итле угъай, бёрюле эдиле.

        Эшек, Муратны юсюнден атып, къачып кетди.

        Фермадан, бёрюлени кёрюп, ушкок атдыла.

        Мурат элге айланып чапды.

        Ол узакъдан окъуна эшекни башындан тутуп келген аппасын таныды. 

ТЕРЕК БАХЧА

        Хажисмайылны терек бахчасы уллуду. Анда кёп зат битеди: алма, кертме, эрик, балли…

        Хоншу жашчыкъла, жыйын болуп, Хажисмайылгъа барадыла. Ол алагъа бишген алмала, эрикле береди.

        - Мен кертме ашарыкъ  эдим, - деди Мурат.

        - Ашарса кертме да, - деди Хажисмайыл, - алыкъа бишмегендиле.

        - Мурат бир ыйыкъдан аппасына барды.

        Барса – аппасы бёркюн да тешип, тереклени къыра тура эди.

       - Ажа, нек кесесе тереклени? – деди Мурат, жарсып.

        - Аллах къурамасын аланы. Терек ючюн налог салып да ким кёрген эди?! – деп, чамланды Ажа.
КЪАРА КЪАРЫНДАШ

        Мурат къагъытда сурат ишлейди. Юйлерини суратын. Ол алгъа эшик, эки къабыргъа, юч терезе этди. Сора чорбат да, ожакъ да ишледи.

        Терезеден киштикчик къарап турады.

        Чорбатда айланжук бурулады.

        Ожакъдан тютюн чыгъады.

        Урчукъ ийире тургъан ыннасын да салгъанды ол суратына.

        Терек сурат да этгенди. Бутакъларына алмала да тизгенди. Чыпчыкъла да къондургъанды.

        Бийик кёкге кюн сурат  да салгъанды. Кюнден кюн таякъчыкъла да тартханды. Булутла да этгенди ол. Жауун да жаудургъанды.

        Муратчыкъ тау суратла да ишлейди.

        - Была Кавказ тауладыла! – дейди ол.

        Жол да этеди Мурат. Кенг, сыйдам жол.

        - Бу жол бла мен Кавказгъа барлыкъма! – дейди.

УУЧУ ТЁЛЕГЕН

        Элден Тёлеген деп бир уучу жашайды. Ол бек уста уучуду. Аны тёрт тазы ити, бир къушу да барды.

        Тёлеген атына минип, тазы итлери бла уугъа тебресе, эл, сейир этип, ызындан къарайды. Аны къушуна сукъланмагъан уучу да жокъду сау аудандан да. Аллай акъыллы, жигит къушду ол.

        Тёлеген кёбюсюнде бёрю уугъа барады. Хар атхан бёрюсю ючюн анга ахча саугъа бередиле.

        Кёп тюлкю да тутханды Тёлеген. Аны бёркю да тюлкю териденди.

        Къушуну башында сахтиян боккасы барды. Бокка аны кёзлерин жабып турады.

        Тёлеген ууда бёрю, тюлкю, не да борсукъ, къоян кёрсе, къушну башындан боккасын алады. Андан арысы къушну ишиди. 

        Къуш не огъурсуз бёрюню да, жетип, тюбюне басып къояды. 

        Аллай залим къушду Тёлегенни къушу.
КИНО

        Элге биягъы «Чапаев» деген кинону келтирдиле.

        Кино келсе, аны ат орунда кёргюзтедиле.

        Маммачыкъ да, Мурат да бардыла киногъа. Азрет бу жол аланы киногъа къоймады:

        - Ахчагъыз жокъ эсе, кетигиз! – деп, къыстап ийди.

        Алай жашчыкъла кетип къалмадыла. Чыракъ ёчюлгенлей, экиси да ат оруннга къутулдула.

        Кино башланды.

        Чапаев къылычын да ойната, атлы аскерни аллында бара эди.

        Жамычысы жел эте, къушча учхан командирден акъла, башларын алып, кючден къача эдиле.Петька да пулемётун чыкъырдата.

        Къызылла акъланы хорладыла. Алай жаралы Чапаев суугъа батды.

        Кино алай бошалгъанлыкъгъа, къарагъан халкъны кёлю жарыкъ эди. Жарыкъ бомлай а! Ол тенглик, эркинлик ючюн жан бергенди. 

        Сюргюнде туугъан жашчыкъла артда билликдиле эркинлик, тенглик деген сёзлени къыйматларын. 

-------------

3. Тазы ит /къаз/ - уучу ит.

4. Аудан /къаз./ - область.
БОРСУКЪ

       Темирчи Мамма чалгъыдан борсукъ тутуп келгенди.

       Борсукъну ызындан къуугъанда, аны аягъына чыгъана да киргенди. Мамма, жарасына  дарман салып, байлап турады.

      Борсукъгъа къараргъа муратчыкъ да баргъанды.

       Борсукъ темир сынжыргъа тагъылып турады. Кеси да бир огъурсузду.

       Киши кёрмеген заманда сабийле аны таякъ бла къозутадыла. 

       Аман этедиле сабийле.

ТЕЙРИ КЪЫЛЫЧ 

       Кюн ассыры къызыудан, хауа айланмайды.

       Жабу этип айланыучу сабийле окъуна юйлеринден чыкъмайдыла энди. Аякъ мешиналарына минип, учмайдыла Мурат да, тенгчиклери да. Кёлге  да узагъыракъда.

       Къартла, Аллахдан жауун тилеп, суу бойнунда къурманлыкъ этдиле.

       Жашла, къызла макъа тутуп, анга тюрлю-тюрлю журунла  къысдыла. Къысдыла да, суугъа ийдиле. Сора «Кюрек бийче» этдиле, суу оюн да ойнадыла.

         Эл саулай анда эди.

         Алайлай кёк къаралды, кюкюреди. Бир кесекден а, бухчакъдан къуйгъанча,  жаууп башлады. Жауун иги кесек жаугъандан сора, кёк ачылды. Булутла таула таба тартдыла. Тейри къылыч да кёрюндю.

        «Тейри къылычдан секирип ётген къыз – жаш, жаш а - къыз  болады», - деди къартладан бири. Алай тейри къылычдан секирип ётерге бири да сюймеди. Жашчыкъла – жашчыкълай, къызчыкъла да къызчыкълай къалдыла.
КЪЫЛЛЫУЧА

       Зухра таулу къызчыкъды.

       Анасы эл тюкенчисиди аны. Зухра кампет, къалач ашагъанлай турады. Ариу да кийинеди ол.

       Асхатчыкъ, тёзалмай:

       - Кампетлерингден манга да берчи, - деп тилейди.

       - Бермейме! – дейди  Зухра.

       - Не-ек?

       - Бир кампетим къалгъанды.

       - Ётюрюк айтма. Хуржунчугъунг бла бир кампетинг барды, майна.

       - Барды, алай берлик тюйюлме! – деди Зухра. Сора, кампетин эме, барып, ол къыллаучугъа олтурду. Башха къызчыкъланыча, аны бир жашчыкъ да къыллаучада учурмайды.

ТЮЕ 

       Аманбай жайлыкъдан тюеге минип келди.

       Юй аллында ол «чёк-чёк» деп, тюесин жатдырды да, юсюнден тюшдю.

       Таулу жашчыкъла Аманбайны тёгерегине басындыла.

       - Бизни тюеге миндирчи, - деп тилей эдиле ала.

       - Тюе арып турады, бир кесек солусун, - деп, Аманбай юйге кирип кетди.

       Уллу тюе, ышнырын бузмай, солуп жата эди.

       Бираздан Аманбай юйден чыкъды.    Ол таулу жашчыкъланы тюеге миндир- ди да, тюени баш бауундан тутуп, суугъа тебреди.

       Жашчыкъланы къууанчларына чек жокъ эди.

       Элден узакъ бармай, эбизени тирменине жетдиле.

       Аманбай тюени жатдырды да, жашчыкъла тюеден тюшдюле. Сора тюе 

къобуп, шаудан сууча таза суудан, солуй-солуй, кёп ичди.      

       Аманбай жашчыкъланы биягъы тюеге миндирди да, артха алып келди. Жашчыкъланы тюшюргенден сора, къарт Аманбай тюени аллына шинжили, къауралы бичен салды. Къазакълы жашчыкъладан бирлери:

                 - Тюе-жаман, бота – сылыу!

                 Тюе – жаман, бота сылыу!

деп, тюени къозутуп башлады.

       - Къозутма! – деп айтып кюрешдиле тенгчиклери.

       Жашчыкъ тохтаргъа унамады:

                - Тюе – жаман, бота – сылыу!

                - Тюе – жаман…

      Андан арысын айтыргъа жашчыкъ жетишмеди. Ачыуланып тургъан тюе  жашчыкъны юсюне къусуп ийди.

       Жашчыкъ жиляды, тенгчиклери уа кюлдюле.

«АБРЕКЛЕ» ЖЫЙЫНЫ

        - Жигит абреклерим, тамбла уа таякъ оюн ойнарыкъбыз, - деди Ахмат ингирде, таякъчысы Мауланы да къатына сюеп. Ол 9-10-жыллыкъ абреклени башчысы эди да, аны хурмети да анга кёре эди.

       - Ура! Ура! – деп къычырды абрек жыйын.

-------------

Бота (къаз.) – тюе бала.
       - Энди уа юйлеригизге барыгъыз!

       Тамата жашчыкъла экинчи кюн тобукъларына жетген таякъладан бир къауумушар алып келдиле. Аланы бирер къыйырлары къыйылып эдиле.  

       Ахмат мылы жерде гюрен тартыды да, онг къолу бла иги керилип, аны гюренни ортасына терен къадады. Энди Ибрахим таягъын Ахматны таягъына къакъдырып, ол ауарча къадаргъа керекди. Аудуралса, таякъ аны болады. Алай Ибрахим Ахматны таягъын аудуралмады. Ючюнчю  Мухадин эди. Алай ол да къыталмады Ахматны таягъын. Махмут да кёрдю, алай болалмады. Кезиу Витягъа жетди. Витя уа хыйсап этип, Ахматны таягъын угъай, Ибрахимни таягъын аудурду. Аудурду да, ол таякъ аны болду. Ахматны таягъын а жалан да тепдирип къойду. Энди Ахматны кезиую эди. Ол керилип урду да, Витяны таягъын гюренден окъуна чартлатды…

       Жашчыкъла, билеклери ачыгъанына да къарамай, дауур-даулаш бола, ойнай тургъанлай, Маммачыкъны хоразындан къачып келген ит жашчыкъла арасына ташайды. Ол Ахматны ити эди. Жашчыкъла зада хоразны кёргенлей, хахайлашып, чач-тюк болдула. Алай хораз бу жол жашчыкъла къайгъылы тюйюл эди.

       Ит къача келип, халжар мюйюшге тирелип къалды да, ассыры дыгалас эт-генден, кимни да жаны аурурча, сынсып башлады.

       Итни къычырыгъына Осман жетип, хоразны андан сенеги бла кючден айырды.

       Аллай сыйсызлыкъны Ахмат кётюралмады. Айтхылыкъ абрек башчыны ити угъай, кеси да хораздан будуман болуп къачханын барысы да кёрген эдиле.

       Абрек жыйын жыйылып оноу этди.

       - Биз бу къутургъан фашистни къурутургъа керекбиз. Къайсыбызгъа чапма-гъанды ол! Аны къой, къарт Канийтатны кёзюн чучхуп алыргъа аздан къойгъан-ды. Мындан ары анга тёзюм жокъ! – деп онг къолун ёрге кётюрдю Ахмат.

       - Жокъ! Жокъ! Жокъ! – дедиле къалгъанла да, къолларын кётюрюп.

       - Фашист хоразгъа ёлюм! – деди Ахмат.

       - Хау! Хау! Хау! – дедиле абрекле.

       - Сора къызыл хораз къалай болур эди фашист?! – деди Рамазан, жигитчик болуп.

       - Къызыл эсе да, предательди! – деди Витя.

       - Хау, чюйре къызылладанды! – деди Ибрахим да.

       - Рамазан, тейри, андан къачып бара уа алай жырламай эдинг! – деди Мухадин а, Рамазанны эриклей.

       - Сиз къачдыгъыз да, къачдым.

       - Угъай, тейри! Алда уа сен бара эдинг! – деди Махмут да, Рамазан айтханнга огъурамай.

       - Фашист хоразны жокъ этерге ыразы абрек къол кётюрсюн! – деди Ахмат.

       Бары да кётюрдюле. Сюймесе да Маммачыкъ да кётюрдю.

       - Маммачыкъ, ол сени хоразынгды да? – деп сорду Ахмат.

       - Хау, мени хоразымды.

       - Да сора сен андан нек къача эдинг да?

       - Ол мени да къабады.

       - Эшитдигизми, абрекле?! Ол фашист иесин да танымайды! – деди Ахмат абреклеге айланып.

       - Ёлюм! Ёлюм! Ёлюм! – деп къычырдыла абрек жашчыкъла.

       - Бюгюн кеч болгъанды, эрттен бла уа, садакъларыгъызны да алып, былайгъа табылы-гъыз! - деди абрек башчы. – Маула, сен а къытхан таякъларымы анама элтип бер, от этсин!

ДЕРТ

       Гура тенгли эди ол къызыл хораз.

       Анга дерт жетдирирге къаст этмеген сабий жокъ эди ол тийреде.

       Къушлукъ бола Ахмат, бармакъларын аузуна сугъуп, ачы сызгъырды да, жашчыкъла Хамидаланы юй артда жыйылдыла.

       - Маммачыкъ! – деди Ахмат, - кёлегинги юсюне ма бу къызыл кёлекни кий.

       - Нек киеме сора? – деп сейирсинди Маммачыкъ.

       - Хоразны иги къозутургъа.

       - Нек?

       - Сен бу къызыл кёлекни кийип, хоразынгдан къачаса да, былайгъа – таша-гъа кёлесе. Биз а аны садакъладан атып  ёлтюребиз, ангыладынгмы?!

       - Хау. Алай хораз мени жетсе уа?

       - Сен а жетдирме!

       - Ичибизде сенден къызыу чапхан жокъду, - деди Ибрахим, - сора хораз се-ни къалай жетер?!
       Аллай махтаудан сора Маммачыкъ угъай деп къалай айтыр эди

       Анга къызыл кёлекни кийдирдиле да, ол бахчаларына жашырын барды. 

       Тауукъла мешхут тёбеде жубана тура эдиле.

       Зада хораз Маммачыкъны кёргенлей, ызындан сюрдю. Алай аны жеталмаз-да, ызына къайтып кетди.

       Маммачыкъ талакъ солуу эте, жашчыкъла букъгъан жерге жетип, ызына къараса, хораз жокъ.

        - Сен алай къаты къачма. Хораз сени жеталмазын билип, ызына къайтып кетгенди, - деди Витя. – Акъырыныракъ къач.

       - Кесинг бир къашчы, - деп ачыуланды ол Витягъа, - акъырын къалай къа-чарынгы бир кёрейик!

       - Бош ачыуланаса. Мен сенича чабалсам, кесими сени фашист хоразынгамы талата тура эдим.

       Маммачыкъ сюймесе да, хораздан экинчи кере да къачды.

       Бу жол хораз аны жетерге аздан къалды.

       Бирер жерге бугъуп тургъан абрекчикле хоразны марап атып башладыла. Алай анга бири да тийдиралмады. Бек уста мараучу Мухадин эди да, аны огъу да чанчылмада хоразгъа. Окъ къанатына тийип, чартлап кетди.

       Иш сабийле сюйгенча болмады.

       Ибрахим, ачыуланып, хоразгъа топуракъ тугулчукъ сызды. Тугулчукъ хо-разны башына тийген болур эди, ол ёрге секирип, жерге жыгъылды. Къанат къакъгъанына кёре, ол ёле тура эди. 

       Ахмат терк окъуна жюлгючю бла хоразны бойнун тартды. 

       Элни тёбен жанында бош тургъан эски тауукъ фермачыкъ бар эди да, абрекчикле ары чабып кетдиле.

       Аманны кебинден, хоразчыкъны жулкъдула да, от этип, юйютдюле. Сора къазыкъгъа чанчып, шыхырда къызыл биширдиле.

       Маммачыкъ ашаргъа унамай тохтады.

       - Анасына айтып къоярыкъды, ашамаса, - деди жашчыкъладан бири.

       - Айтырыкъ тюйюлме! – деди Маммачыкъ, анга шекли болгъанларын жа-ратмай.

       - Билмей айтып къойсанг а? – деди Ахмат. – Ма, къап!

       Не этерик эди, кёлю бармаса да, бир-эки уа къапды. 

ИТ ТУТУУЧУЛА

       Курданланы Мусса колхоз къойчуду. 

       Аны бир уллу акъ ити барды да, базынып, аны ыстауатына бёрю да чапмайды.

       Бир кюн Мусса, кийим алышыргъа къошдан юйге келди. 

       Аталарына тансыкъ болуп тургъан Къонакъбий бла Хажибий аны аллына чапдыла. Мусса, башлыгъындан чыгъарып, алагъа бирер къаймакъ топчукъ берди. Къаймакъ топчукъла айры чыбыкъчыкълагъа чулгъанып эдиле. Жашчыкъла аталарындан да бек, танача уллу акъ итге къууандыла…

       - Мусса! Мусса! Ит ёлтюрюучюле келе турадыла, итинги такъ! – деп къычырдыла чабып келген жашчыкъла.

       - Албарс! Албарс! – деп чакъырды Мусса итин.

       Тюз ол сагъатчыкъда шкок атылып, ит сынсыгъан таууш чыкъды. Мусса къойчу таягъын да сермеп алып, тауушха чапды. Ол арбагъа жетгенде, эки са-къаллы киши Албарсны мыллыгын арбагъа салыргъа кюреше тура эдиле.                                                                                                                                                                                    Мусса жете келгенлей, экисини да боюнларына таякъ жетдирип, сойландырды. 

       Аны тутуп кючден тыйдыла ансы, ол къарыулу адам экисин да ёлтюрюп, бир уллу палахха къала эди.

       Ит ёлтюрюучюле уа жерден къобаргъа къоркъуп, кёп жатдыла.   

       - Ит ючюн бу эки жарлыны ёлтюрюп къоя эдинг да, - деди жыйылгъанладан бири.

       - Бу санга ит болгъанлыкъгъа, манга адам эди, сеничаланы онусун тутхан адам! - деп  Мусса аны юсюне да алынды. Бусагъатда анга жукъ айтмагъандан игиси жокъ эди.

       Мусса итин арбадан сыртына алып, арбазгъа келтирди.

       Алыкъа ол сау эди.

       Албарсны башын сылай, бир къыш ит  аны жанын къалай сакълагъаны кёз аллына келип къалды.

       Бир сууукъ къар кече элден къошха бара, Муссагъа бла Албарсха эки бёрю чапды. Атаргъа ушкогу болса уа! Кёчгюнчюлеге ол заманда ушкок ким ышана эди дейсе. Таулу бичагъы жукъгъа жараса да, таягъы уа бёрюге не этерик эди.                                                                                                                                                

       Эки бёрю да Албарсха бирден чапдыла.                                                          

       Мусса абызырамады: бичагъы бла бирини бойнуна урду да, ол жаралы бёрю Муссагъа айланды. Хау, къарыулу киши эди Мусса. Юсюндеги тону да аны бёрю тишледен иги сакълай эди. Албарс анга жетген бёрюню  буууп, Мусса бла демлеше тургъан бёрюге чапды. Ол аны да кёп мычытмай бууду. 

       Насыпха,  къошха кёп къалмагъан эди. Къойчу нёгерлери аланы жараларын, балхам салып, байладыла…

      Албарс ёлдю. Алайгъа жыйылгъан сабийчикле, анга бек жарсыдыла.

      Мусса бахча къыйырында къабыр къазып, Албарсны асырады да, ол кюн окъуна къошха кетип къалды.

ЛАГЪМАН

       Къытайдан Эрназаргъа уйгъурлула кёчюп келдиле.Тиллери тау тилге ушай- ды. Таулула тауча, къазахлыла къазакъча, уйгъурлула уйгъурча сёлешгенликге, бир бирлерин иги ангылайдыла.

       Ала бир сейир узун саплы хыярла битдиредиле. Хумаллакча,  терекге, буруугъа  чырмашып, алай битедиле, битгенде да. Ол хыярладан къутукъла, тюрлю-тюрлю адырла этедиле. Биширирден алгъа табакъ, чолпу, суулукъ  не да бир башха адыр болурча, эки этедиле. Балтуз, пиринч тутаргъа да аламат тап затладыла ала.

       Уйгъурлула бёдене тутаргъа да ёчдюле. Ол гитче къанатлычыкъладан татыулу ашарыкъла этедиле.

       Байбёсюн деген ургъуйлу кишини Мурат тенгли эки эгиз жашчыгъы барды - Асан бла Хасан.  

       Ала Муратны юйлерине чакъырдыла. Аналары жашчыкълагъа лагъман берди. Хыяр тышдан этилген женгил табакълагъа къуюп, берди ол лагъман деген ашны.

       Уйгъурлу жашчыкъла ариу сыйдам жонулгъан таякъчыкъла бла ашай эдиле. Мурат а таякъчыкъла бла ашай билмей эди. Анга къашыкъ бердиле.

       Лагъман ассыры чибижиден, Муратны аузу кюйдю. Кёз жашлары келдиле.

       Асан бла Хасан, Муратха кюлюп, зауукъ этдиле.

КАВКАЗГЪА!

       Кавказгъа  жол ачылды!

       Эрназар элден бек алгъа Кавказгъа ташлы-талачыла тебредиле. Аланы ашыра сау эл келди.

       - Къудай жол берсин! – дей эдиле эрназарчы къазакълыла. 

       - Сау-эсен  жыйылыгъыз Кавказгъа! – дей эдиле къызгенчи таулула. Кавказгъа Муратны тенгчиги Какулий, аны тамата къарындашы Масхут да кетдиле.

        Къызгенчиле да кеслерин жолгъа хазырлай башладыла. Ала юйлерин учуз-учуз берип бара  эдиле.

        1958 жыл. Жаз башы.

        Плакала, транспорантла бла жасалгъан поезд Алма-Атадан Кавказгъа тебрей турады. Тебрей турады таулуланы Ата журтларына, жан юлюшлери –  Минги таугъа!

       Той оюн, къууанч, кюлкю…

       Сау къал, огъурлу Къазахстан!

       Чыкъ, кюнюм, чыкъ!

Нальчик ш.

19.12.1999 ж.

ОЙБЕР ТАУРУХЛА
ТЮЛКЮ БЛА БЁРЮ
 Тюлкю бла бёрю шуёхла эдиле.

 Бир жол ала агъачда кетип бара, эгери бла келе тургъан уучуну кёргендиле. 

– Ой-ой-ой! – деп къалтырагъанды тюлкю, - эгер тутуп мени ашап къоярыкъды.

– Артыкъ сени уа нек? – деп соргъанды бёрю, къоркъаракъ да болуп.

– Сен уллуса, къарыулуса! Тенглик эт да, къачхан кибик эт, мен а былай бугъайым, - деп тюлкю тюккюч тюбюне киргенди.

 Бёрю къачханды, огъурсуз ит а ызындан сюргенди. Сюре барып, жетгенди да, кёкюреги бла уруп, бёрюню тёнгеретгенди. 

– Тюлкю, болуш, маржа, ансы ит мени бууады?! – деп къычыргъанды бёрю.

– Айып болсун санга, къалай хорлатаса ол маскечикге?! Тут да, жырт да къой! – дегенди тюлкю уа.

 Бёрю бла ит, тюклери бара, талаша тургъанлай, уучу жетгенди да бёрюню ёлтюргенди.

 Уучу кетгенден сора, тюлкю бёрю мыллыгын ашай:

– Да, багъалы тенгим, къадаргъа мадар жокъ, – дегенди. – Сен ёлгенден ары мен тоюп къалайым.

 Тюлкю хамашхар эди: ашай-ашай, тулукъча кёпгенди.

 Уучу уа, бёрюню терисин сыдырама деп, артха къайтханды.

 Ауурланнган тюлкю не дыгалас этген эсе да, къачалмагъанды.

 Уучу аны да ёлтюргенди.

ТЮЛКЮНЮ ДЕРТИ
 Къыш эди.

– Тюлкю, сен былай къалай семиргенсе, ай мындан алгъа ауана кибик эдинг да? – деп соргъанды бир арыкъ бёрю, тюлкюге жолугъуп.

– Къалай семириб а! Жур улакъ тутама да ашайма, - дегенди тюлкю.

– Мен туталмагъан журну сен къалай тутаса да? – деп сейирсинди бёрю.

– Къамишге киреме да, кёзлерими къаты къысып жатама. Шыхырдагъан тууш эшитсем, аны жууукъ келме къояма да, юсюне секиреме, – дегенди тюлкю.

 Бёрю къамишге кирип, кёзлерин къысып жатханлай, тюлкю къамишге от салгъанды. От чыкъыр-чыкъыр эте, бёрю жатхан жерге жетгенди да, бёрю арсарсыз отха секиргенди. Алай терисин юйютюп, ёртенден жаны сау кючден къутулгъанды. Хыйлачы тюлкю уа, бёрю танып, бир балахха къоймасын деп, кюлге аунагъанды да, ойсураргъа къалгъанды.

– Ол онгмазлыкъ тюлкю къайры къачды?! – деп къыжырагъанды бёрю, хыйлачыны танымай.

– Былай ары, – деп агъач таба кёргюзтгенди тюлкю. – Мени да ол къуртха къууурмадымы!

 – Ай къолума уа бир тийсин! – деп жаныгъанды бёрю. Къой башныча юйютюп къойду да!

– Чабып бар да, бузгъа ауна, - дегенди тюлкю. – Олду сени дарманынг.

 Бёрю кетгенлей, тюлкю къаргъа аунагъанды да, юсюн ариула-гъанды. Бёрю уа барып бузгъа жатханды.

 Тюлкю аны бузгъа иги бузлама къоюп, къатына келгенди да:

– Эсингдемиди, бёрю, аман кюн башымы къысып, тутхан къоянымы сыйырып ашагъанынг?! – дегенди.

– Ай, хыйлачы къуртха уа! Шекли уа болгъан эдим, - деп ажым этгенди бёрю. – Манга этеригинги этдинг! 

– Сен сууну керахат этгенсе, тиширыула суу алыргъа келселе, ала этерикни да бир кёр! – деп кёл кенгдире, тюлкю агъачха кирип кетгенди.

КЪАПЛАН БЛА ТЮЛКЮ
 Бир тюлкю къамишде ач къапланнга тюбеп къалгъанды.

 Энди не этсин тюлкю? Талашыргъа къарыуу жокъ, къачса уа, бир секирип, жетерикди.

 Къалтырауукъ тийген тюлкю къапландан хыйла бла къутулур умут этип:

– Ха-ха-ха! – деп кюлюп башлагъанды, къалтырай эсем, кюлген-ден къалтырагъан сунсун дегенликден.

 Къаплан сейирге къалып:

– Хиккичик, неге кюлесе былай? – деп соргъанды.

– Санга кюлеме, жазыкъ! - дегенди тюлкю. - Сен мени ашарыкъ сунуп тураса, алай сенден энди бир жан да къоркъмайды. Ха-ха-ха!

 Къаплан: «Тюлкю керти айта эсе уа? Аны ашайма деп, кесими ашатып къоярма да. Несине база эсе да, бир базгъан жери уа барды, ансы къарачы, къалай батыр сёлешеди», - деп къапланны ичине къоркъуу киргенди.

– Къарайма да сен экили болуп тураса, - дегенди тюлкю. – Кёремисе ол сабандан келген адамланы?

– Хау, кёреме, - дегенди къаплан.

– Ызымдан тебре, мен аланы къалай къоркъутсам да, бир къара! – деп тюлкю жол таба чапханды. 

 Бийик кырдыкдан тюлкючюкню жалан да къуйрукъ учу къарай

 эди. Сабанчыла юслерине чабып келген къапланны кёрюп, аямай къачхандыла.

– Кёремисе, – дегенди сора тюлкю, – ала мени къуйрукъ учумдан къалай къачдыла, кесими кёрселе уа жанлары чыгъып окъуна къаллыкъ эдиле. Сени уа ала эслеген да этмедиле!

 Тели къаплан ассыры уялгъандан, баш тёбен болуп, агъачха кирип кетгенди.

 Энди тюлкю кёлю бла кюле эди.

АСЛАН БЛА КЪОЯНЧЫКЪ

 Тау этеги дангыл ёзенде бир огъурсуз аслан жашап болгъанды. Ол кюнюне жыйырма къоян ашай эди.

– Мен анга дерт жетдирмей къоймам! – деп ант этгенди бир гитче къоянчыкъ.

– Асланнга баз болаллыкъ жаныуар дунияда да жокъду, сора сен аны къалай хорлар эдинг?! – деп кюлгенди анга къоян жыйын.

– Къара кюч бла аны хорлар амал жокъду, хау. Алай хыйла бла женгерге уа боллукъду, - дегенди къоянчыкъ да женгдирмезден. Дегенди да, асланнга баргъанды.

– Аслан патчах, сени бир уллу, бир огъурсуз жаныуар ашаргъа айтады, неда болсун, кесинге сакъ бол, - дегенди ол шыбырдап.

– Неле жаншайса, хыликкячыкъ?! – деп ачыуланнганды аслан.

– Эшитгеними айтама, патчахыбыз, – деп жилямсырагъанды къоянчыкъ.

– Бир кёргюзтчю аны манга! Алай ётюрюк айта эсенг а, уруп, ташха жагъып къоярыкъма, аны билген эт!

– Охо, жюйюсхан.

– Нек тураса, хайда, мени ол огъурсузгъа элт! – дегенди аслан.

– Аслан патчах, ол бек къарыулуду, бек уллу. Сени ашап къояр деп къоркъама.

– Жаныуарла патчахы менмеми, огъесе олмуду?! Жашаргъа сюе эсенг, хапарынгы къой да, мени анга тюбет!

– Сора ызымдан тебре, – деп къоянчыкъ таула таба тартханды.

 Къая эрнине жетгенлей, къоянчыкъ: «Эй, ол мени ашаргъа айтхан жаныуар, керти да алай батыр, алай къарыулу эсенг, бери чыкъ деп къычыр» – дегенди асланнга.

 Аслан, къоянчыкъ юйретгенча айтып къычыргъанды да, къаяла, кёк кюкюрегенча зангырдагъандыла.

– Эшитемисе, ол жаныуар сенден эсе къаты къычырады. Къычыргъанда да бир къычырып къойса уа. Къой, бир балах болгъунчу, былайдан терк къачайыкъ, - деп къоянчыкъ къалтырап башлагъанды.

– Мен къачаргъа къоянмы болгъанма?! – деп ачыуланнганды аслан. Ачыуланнганды да, кючюн салып къычыргъанды. Къаяла уа бютюн да къаты зангырдагъандыла.

– Ай, менден да кючлю бар кёреме! – деп аслан, ол ачыуу бла, кесин къаядан атханды.

ЭШЕК БЛА ТЮЛКЮ
 Бир эшек суу бойнунда отлай болгъанды.

 Аны тюлкю кёргенди да, къатына барып:

– Зауаллы кёкбаш, бу шинжилеге къадалып турмай, сууну ол жанында бахча барды, ары ётюп, хууанладан тойсанг а! – дегенди.

– Узункъуйрукъ хыйлачы, ол аллай тынч иш болса, сен манга келмез эдинг, – дегенди эшек.

– Тюз айтаса, – дегенди тюлкю, – мен жюзе билсем, сангамы келе тура эдим. Сен мени ары ётдюресе, мен а сени хууан бахчагъа элтеме. 

 Эшек, тюлкюню сыртына миндирип, сууну ары жанына ётдюргенди, тюлкю уа эшекни хууан бахчагъа элтгенди.

 Тюлкю терк окъуна тойгъанды да:

– Кел, кетейик, – дегенди.

– Мен алыкъа тоймагъанма, – дегенди эшек.

 Тюлкю кау-куу этип, салкъында къалкъып тургъан къалауурну уятханды да, къачып букъгъанды.

 Къалауур жарлы эшекни къазыкъ бла тюйюп, бахчадан чыгъаргъанлай, тюлкю аны сыртына секирип миннгенди да, суудан ётгенди.

– Ол этгенинг не эди? – деп ачыуланнганды эшек тюлкюге. – Къалаур мени ёлтюрюп къоя эди да!

– Ой, къой-къой, кёкбаш шуёхум! Къылыгъым алайды да, тойсам, кау-куу этип башлайма, – деп къойгъанды тюлкю.

 Хыйлачы тюлкю эшекге экинчи кюн да келгенди. Келгенди да:

 – Бахчагъа ётермек? – дегенди.

 – Да ётейик, - дегенди эшек да. – Сыртыма мин.

 Эшек, суу ортасына жетгенлей, батып башлагъанды.

 – Ой, не этесе?! – деп къычыргъанды тюлкю, жаны кетип, – мен жюзе билмейме деген ушай эдим да.

– Не этейим да, хыйлачы досум, суугъа кирсем, къылыгъым алайды, – дегенди эшек. Дегенди да, сууда аунагъанды. Женгил тюлкючюкге кёпмю керек эди, суу аны алгъанды да кетгенди. 

КЪАПЛАН БЛА ЧЫЧХАН
 Бир жол чычханчыкъ, агъачда айлана кетип, къапланнга жолукъгъанды. 

 – Кимчиксе сен? – деп сейирсиннгенди къаплан.

– Мен чычхама, жюйюсхан къаплан, къалай танымайса мени?! – деп сейирсиннгенди ол да.

– Кёзюме да кючден илинип, къаллайла сёлешесе?! – деп ачыуланнганды къаплан.

– Мен алай гитчечикмеми да? – деп соргъанды чычхан.

– Уллумуса да?

– Хау, уллума! – дегенди чычхан. – Мен гитче болсам, адамла манга башмы урлукъ эдиле?

– Гитче болгъанынг бла къалмай, сен ётюрюкчю да кёреме! – дегенди къаплан, чычханчыкъны эзерге тебрей.

– Ийнанмай эсенг, кесинг кёр, - деп чычханчыкъ ындыр баса тургъан адамлагъа чабып баргъанды. Ала уа, ишлерин да къоюп, чычханчыкъны тутаргъа чапхандыла.

 Узакъдан къарап тургъан къаплан къулагъына ийнанмаса да, кёзлерине уа къалай ийнанмаз эди: адамла чычханчыкъгъа ийилгенни къой, тёрт аякълана эдиле.

– Кёрдюнгмю?! – дегенди чычханчыкъ, ызына къайтып.

– Не эди да! Санга ийилген, манга уа жайралып окъуна къаллыкъдыла! – деп, къаплан ындыр баса тургъан жыйыннга баргъанды. Алай ындырчыла къапланны къазыкълары бла тюйюп къыстагъандыла.

– Адамла санга баш урдуламы? – деп соргъанды чычханчыкъ, ишармиш эте. 

 Не айтырыкъ эди къаплан, баш тёбен болуп, агъачха кирип кетгенди.

КЪЫЛЫКЪСЫЗ ХУБОЛЧУКЪ
 Айыу бала – хуболчукъ – бахчагъа киргенди да, бир уллу харбыз алып келгенди. Аны къалай ашаргъа билмей тургъан хуболчукъгъа гылыучукъ:

– Сюе эсенг, мен юйретейим, – дегенди.

– Кесим да билеме! – дегенди ёхтем хуболчукъ. Сора харбыздан къабып кёргенди да, жаратмагъанды.

– Харбызны къабугъун угъай, ичин ашаргъа керекди, – дегенди гылыучукъ кюлюп.

– Ким билмейди аны?! – дегенди да хуболчукъ бахчадан хууан келтиргенди. Келтиргенди да, ичин ашап кёргенди, алай аны да жаратмагъанды.

– Хууанны ичнин ариулап алай ашаргъа керекди, - деп юйретгенди биягъы гылыу.

– Сен айтмасанг а биле болмам! – деп хуболчукъ къоз терекден чий къоз юзгенди да, ичин ариулап къапханды. Къоз къабукъну ачы сууу аузун кюйдюрюп, хуболчукъ амалсыз болгъанды. 

– Къозну ичин ашаргъа керекди, - дегенди гылыучукъ, кюллюгюн 

тыялмай.

– Ким билмейди аны! – дегенди биягъы хуболчукъ. Дегенди да, эрик терекден эрик юзгенди. Юзгенди да, тышын ариулап, къапханды.

Къапханды да, тишин сындыргъанды.

 Энди гылыучукъ хуболчукъгъа кюлген угъай, жарсыгъан эте эди.

БЁРЮ БЛА ЭЧКИ
 Бир эчки сириуден айырылгъанды.

 Ыз ызлай, алайгъа бёрю келгенди да эчкини кёрюп:

 – Бусагъат мен сени ашайма! – деп тохтагъанды.

 – Сора не-е-ек? – деп жилягъанды эчки.

 – Ачма, ёзге уа нек! – дегенди бёрю.

 – Жан аурут да, кетмеге къой, – деп жалыннганды эчки.

 – Не жан аурутхан хапарды ол? Кёрмеймисе, къарным ичине къатып турады!

– Да сора аша, – дегенди эчки.

– Ай, иги эчки, акъыллы эчки, – дегенди бёрю, эчкини ашаргъа хазырлана. 

 – Бёрю, – дегенди эчки биягъы, – сен мени эзе, чайнай турма да, аузунгу кенгнге ач, мен а, чаба келип, ичинге кирейим да кетейим.

 Ырахын бёрю эчкини акъылын бек жаратханды, сора аузун кенгнге ачып, тёрт аягъын да тиреп, эчкини жутаргъа хазырланнганды. Эчки уа, чаба келип, ол къызыуу бла бёрюню уруп ийгенди да, бёрю, топча чартлап, ташха тийгенди.

 Бир кесекден бёрю аязгъанды. Алай эчки аны сакълапмы турлукъ эди, къачханды да кетгенди.

ТЮЛКЮ БЛА ХОРАЗ
 Тюлкю бла хораз шуёхла эдиле.

 «Къарнынг токъда, шуёхлукъ, тенглик да ашхы, - деп сагъыш эте эди тюлкю, – алай ачлыкъ кирсе уа, не этериксе, хоразны тутарма да ашарма!»

 Хораз да андан тели тюйюл эди: «Жалгъан тенгинг болгъандан эсе, акъыллы жауунг болгъан игиди. Тюлкю уста уучу болгъаны къадарда, мен ачдан къыйналлыкъ тюйюлме. Аман акъыл этип башласа уа, жашыртын кетерме да къалырма»,- деп ойлай эди.

 Бир жол тюлкю агъачда кёп айланнганды, алай чычхан да кёрмегенди. Келе келгенлей, тюлкю хоразгъа чапханды да, тутханды.

– Кукурийку-кук! – деп къычыргъанды хораз, жаны къуруп, - биз шуёхла ушайбыз да, не этгенлигингди бу?!

– Хау, сен мени шуёхум эдинг, алай энди уа тюйюлсе.

– Жаным, тюлкючюк, сора нек?

– Сен юч кечилмезлик гюнахынг барды.

– Не гюнахладыла ала, багъалы тенгим?

– Ала уа ма быладыла: сен эрттен сайын къычыраса да, татлы жукълап тургъаныбызлай, элгендирип уятаса. Ол – бири. Экинчиси – сен башха жаныуарлача бирер къатын угъай, жыйырма къатын тутаса. Ючюнчюсю уа – мешхут къаза, къурт-къумурсха ашайса да, кёлюбюз аман этеди. Аллай гюнахлагъа ким тёзерикди? Хазыр бол, мен сени ашагъан этеме! – деп къыжырагъанды тюлкю.

 Хораз тюлкюден къутлур амал излей, былай дегенди:

– Терслигиме женгдиреме, багъалы тенгим. Ашайса да ашайса, мени бир тилегими къабыл эт.

– Айт, не тилек эсе да! – деп ашыкъдыргъанды тюлкю.

– Тилек этип, алай аша, ким биледи, жаннетге тюшер эсем а.

 Ол а къыйын тилек тюйюлдю, шуёхум, аны уа бусагъат! – деп тюлкю къол жайгъанлай, хораз учуп, терек бутакъгъа къоннганды да, тюлкю эрнин-бурнун жалай къалгъанды.

 Азыкъ аз болса, тенг харам болады деп, баям, аллай бирден айтхан болурла.

ТЮЛКЮ БЛА ЗУРНУК
 Тюлкю бла зурнук къош болуп жашагъандыла.

 Бир ауукъдан зурнук гурт жатханды да, юч бала чыгъаргъанды. 

 Зурнук балаларына бек сакъ эди: ашларын тапдырып, жанлыдан сакълап тургъанды.

 Харам тенгинг къанлы жауунг этмезни этер.

 Бир жол тюлкю бла зурнук уугъа чыкъгъандыла. Зурнук кёлге учуп кетгенди, тюлкю уа ызына къайтханды да, балаладан бек семизин сайлап, ашагъанды.

 Зурнук къайтханды. Тюлкю уа, жилямсырап:

– Балаларынгы бири тас болгъанды, - дегенди.

 Жарлы зурнук тангнга жиляп чкъгъанды.

 Ол ингирде биягъы бир баласы тас болгъанды.

– Агъаз элтген болур, - дегенди тюлкю.

 Ючюнчю кюн тюлкю зурнукну ючюнчю баласын да ашагъанды.

 Зурнук, шекли болуп, тюлкюге къараса, аны эрнине балачыгъыны тюкчюгю жабышып.

 Зурнук ишни болушун ангылагъанды да:

– Халал тенгим, энди бизге мында тынчлыкъ жокъду, кел, кёлню ары жанана ётейик, – дегенди, – аш да анда эркинди.

– Да мен кёлню ары жанына къалай ёталлыкъма ансы, сюйюп да барыр эдим, – дегенди тюлкю.

– Мен ётдюрюрме, – дегенди Зурнук.

 Зурнук тюлкюню сыртына алып, кёкге учханды.

– Тюлкю, жер кёрюнемиди? – деп соргъанды зурнук бир кесекден.

– Хау, кёрюнеди, – дегенди Тюлкю.

 Зурнук андан да бийикге чыкъгъанды.

– Энди уа кёрюнемиди?

– Хау, кёрюнеди.

 Зурнук андан да бийикге чыкъгъанды.

– Энди уа? – деп соргъанды зурнук.

– Угъай, энди уа кёрюнмейди, – дегенди тюлкю.

– Игиди сора! – деп зурнук тюлкюню сыртындан атып ийгенди.

 Зурнук учханды да кетгенди, харам акъыллы тюлкю уа ташлагъа тийип, чачылып къалгъанды.

КЪУУ ЖАСТЫКЪЛА
 Тауукъла тюлкюден тарыгъа, агъач иеси – айыугъа баргъандыла.

– Агъач иеси пелиуан айыу, – дегендиле ала, – бизге тюлкюден жашау жокъду. Бир амал эт деп келгенбиз. Кече сайын бирибизни элтеди.

– Тюлкюмю дейсиз?! Къарачы сен анга! – деп айыу тюлкюню жаныгъанды. – Мен аны къуйругъундан тутуп, букъусун бардырырма, къоркъмагъыз сиз! 

 Агъач иеси – айыу тюлкюню чакъыртханды. Келгенди тюлкю, тюклю къуйругъун булгъай. Келгенди да былай кокаланнганды:

– Жюйюсхан айыу, мен санга къуу жастыкъ келтиргенме, сууукъ ташха таянып, ауруу табаса да. Былай мынга бир таянчы, – деп жастыгъын айыу таянып тургъан ташха салгъанды. – Санга жастыкъ этеме деп, тауукъ жулкъа, кечелерими жукъусуз ашыргъанымдан бу тюгаякъланы хапарлары жокъду. Мен а санга къайгъырама, ханыбыз.

 Къуу жастыкъ жумушакъ эди. Айыу анга таянып, тауукълагъа сыртын бургъанды.

– Сора бизге этерик оноуунг олмуду? – деп къангкъылдагъандыла тауукъла.

– Кёзюмден къуругъуз! – деп къычыргъанды айыу. Аллай болмачы затчыкъла бла жукъуму энтда бир бёлсегиз, эшитмегенбиз демегиз!

 Не этерик эдиле тауукъла, ызларына мугурайып къайтхандыла.

 Ол кече тюлкю эки тауукъ элтгенди.

 Тауукъла тарыгъыуларын айта, бёрюге баргъандыла. Бёрю айыуну ёзюрю эди.

– Жюйюсхан ёзюр, бизни тюлкю аузундан къутхар ансы, бизни къырып бошайды, – деп жалыннгандыла.

 Бёрю тюлкюню чакъыртханды.

– Жюйюсхан ёзюр! – деп кирпилдегенди тюлкю, къуйругъун булгъай, мен санга къуу жастыкъ келтиргенме, жатхан жеринг бир къаты кёрюнеди.

 Тюлкю келтирген жастыгъын бёрюге узатып, тауукъланы къагъа:

– Бу тюгаякъла уа санга къайгъыргъанымы ангыларгъа унамайдыла, – дегенди.

 Бёрю къуу жастыкъгъа таян кёргенди да аны бек даратханды. Сора тауукълагъа къыжырап:

– Думп болугъуз бусагъат! Тюлкю этерин биледи! – деп жеринден секирип тургъанды.

 Тауукъла, къычырыкъ эте, чач-тюк болгъандыла.

 Тюлкю ол кече юч тауукъ элтгенди.

БАТЫРЧЫКЪ
 Буруулу къолда бир къоянчыкъ жашагънды. Анга Батырчыкъ дей эдиле, алай аныча къоркъакъ къоянчыгъ а дуниягъа да туугъан болмаз эди. Махтаннганына къарасанг а, аны аслан сунар эдинг.

– Бёрюню бир уруп, айыуну эки уруп аудурлукъма! Тюлкюге уа «уф» деп юфгюрсем, къуш тюгюча, учуп кетерикди! Къоркъгъан менден къоркъсун, мен нек къоркъама?! – деп къычыра эди ол.

– Къоян болгъанлыкъгъа, къарачы, къалай батырды! – деп сейирсине эдиле анга Бёрюлю къолдан келген къоянла окъуна.

 Биягъы Батырчыкъ, тюккючге минип, махтана тургъан-лай, къоянлагъа бёрю чапханды.

 Батырчыкъ ассыры къоркъгъандан, кёзлерин да къаты къысып секиргенди. Секиргенди да бёрюню башына «до-о-оп» тийгенди. Бёрю абызырагъанды, Батырчыгъ а чартлап, тюккюч тюбюне букъгъанды.

 Батырчыкъ ассыры къоркъгъандан, тюккюч тюбюнден чыгъалмай ингир къарангысына дери тургъанды. Сора ызындан тюлкю сюргенча,чабып юйге киргенди да, къоянланы абызырап тургъанларын кёрюп:

– Къалайсыз, къоркъакъчыкъла?! – деп кесин батырчыкъ этгенди.

– Биз а сени бёрю ашагъан сунуп тура эдик, – деп къууаннгандыла къоянчыкъла.

– Къалай ашатыр эди мен кесими бёрюге?! Секирип башына миннгеними кёрген эдигиз да! Сол аягъым бла сермедим да, бёрюню жаны чыкъды да къалды! 

– Къоянчыкъла сейир-тамаша болуп:

– Сен бизни огъурсуз бёрюден къутхардынг, ой, жашагъын сен! – деп Батырчыкъгъа махтау салгъандыла.

– Хау, ол уллу, ол огъурсуз, ол хамашхар бёрюню жойдум! Энди ол хыйлачы тюлкюню дуниядан къурутсам, зауукъ жашарсыз! – деп махтаннганды Батырчыкъ.

 Алай Батырчыкъны ауузчугъу махтаннганлыкъгъа, жегейчиги уа къалтырай тура эди.

АЧ БЁРЮ
 Бёрю, марай барып, бир токълуну тутханды. Ач эди бёрю, токълу уа – семиз.

– Токълучукъ, мен сени ашаргъа керекме! – дегенди бёрю.

 Токълу къоркъгъанын билдирмезге кюреше:

– Да аша, керек эсе. Алай адам этгенча жарашдырып ашасанг, кёп да татыулу болур эдим.

– Адам а къалай этеди? – дегенди бёрю.

– Адам а биширген этеди.

– Да сени биширир ючюн манга къазан керекди сора уа! – дегенди бёрю.

– Къазан ишмиди! Къошха бар да, къойчуладан тиле. Берирле.

 Бёрю чабып къойчу къошха баргъанды да:

– Эй, къойчула, манга къазаныгъызны берчигиз, – дегенди. – Токълучугъуму биширип ашарыкъ эдим да, къазаным жокъду!

 Къойчула уа, бирер къазыкъ алып:

– Ма санга къазан! Ма санга от! – деп ач бёрюню аямай тюйгендиле.

 Жанын алып кючден къутулгъанды бёрю. Токълучугъ а, бёрю кёзден ташайгъанлай окъуна къачхан эди.

 Бёрю: «Энди уа не этейим?! – деп сынсый тургъанлай, жолну келе тургъан къарт алашаны кёрюп, аны аллын тыйгъанды да:

– Къарт алаша, мен сени ашайма! – деп тишлерин зарх-зурх этиргенди.

– Да нек ашамайса, аша! Сени кёрюп келе тура ушайма да. Атанг: «Жашым уллу болса, сени ол ашар!» – деп манга тиймей къойгъан эди.

– Алаймыды?! – деп къууаннганды бёрю.

– Ийнанмай эсенг, арт туягъыма къара, анда атанг салгъан тамгъа болургъа керекди.

 Бёрюню, атасы салгъан тамгъагъа къарарыгъы келип:

– Сора аягъынгы бир кётюрчю! – дегенди.

– Ма, кёр! – деп къарт алаша бёрюню эки арт аягъы бла да тенг сермегенди.

 Бёрю, топча тёнгерей барып, ташха тийгенди да, жаны аузу бла чартлап чыкъгъанды да къалгъанды.

ЭКИ ЭЧКИ
 Къайда эсе да, эки эчки болгъанды.

 Бирде ала тар кёпюрчюкде жолукъгъандыла. Кёпюр бийик эди, суу а – терк. Экисинден бири жол къоймай, ётер амал жокъ, анга жетер баш а къайда? 

– Эй, манга жол къой! – деп макъыргъанды бири.

– Керек эсе кесинг къой! – дегенди башхасы.

– Сора нек къоя эдим?! – деп ачыуланнганды бири.

– Мен а нек къояма?! – дегенди башхасы.

 Алай эте, тюрте-тюртюше, кёп даулашхандыла. Сора болмазын кёрюп, экиси да арт аякъларына тургъандыла да, мюйюз таууш этдирип, бир бирлерин ургъандыла. Ургъандыла да, экиси да бийик кёпюрден сууугъа кетгендиле.

КЪЫЗГЪАНЧ ИТ
 Бир хамашхар ит болгъанды. 

 Бир кюн ол талаша тургъан итлени сюеклерин алып къачханды.

 Къангнга кёпюрчюкню ётюп бара, сууда кесича бир итни кёрюп тохтагъанды. Аны аузунда да бир уллу сюек бар эди. Къызгъанч ит, аны сюегин да сыйырайым деп, тишлерин ачып, хырылдагъанды. 

 Суудан къарап тургъан ит да ачханды тишлерин.

– Да бу уа мени сюегими сыйырыр гынтты эте кёреме! Угъай, тейри, сыйыргъан а мен этерикме! – деп кесин суудан къарап тургъан итге атханды.

 Аузуна суу кирген ит тунчугъуп башлагъанды да, сюегин тюшюргенди да къойгъанды. 

Къызгъанч ит батаргъа аздан къалып, суудан кючден чыкъгъанды.

АКЪЫЛМАН ЭШЕК
Къайда эсе да бирде бир кёкбаш эшек жашагъанды. Ол айлана-жюрюй кетип, бир терек бахчагъа киргенди. Къараса, уллу терекде гитче алмачыкъла, жерге жайылып ёсген къарыусуз сабакълада уа – уллу хыярла.

 Кёкбаш, тенглешдирип кёргенча, биягъы алмалагъа, ызы бла хыярлагъа къарагъанды да:

– Аллахны да терс иши кёпдю тейри лязим, – деп ахтыннганды. – Энди бу уллу терекде, сабий жумдурукълача алмачыкъла, бу къарыусуз сабакълада уа башым тенгли хыярламы битерге керек эдиле?

 Эшек терен сагъышха кирип тургъанлай, терекден алма юзюлгенди да, аны башына тийгенди.

– Аллах, санга минг кере шукур! – дегенди кёкбаш, тобагъа къайта, - хыяр терекде битген болса, башымы чачып къоймаймы эди?!

ХОРАЗ БЛА ПИЛ
 Бир кюн хораз пилни кёргенди да:

– Кукурий-кукук! Кукурий-кукук! – деп къычыргъанды.

 Пил онгсунмай:

– Былай ачы нек къычыраса, сангырау тюйюл ушайма да! – дегенди.

 Хораз а, багуш къаза, къурт-къумусха чёплей:

– Кукурий-кукук! Кукурий-кукук! – деп къычыргъанды биягъы, бойнун да созуп.

 Пил хоразгъа къарай кетгенди да:

– Экибизден къайсыбыз кёп ашай болурбуз? – деп соргъанды.

– Мен! – дегенди хораз, сагъыш эте да турмай.

– Угъай! – дегенди пил.

– Хау! – дегенди хораз. 

 Сора, даулашдан хайыр болмазын ангылап, сынап кёрюрге келишгендиле.

 Пил отлай кетгенди да, тоюп, къалкъыгъанды.

 Азмы, кёпмю къалкъыгъанды, ким билсин, алай пил уянып къараса, хораз нартюх чёплей. Пил биягъы отлай кетгенди да, тоюп, къалкъыгъанды. Ингирде уянып къараса, хораз будай чёплей.

 «Къалай хамашхарды! – деп сейир этгенди пил. – Мен мунуча малкёз кёрмегенме».

– Кукурий-кукук! Къайсыбыз хорладыкъ?! – деп къычыргъанды хораз.

– Сен, – деп женгдиргенди пил. Хораз:

– Дуния мени кёрсюн! – деп, учуп пилни сыртына къоннганлай, пил:

– О-ха-хай! Бу желмаууз мени да ашап къояды! – деп къычырыкъ этип, агъачха къачханды. Хораз а учуп чалманнга къоннганды да, къачып баргъан пилни ызындан ёхтем къарагъанды. Сора, бойнун созуп, къанатларын къагъа:

– Кукурий-кукук! Кукурий-кукук! Мен пилден да къарыулума! – деп махтаннганды.

КИШТИК КЪОНГУРОУ
 Бу сиз кёрген чычханланы аппаларыны аппалары сау-саламат жашагъан заманда: «Энди киштик чычхан тутмайды» деген хапар жайылгъанды.

– Киштик чычхан къалай тутмаз эди? Аллай болмачы таурухха къалай ийнанасыз?! – деп сёлешгенди бир къарт чычхан.

– Да хажи къылып келгенди дейдиле, – дегенди жыртыкъкъулакъ чычхан. – Барып кесине сорайыкъ.

 Жыртыкъкъулакъ чычханны айтханын дурус кёрюп чычханла, къоркъсала да, киштикге баргъандыла.

– Жюйюсхан киштик, сен энди чычхан тутмайса деген хапар жюрюйдю. Ол кертимиди? - деп жал баргъандыла.

– Тюз эшитгенсиз, жанларым. Мен энди чычхан ашамайма. Бюгюннге дери этген гюнахларымы жулалсам эди, андан уллу насып жокъ эди манга, - деп тобагъа къайтханды киштик.

 Киштик ууаз берип бошагъанды да, чычханла уяларына кирип бара, артда къалгъан бир чычханны тутуп, ашап къойгъанды. 

 Киштик кюн сайын ууаз бере да, бир чычхан ашай тургъанды.

 Къарт чычхан, шекли болуп, чычханланы санагъанды да, жетиси жетмегенди.

– Киштик бизни алдап, кюн сайын бирибизни ашап турады, – дегенди ол.

– Да сора не этейик? – деп соргъанды чубуркъуйрукъ чычхан. – Бир амал этмесек, ол бизни бирем-бирем ашап бошайды. 

– Бойнуна къонгуроучукъ тагъайыкъ! – дегенди бир эсли чычханчыкъ.

– Тюз айтады, тюз айтады! – деп къууаннгандыла чычханла. – Къонгуроучукъ таууш этсе, къачарбыз да бугъарбыз.

– Ай, ол а бек тюз айта эди, къонгуроучукъну киштикни бойнуна ким тагъарыкъды ансы? – дегенди чубуркъуйрукъ.

 Чычханчыкъла шум болгъандыла.

– Мен! – дегенди сора бир гитче чычханчыкъ. – Мен тагъайым, къайдады къонгуроучугъугъуз?!

– Къалай тагъар эдинг сора сен?! – деп къутургъанды чычханчыкъны ыннасы анга. – Бар да, тенглеринг бла ойна. 

– Тагъама дей эсе, тыйма, - дегенди жыртыкъулакъ ишармиш этип.

– Хау, такъсын, нек такъмайды?! – дегенди чубуркъуйрукъ да, кюллюгюн тыялмай.

 Экинчи кюн, киштик ууаз берип бошагъанлай, гитче чычханчыкъ артда къалгъанды да, киштик аны къагъып алгъанды.

– Мени бир кюмюш илляуум барды да, сюе эсенг, аны санга береме, - дегенди батыр чычханчыкъ. Сора хуржунундан кюмюш къонгуроучукъну чыгъарып: – Кёремисе, къалай ариу зынгырдайды? –деп, аны киштикни бойнуна такъгъанды.

 Ол кюнден сора киштик бир чычхан да туталмай, ачдан ёлюп къалгъанды.

КИШТИК БЛА ЧЫЧХАНЛА
 Бир гырнау киштик жашай тургъанды да, къарт болгъанды.

 Кесинден угъай, ауанасындан жанлары къуруучу чычханла батырдан-батыр бола келип, ахырында аны табагъындан ашап башлагъандыла.

 «Тейри, былай а жарарыкъ тюйюлдю», - деп кёлю сыннган киштик кёп сагъыш этгенди. Сора гумуда бир гитче чычханчыкъны тутуп:

– Мен хажи къылып келгенме да, тамбла ууаз берликме. Биригиз къалмай гумугъа жыйылыгъыз, – деп айтханды.

 Чычханла къарт, къарыусуз киштикни сёзюне ийнанып, гумугъа жыйылгъандыла. Келмей жалан да бир акъсакъ чычхан къалгъанды.

 Киштик чычхан тешиклени битегенди да:

– Энди мени сизге бир соруум-дауум барды! – деп, тишлерин ачып, огъырсуз макъыгъанды ол. – Сиз къапчыкъны башы ачылып тургъанлай, тюбюн нек тешесиз?!

 Чычханла чач-тюк болгъандыла, алай киштик аланы барын да тутуп, къырып къойгъанды.

 «Чычханны дукъуму юзюллюк эди, ол келмей къалгъан акъсакъ чычхан болмаса», деп айтыу алайды.

СЮДЮ КЪАРГЪА
 Бир уучу, къаргъа къонуп тургъан терекни тюбюнде терен уру къазгъанды да, башын чырпыла бла жапханды.

– Къакъ-къакъ-къакъ, алай тохта! – деп къычыргъанды къаргъа, чабып келген къоянчыкъгъа.

– Не болгъанды, къаргъа, мени нек тохтатаса? – деп соргъанды къоянчыкъ.

– Аллынга къарачы, – дегенди къаргъа, – бир уучу уру къазып кетгенди. 

– Сау бол, къаргъа, ансы уучугъа аш бола эдим, – деп секирип урудан ётгенлей, аллындан бёрю чыгъып къалгъанды.

– Татлы къабынчыкъ, ач болуп тура эдим да, не иги болду аллыма кесинг келип къалгъанынг! – деп харх этип кюлгенди бёрю.

– Жюйюсхан бёрю, не хатамы кёргенсе, мени тёресиз-сюдсюз ашап къояргъа? – дегенди къоянчыкъ.

– Тюз айтады къоянчыкъ, – деп сёлешгенди къаргъа да терекден.

– Угъай, терс айтады, – дегенди тюлкю уа, чырпыладан чыгъып. Къоянла къачан да бёрю ашы эдиле.

– Даулаша турмагъыз да, чабышып экигизден къайсыгъыз хорласа да, тюз ол боллукъду, – дегенди къаргъа биягъы. – Тюлкю, сен да чап, бёрю хорласа, санга да бир юлюшчюк жетер.

– Сен а керти да акъыллы къаргъа кёреме, – деп тюлкю да алагъа къошулгъанды.

– Ол эмен терекни кёремисиз? – дегенди къаргъа, – алайдан чабы-шырыкъсыз. Бу мен къонуп тургъан терекге алгъа жетген не этерге да эркинди.

 Ючюсю да саф тургъандыла да, къаргъа белги бергенлей, яра чапхандыла.

 Къаргъа терекден, тасха билдирмез ючюн:

– Ай, аман кесинг а, хорлатаса, чап, чап! – деп къычыргъанды артха къалгъан къоянчыкъгъа.

 Бёрю бла тюлкю жанаша келе келип, терен уругъа кетгендиле, къоянчыгъ а акъыллы къаргъагъа ыспас этип, чырпыла ичине ташайгъанды.

САБАНЧЫНЫ КЮЧЮ
 Къайда эсе да бирде бир тажал киши жашагъанды. Ишден арый-тала билмегенди ол. Аны агъач талада сабаны бар эди. Ол, ёгюзлерин да аллына этип, сабаннга тебрегенлей, киштиги да ызындан тагъылгъанды.

 Сабанчы сабан агъачха алты ёгюзюн къош жегип, сабан сюрюп башлагъанды.

 Киштиги чычхан тутуп, ойнай тургъанлай, агъачдан бир мазаллы къаплан чыкъгъанды да, киштикчикни кёрюп, сейирге къалгъанды. 

– Сен кесбизникиледен болурса дейме, алай былай гитчечик, арыкъчыкъ нексе ансы? Къарачы, мен къаллайма! Эшта, санга азап чекдирип турадыла! – дегенди къаплан. 

 Киштик аман акъыл этип, мугурайгъанды да:

– Да хау, сени хатанг жокъду, къарындашым. Агъачда жашаса, тойгъунчу ашайса. Къарыуунг-кючюнг! Кишиден къоркъмайса. Мен а сабанчы бла турама. Ол сабан агъачха юч къош ёгюз кеси жегеди, алагъа чыбыкъ урады, къычырады. Алай къарыулуду ол. Кёремисе жерни тюбюн башына айландырып баргъанын. Мен былай жашагъаныма да къууанып турама, – дегенди. – Андан сора да ол манга чычхан тутдурады, фуу-фуу!

– Къайдады ол генезир, бир кёргюзтчю аны манга! – деп къычыргъанды къаплан. – Мен аны ийматын юйюрейим бусагъат. Къарачы сен къарындашчыгъымы къыйнагъаны кёлюне жетмей, дагъы да анга чычхан тутдуруп, башын бедишлик этип тургъанына!

– Угъай, угъай! Сагъыннган да этме аны. Тутса, санга этериги да алайды.

– Хау, ма былай, къачып тогъуз суудан ётмеге эдим. Агъачда менден къарыулу жокъду, сора мен къайда эсе да бир сабанчыдан къалай къоркъурма!

 Киштик къапланны иги къозумагъа къоюп, сабанчыгъа элтип баргъанды. Сабанчы уа, ёгюзлеге къычыра, чыбыкъ жетдире, сабан сюре болгъанды. 

Къаплан ачы хырылдап:

– Сен мени къарындашчыгъымы былай нек къыйнайса?! Не къарыуу жокъ, не ёсюмю жокъ! Хайда, тутушхан этебиз! – деп тохтагъанды.

– Сен айтхан, – дегенди сабанчы. – Алай къарыууму юйде къоюп кетгенме, алып келейим да, демлешейик!

– Терк бол, мени заманым жокъду! – дегенди къаплан.

– Э, да сен а хыйлачы кёреме. Мени юйге чапдырып, кесинг а къачып кетер умут этесе, – дегенди сабанчы.

– Ийнанмай эсенг мени терекге байла да, чап! – дегенди къаплан.

 Сабанчы къапланны терекге аркъан бла ычхынмазча байлагъанды. Сора, базыкъ къазыкъ алып, тюгюн бардыра, къапланны арыгъынчы тюйгенди. Тюе-тюе, къапланны ырмах этгенди да, аркъанын тешип:

– Кючюмю алып келсем а къалай боллукъ эдинг?! Хайда, агъачынга къуру! – деп къапланны агъачха къыстап ийгенди. Киштиг а, хата андан чыкъмагъанча, сабанчыны аягъына кесин ышый, татлы мурулдагъанды.

КЮЙСЮЗ ХАН
 Бир кюйсюз хан жашап болгъанды.

 Ол бир жарлы жашны тутханды да, зинданнга атханды. Жашны анасы, жиляй-жиляй, ханнга баргъанды да:

– Алтын этегинге баш урама, сыйлы хан, жашыма жазыкъсынмай эсенг да, къартлыгъыма хурмет эт да, жангызымы жибер, – деп, жал барып, тилегенди.

– Бир ёчюм барды да, жашынг анга амал этсе, иерме, - дегенди хан.

 Бегеуюлле жашны ханнга келтиргендиле.

– Эй, жигит! – дегенди хан. – Мен санга бир къой да, аны ашарыкъ ашын да берейим. Бир айдан базманнга салып, тартхан этерикме. Къойгъа эт къошулса – башынг тайды!

 Жаш охо дегенди, алай болгъанлыкъгъа не этерге уа билмегенди. Ассыры сагъыш этгенден, башы хайран болуп, жаш орамгъа чыкъгъанды да, бир акъсакъал къартны кёргенди. Сора къатына баргъанды да, салам берип, жарсыуун айтханды.

– Жашым, жарсыма, – дегенди къарт, – гатча бёрю тут да, къойгъа жетмезча такъ. Не иги бакъсанг да, къой айнырыкъ тюйюлдю.

 Жаш акъсакъал айтханча этгенди.

 Къой ашаргъа кюрешгенликге, бёрюден ассыры къоркъгъандан, ашагъаны татымагъанды.

 Бир айдан хан къойну базманда тартханды да, къойгъа эт къошулмагъанын кёргенди.

 Огъурсуз эди хан, алай сёзюме ёлсем халкъ не айтыр деп, жашны башына эркин этгенди. 

ЖЕТИ АКЪЫЛМАН
 Жети акъылман базаргъа баргъандыла. 

Базарда айлана кетип, ач болгъандыла да, жетиси да жети аякъ айран бла жети къош къалач алгъандыла. Тынч-ырахат ашар умутда, ала, терек салкъыннга киргендиле. Ауузланыр аллында къол-бет жууаргъа кереклисин ала да биле эдиле. Алай суу ким келтирсин ансы?

 Тамата акъылман, туруп, былай айтханды:

– Биригиз, чабыгъыз да, суу алып келигиз!

 Алай сёз таууш этген болмагъанды.

– Эй, хатерсиз кюлтыпысла! – дегенди ол. – Алай эсе, аузугъуздан къойсыгъыз сёз чыгъарсагъыз да, суугъа ол барлыкъды!

 Акъылманла ауузларына суу алгъанча, шум болгъандыла.

 Алайгъа бир факъырачы келгенди да, садакъа тилегенди. Алай жети акъылмандан бири да къымылдамагъанды. Факъырачы кёп сагъыш эте турмай, бир аякъ айран бла бир къош къалачны ашагъанды. Анга жукъ айтмагъанларын кёрюп, ол энтда бир аякъ айран бла бир къош къалач бошагъанды. Алай эте, факъырачы жети акъылманны юлюшюн да ашап, жолуна кетгенди. Жолуна кетерден алгъа ол факъырачы, ышара-кюле, жети аякъны айран жугъусун жети акъылманны бетине жакъгъан эди.

 Акъылманла уа олтура эдиле шум болуп.

 Къайдан эсе да алайгъа бир калак ит келгенди. Ол айран аякъланы жалап бошагъагдан сора, акъылманланы бетлерин жалап башлагъанды. Ит тамата акъылманны бетин жалай, къалай эсе да, тилин аны аузуна сукъгъанды.

– Хиррр, хужу къаллыкъ! – деп къычыргъанды ол.

 Акъылман нёгерлери уа:

– Челек ал да, суугъа бар! – дегендиле бирден.

 Алай къол-бет   жуугъандан не келсин, ашарыкълары жокъ эди сора.

ЖАРАШЫУЛУ КЪАТЫН
 Бир элде бир жарлы жаш жашагъанды. 

 Иш кёллю жаш эди ол. Кече-кюн демей, агъачда отун этгенди. Этген отунун эшегине жюклеп, шахаргъа элтгенди, сатханды. Ол иш эди анасын, кесин да айыпсыз жашатхан. Иши къыйын эсе да, жашаууна ёкюнмегенди.

 Бир киши жашха ишекли болгъанды да: «Бу халал къыйыны бла жашагъан адамгъа ушамайды. Мен муну сынап кёрмей къоймам», - деп къаст этгенди. Этгенди да, кимни да кёзю къарарча балтасын ол жаш келлик жолгъа атханды. Отун этип келген жаш жолда атылып тургъан балтаны кёргенди да, алгъанды. 

 Киши бугъуп тургъан жеринден чыгъып:

– Балтамы тюшюргенме да, аны излей барама, кёрген иш эсенг, - деп соргъанды.

– Сен излеген балта бу тюйюлмюдю? – дегенди жаш, балтаны кишиге узата.

– Ай, Аллах ыразы болсун! – деп къууаннганды киши.

 Шахарда отунун сатып, хакъына аш-азыкъ алып, жаш юйюне къайтханды да, хапарын анасына айтханды.Анасы жашына бек ыразы болгъанды.

 Экинчи кюн да жаш, эшегин жегип, отуннга тебрегенди.

 Биягъы киши балтасын жолгъа атханды. 

 Жаш балтаны жерден алгъанлай, киши бугъуп тургъан жеринден чыкъгъанды да:

– Ашхы улан, бюгюн а балта тапмагъанмыса? – деп соргъанды.

– Хау, тапханма. Бу сени балтанг эсе, ма, ал, - деп жаш балтаны ол кишиге бергенди. – Манга киши хакъы керек тюйюлдю.

 Ол киши жашны ашхы адам болгъанына, ёз къыйыны бла жашагъанына ишексиз болгъанды да: «Не уллу насыпха да тийиншлиди бу жаш!» – деп, Аллахха тилек этгенди.

 Ючюнчю кюн да тюбегенди киши жашха. Тюбегенди да:

– Ашхы улан, юйюрлю болур заманынг жетип турады, къадарынгы сынап кёрюрмю эдинг? – дегенди. – Мен санга бир жарашыулу къыз табайым, сен «хо» дей эсенг.

 Жаш ассыры уялгъандан не «хау» не «угъай» деялмагъанды. Юйге келгенлей а хапарын анасына айтханды. Анасы уа:

– Жашым, жарашыуулу къыз санга Аллах берге эди, андан уллу насып бизге къайда, - деп къууаннганды. – Ким эсе да ол киши бир огъурлу адамды. Тюбесенг, ыразыма де.

 Арада эки кюн озгъанды.Ючюнчю кюн ол киши жашха тюбегенди да:

– Не деп тураса?- деп соргъанды.

– Айтханынгча къыз тапсанг, бек ыразы боллукъма, – дегенди жаш. 

 Юч кюннге кеч къалгъанса. Ол мен айтхан къызны башха жашха бередиле. Тойлары бюгюндю. Той башланнгынчы жетсенг, ким биледи, ол къыз санга барып да къалыр, - деп жашха бир къуругъан шаптал бутакъчыкъ узатханды. – Ма, ал, бир жугъунга жарар.

 Жаш ол къыз жашагъан элге чабып бара, киеу нёгерлеге тюбеп къалгъанды да:

– Аланла, бу этгенигиз неди?! Ол къыз бла мен эртте сёз тауусханбыз! – дегенди.

 Дауур-даулаш болгъандыла. 

– Аууз не да айтыр, шагъатынг бармыды? – деп соргъанды жыйын тамата.

– Хау, барды, – дегенди жаш. – Бу къуругъан чыбыкъчыкъны отха атайым да, ол кюйюп кетсе – къыз сизни, чагъып башласа уа къызны мен элтеме.

 Жаш шаптал бутакъчыкъны шыхыр отха атханды. Бутакъчыкъ жаннган угъай, чагъып, чапыракъ этип башлагъанды.

 Киеулюк не бек адыргы этген эсе да, жыйын тамата Аллахны къадарына бойсунмай амал жокъ дегенди да, жыйынын ызына къайтаргъанды. Жаш а, адетдеча, той этип, къатынчыгъы бла жашап башлагъанды.

 Кюнлени биринде гудучула гумуларын тонап кетгендиле. Чычхан къабар бурху да къоймагъандыла ала. Энди жаш не этсин? Агъачха барып, отун этер эди, алай отунну ахча этгинчи, ачдан инжилликдиле.

 Къатынчыгъы жашны амалсызлыгъын кёрюп:

– Э киши, шахаргъа бар да, гыранчамы сат. Хакъына ашарыкъ алырса, – дегенди.

 Амалы не эди, гыранчаны да алып, жаш базаргъа баргъанды. Базарда анга бир госта кёсечик тюбегенди да:

– Ашхы улан, гыранчангы мени эчкиме алыш, – дегенди. – Жюнюн сатарса, сютюн ичерсе.

 Жаш гыранчасын эчкиге алышханды.

– Эй, ашхы улан, эчкинги хоразыма алышмазмы эдинг? – деп соргъанды экинчи кёсе, ызындан жетип. – Ол сени эрттен намазгъа уята турур эди. Кёремисе, кеси да къалай ариуду.

 «Эчки ашхы, алай хораз да аман тюйюл», - деп ойлагъанды да, жаш эчкисин хоразгъа алышханды.

– Хоразынгы ийнеме алыш? – дегенди ючюнчю кёсе. – Къатынчыгъынг тигиу этер, эски жамар. Киши да ийлыкъмаз сизден, зыккылласыз деп.

 «Керти айтады. Хоразны къычырыгъындан бизге не? Андан эсе къатынчыгъымы къууандырсам а», – деп ойлагъанды да, хоразын ийнеге алышханды.

 Юйге келе, жаш къангнга кёпюрчюкде абынып, ийнесин суугъа тюшюргенди. Суугъа кирип, ийнесин излерге ийилгенлей, суугъа бёркю да тюшгенди. Жаш бёркюнден да къуру къалгъанды.

 Эшегин алтындан, кюмюшден жюклеп, алайтын бир бай саудюгерчи ётюп бара болгъанды.

– Эй, алан, сууда не излейсе?! – деп соргъанды ол.

– Ийнеми суугъа тюшюргенме да, аны излейме, – дегенди жаш.

– Ийнени уа къайдан алгъан эдинг?

– Хоразгъа алышхан эдим.

– Хоразны уа къайдан алгъан эдинг?

– Эчкиге алышхан эдим.

– Эчкини уа къайдан алгъан эдинг?

– Къатынымы гыранчасына алышхан эдим.

– Ай, насыпсыз а, юйге къалай барлыкъса энди, къатынынг этинги чийлей ашар да? – дегенди саудюгерчи, анга жан аурутуп.- Аны бла да къалмай, бёркюнгю суугъа алдыргъанса.

– Къайгъырма, саудюгерчи. Аны ючюн къатыным манга сёз да айтырыкъ тюйюлдю, - дегенди жаш.

– Къалай айтмаз! Айтханны къой да, ата юйюнгден къыстап ийгенин да кёрюрсе, тейри-лязим. Алай тюйюл эсе, ёчешеме. 

 – Да ёчешейик, – дегенди жаш да. – Къатыным манга сёз айтса, мен санга юч жыл жалчы болама.

– Айтмаса уа, – дегенди саудюгерчи да, – алтыным, кюмюшюм – сени.

 Экиси да къол тутушхандыла.

 Саудюгерчи: «Хакъсыз юч жыл ишлерик жалчы тапдым!» - деп къууанч тыпырлы болгъанды.

 Экиси да жашны юйюне келгендиле.

 Къатынчыгъы босагъадан окъуна жарыкъ ышара:

– Гыранчамы сатдынгмы, - деп соргъанды.

– Хау, – дегенди жаш.

– Хакъына уа не алдынг?

– Эчки.

– Бек иги этгенсе. Жюню, сютю да – хайыр. Къайдады эчкинг?

– Хоразгъа алышханма.

– Нечик иги этдинг, эрттен намазгъа уята турур. Къайдады хораз? – деп соргъанды къатынчыгъы.

– Ийнеге алышханма, – дегенди жаш. 

– Эски жамаргъа ийнем болмай тура эдим, да не ашхы этдинг. Берчи, бир кёрейим.

– Абынып, жыгъылгъанма да суугъа тюшюргенме.

– Ах кюнюм, жугъунгу ачытмай къойдунгму?! 

– Кёресе да, жукъ да болмагъанды.

– Ийнени излейме деп суугъа киргенди да, ийилгенлей бёркю да суугъа тюшгенди! – деп кюлгенди саудюгерчи. 

– Тоба-тоба, ол айтханынг неди? – деп элгеннгенди къатынчыкъ.

– Ол айтханым а – бёркюн да суу алып кетгенди! 

– Уллу Аллах, минг шукур санга! – дегенди жаш къатынчыкъ.- Суу кесин да алып кетмегени уа!

 Саудюгерчи, ичи кюе, эшек жюгю алтын хазнасын жашха берип, жолуна кетгенди.

КЪАРЫНДАШЛА
 Бир элде эр бла къатын жашагъандыла. Жарлы жашагъандыла, къолайсыз. Аланы эки жашлары бар эди. 

 Заман оза, жашла уллу болгъандыла, бирер юйюр да къурагъандыла. Кичи къарындаш ата-анасы бла къалгъанды, таматалары уа, эл къыйырында юй салып, ары кёчгенди.

 Тамата къарындаш бир байгъа жалчы болгъанды. Беш жылдан эки ёгюз бла сабан агъач къурап, къыйналса да, сабийлерин ач этмей ёсдюргенди.

 Кичи къарындашха да тынч тюйюл эди юйюр кечиндирген. Сабийлеринден сора да, ол ата-анасына къарай эди. 

 Бир жыл а, жауун жаумай, сабан кюйюп къалгъанды. Эки къарындаш да сабанларындан жыйгъан арпа онушар къапчыкъ болгъанды – жан сакъларчы бир.

 Тамата къарындаш: «Кичими юйюрю уллу, атам, анам да аны юсюнде. Тирлиг а аз. Мен анга болушургъа керекме. Кесине айтсам, алыргъа унарыкъ тюйюлдю» – деп ойлагъанды. Сора, къарындашы кёрюп къоймазча, кече белинде бир къапчыкъ арпаны да кётюрюп, кичисине тебрегенди.

 Кече къарангы эди. Тамата къарындаш жюк кётюрюп баргъан бир адамгъа да тюбегенди,алай ким болгъанын эслеялмагъанды. Ол кичи къарындашыны гумусуна жашырын кирип, къапчыгъын аны къапчыкъларына таяндырып кетгенди.

 Юйге къайтып келсе, къапчыкълары – он. «Бирин къарындашыма элтип келе ушаймада, бу не аламатды?» – деп тамата къарындаш сейир этгенди. Сора къапчыкъларындан бирин кётюрюп, кичисине тебрегенди.

 Китип бара, тамата къарындаш биреуге тюртюлгенди. Къараса, ол а кичи къарындашы.

– Кече белинде, къапчыкъ да кётюрюп, къайрыса? – деп сейирсиннгенди ол.

Иш а былай болгъанды. Кичи къарындашы да: «Тамата къарындашым къыш къатыкъсыз къыйналлыкъды, юйдегиси-юйюрю, тирлиги да тирлигимден осал эди. Мен къалай-алай болсам да, ол ач болмасын» - деп ойлагъанды. Сора къапчыкъ арпаны да сыртына алып, кече белинде тамата къарындашына тебрегенди.

Экиси да бир бирлерине хапарларын айтхандыла да, кёз жашлары бетлерин жууа, къаты къучакълашхандыла.

Ма, къарындашла десенг!

ЧЁРЧЕК КЪАТЫН
Бир жарлы кишини бир ариу къызы бар эди. Аны тилеп келген жашха къыз:

– Мен чёрчек къызма! – деп къоя эди.

 Чёрчек къатын а кимге керекди!

– Къызым, юйде къалып къаласа, - деп атасы бек жарсыгъанды, къылыгъын тюрлендиралмагъанды ансы.

Ол ариу къызны хапарын бир жаш эшитгенди. Эшитгенди да, аны тилей баргъанды.

– Ала эсенг, барайым, ашхы жаш. Алай мен чёрчек къызма! – дегенди. – Къылыкъ этерме да турурма.

– Къылыкъсызлыгъынг а недеди? – деп соргъанды жаш.

– Бир бирде мен кесими бийче къыз сунуучума! – дегенди къыз.

– Да мени къылыгъымы да бир да сурама, – дегенди жаш да. – Бир бирде мен да кесими ургъан тели сунуучума.

Да сора биз келишип жашаяллыкъбыз, - дегенди къыз. 

Жаш ол ариу къызны алып, жашау этип башлагъанды.

Сабан жетип, аны орургъа жангы къатынлы жаш изеу чакъыргъанды. Къой союп, уча биширгенди да:

– Тюшге бу учаны жылылай келтирирсе, - деп кетгенди.

Эри сабаннга кетгенлей, къатыны ариу да кийинип, кюзгю аллына олтургъанды да, кёзлерине, къашларына къына сала, тюшге дери булжугъанды. Ит учаны элте туруп да тепмегенди жеринден.

 Тюш болгъанды, изеу арыгъанды, уча уа жокъ.

 Жаш, атын чапдырып, юйге жетгенди да, атдан секирип тюшюп, юйге киргенди. Юйге кирсе, къатынчыгъы кюзгю аллында кокалана, мёлек кёрюмдюсюне сюйюне тура эди.

 – Къатын, бу кюз къазауатда олмуду къайгъынг? – деп ачыуланнганды жаш. Ол а:

 – Алан, не къычыраса былай? Тутхан къылыгъым барды деген эдим да, унутханмы этгенсе? – дегенди, эрин сансыз этип.

 – Да къалай ачыуланмагъын, эл аллында башымы жерге къаратдынг. Изеу жыйын, аны ач къояргъа жараймыды?! Къайдады уча, кесим элтейим? – дегенди жаш.

 – Ит алып кетген эди, - дегенди къатын, кёзюн кюзгюден айырмай.

 Да сора, багъалычыгъым, тутхан къылыгъым а мени да барды дегеним эсингде болур, жанчыгъынга тиймесин, - деп чёрчек къатынчыгъын къамичи бла яшхы тюйгенди.

 – Къор-садагъанг болайым, ёлтюресе, къой! – деп жалыннганды сора ол, чёрчеклигин унутуп.

 Ол кюнден сора ол ариу къатынчыкъ эрин бир да мудах этмегенди.

АЛТЫН БАЛТА
 Бир элде юч къарындаш жашагъанды.

 Ала жашай тургъандыла да, айырылыргъа оноу этгендиле. Таматагъа – юй, ортанчыгъа - эки ёгюз бла сабан агъач, кичиге уа – жауур эшек жетгенди.

 Не этерик эди кичи къарындаш, эки таматасына жалгъа тохтагъанды. Алай болгъанлыкъгъа ала аны юсюне, башына къарагъанны къой, къарнын да тойдурмагъандыла.

 Бир жол тамата къарындашы кичисине:

 – Сыртынгдан тюшюп турма да, агъачха барып, къышха отун эт! – дегенди.

 Этмей а не амал! Атасыны балтасын, бир жол азыкъчыкъ кибик да алып, кичи къарындаш агъачха кетгенди.

 Юч кюн отун этгенди жаш. Арып, ач, суусап да болуп, ол черекге эннгенди. Алай аягъы тайып кетип, ол суугъа жыгъылгъанды. Балтасын тюшюрюп, батаргъа да аздан къалып, кичи къарындаш жагъагъа кючден чыкъгъанды. Бир кесек солуу алгъандан сора, жаш балтаны сууда кёп излегенди, алай табалмагъанды. Энди не этсин жаш, балтасыз къалай барсын юйге? Къарындашлары ёлтюрюп къоярла да!

 – Не аман кюн туугъан эдим дуниягъа! – деп къычыргъанды ол, жашаууна ёкюнюп. - Ит да жашамайды менича!

 Алайлай агъач ичинден, акъ сакъалы да белине жете, бир къарт чыкъгъанды да:

 – Не болгъанды, ашхы улан, нек мудахса? – деп сёлешгенди.

 – Да мудах болмай не этейим, балтаны суугъа тюшюргшенме да, тапмайма? – дегенди жаш. – Къарындашларым къырс адамладыла, жашаусуз этерле.

 Акъсакъал къарт:

 – Балтанг бумуду? – деп, жашха алтын балта кёргюзтгенди.

 – Угъай, - дегенди жаш. – Мени балтам алтын балта тюйюл эди.

 – Сора бу болур, - деп къарт кюмюш балта узатханды.

 – Хурметли акъсакъал, манга кишини ырысхысы керек тюйюлдю, - дегенди жаш.

 – Баям, буду сора! – деп акъсакъал къарт жашха темир балта узатханды.

 – Хау, хурметли тамата, кеси окъунады. Аллах ыразы болсун санга, ансы башым балахха къала эди! – деп къартха уллу ыспас этгенди кичи къарындаш.

 – Сен тюз адамса, анангы сютюнден халалдыла была санга, - деп акъсакъал къарт балталаны ючюсюн да жашха бергенди. Бергенди да, думп болуп къалгъанды.

 Кичи къарындаш отун да этип, балталарын да алып, юйге къайтханды да, къартны хапарын айтханды.

 Тамата къарындаш аны эшитгенлей, къатынына жол азыкъ этдирип, атасыны балтасын да алып, агъачха кетгенди.

 Тамата къарындаш черекге жете келгенлей, балтасын суугъа сызгъанды. Отун эди дейди аны къайгъысы! Сызгъанды да:

 – Эй, былайда адам баласы бар эсе, балтамы суугъа тюшюргенме да, табалмайма, ой, бир болушлукъ! – деп къычыралгъанын къычыргъанды.

 Биягъы акъсакъал къарт келгенди да:

 – Не болгъанды, ашхы улан, агъач жаныуарланы алындырып къояса да? – деп соргъанды.

 – Атамы балтасын суугъа алдыргъанма сора къычырмай не этейим?! – деп сытылгъанды тамата къарындаш.

– Бумуду? – деп къарт анга алтын балта кёргюзтгенди.

 Тамата къарындаш, кёзлери жана, къоллары къалтырай:

– Хау, буду! – деп алтын балтагъа узалгъанды. – Биргесине кюмюш балта да болургъа керек эди, кюмюш балтам а къайда?!

– Ётюрюк айтаса! – деп чамланнганды акъсакъал къарт, - сени балтанг суудады, кир да изле!

 Не эди амалы – киргенди. Алай не кёп излеген эсе да тамата къарындаш балтасын табалмагъанды.

 Агъачха, насып сынап, ортанчы къарындаш да барлыкъ эди, алай балтасыз не къыймат ансы.

ТИШИРЫУ ХЫЙЛЯ
 Бир кишини бир да бир ариу къатынчыгъы болгъанды да, менме деген бир бий улу анга бел буууп айланнганды. Узакъдан кёзю-къашы бла сёлеше, тап тюшсе уа аны къулакъчыгъына ариу сёзле шыбырдай тургъанды.

 Садакъа жыя айланнган бир къарт бий улуну муратын билип эди. Ол жашны къатына баргъанды да, садакъа тилегенди. Кете туруб а:

– Тиширыуну хыйласындан сени Аллах сакъласын, – дегенди жашха.

 Бий улу, ачыуланып:

– Не хыйла хапар айтаса? Къайда тиширыугъа аллай акъыл?! – дегенди.

 Бий улуну жууабы ол тиширыугъа ётгенди да: «Санга бир исси къапдырмасам, мен да мен тюйюлме!» - деп къаст этгенди. Сора гынттылы бий улуна, кёзю-къашы ойнай, ариу ышаргъанды.

 Бий улуна къанат битгенди.

– Ариука, къонакъ этер болсанг, юйюнге барыр эдим! – дегенди таукел.

– Эр кибигим узакъ жолгъа атланып турады да, ол кетгенлей келирсе, – дегенди къатынчыкъ жойкъулланып.

– Къачан кетеди?! – деп соргъанды бий улу, мыйыкъ тюбюнден ышара.

– Бюгюн!

 Ингир къарангысында гыттылы бий улу жаш къатынчыкъгъа келгенди. Ала ашаргъа олтургъанлай, эшик къагъылгъанды.

– Эринг кетген ушайды да! – дегенди ол къайгъа къалып.

– Къарындашым болур. Кюбюрге кир ансы ол экибизни да ёлтюрлюкдю! – деп къатынчыкъ гузаба этгенди.

 Жаш кюбюрге киргенди да, къатынчыкъ кюбюрню киритин этгенди. Сора эшикни ачханды да, эрин ийнакълай, эркелете, аш къангнгагъа олтуртханды. Къатынчыкъ, оспар бийни жюреги жарылсын деп, ол эшитирча уллу сёлеше эди. Сора кокаланып:

– Э киши, сен манга керек тюйюлсе! – дегенди.

– Ол дегенинг?! – деп абызырагъанды эри.

– Бий улучукъ мени амалтын ёле турады. Мен бий улун таба, сени не этеме!

– Не бий улучукъду ол?! Кеси да къайдады?! – деп, къамасына жабышып, секирип тургъанды эри.

– Кюбюрде. Ма ачхычы, ийнанмай эсенг, ач да къара!

 Бий улуну жаны къуругъанды.

 Къаны къартыкъгъа сыйынмай, эри ачхычны сермеп алгъанды. Эри ачхычны алгъанлай, къатынчыгъы харх этип кюлгенди да, эри абызырагъанды.

– Бу этгенинг неди? – деп соргъанды сора ол.

– Теличик, сен ойнагъанны да билмей кёреме?! – деп кюлгенди биягъы.

 Анга къошулуп эри да харх этип кюлгенди. 

 – Алай ойнаргъа жараймыды? Атылып, чачылып къала эдим да!

 Эрттенликде эри ишге кетгенлей, къатынчыкъ гынттылы бий улун кюбюрден чыгъаргъанды да:

– Ашхы улан, – дегенди ол, – билдингми энди тиширыу хыйля не болгъанын? Бийме, чырайлыма деп, тиширыуну намысы бла ойнама, аны кёлюн сындырма. Энди бар! Алай эсингде болсун: башха тиширыу кечмезге боллукъду.

СИЗ АНЫ НЕСИН БИЛЕСИЗ?
 Не болгъан эсе да, Хожаны кёкбаш эшеги тангнга ёлюп чыкъгъанды. Хожа эшегин къалай сюйгенин а ким билмей эди! Ёлген эшегине жюреги ассыры къыйналгъандан, Хожа, башын тюе, къычырыкъ этип жилягъанды.

– Айып тюйюлмюдю санга, бу этгенинг неди? – деп сёлешгендиле хоншулары. – Бир харам хайыуан ючюн кесинги нек ёлтюресе?

– Сиз аны несин билесиз?! – дегенди Хожа жиляй. – Сизге хайыуан болгъанлыкъгъа, ол манга адамдан да багъалы эди.

– Къой-къой, Хожа, тюз алай этерсе деб а турмай эдик!

– Этиб а не этгенме? Эшегиме жиляйма да, аны да огъурамайсыз!

– Бизни эшегинге тенг этип, дагъыда сен уллу сёлешесе, - деп кёлкъалды болгъандыла келгенле.

– Хурметли хоншуларым, мени салпыкъылакъ эшегим манга не сыйлы адамдан да багъалы эди. Тап атамдан да! Мен жарлы эшегимча къайсыгъыз жарагъансыз манга? Биригиз да угъай! Дагъыда жарлы эшегими жиляуун этерге къоймайсыз, – деп тырман этгенди Хожа.

ЖИГЕР КЪАТЫН
 Бир элде бир жигер къатын жашагъанды. 

 Баш иеси эртте ёлюп кетгенликге, ол сабийлерин ач-жаланнгач этмей ёсдюргенди. Аны акъылына, этимлигине сейир этмеген жокъ эди. Къартла окъуна аны бла кенгнгешип болгъандыла. Къаты, алай тюзлюкню сюйген тиширыу эди ол, айтханындан бир киши да чыкъмагъан. 

 Тул къатынны хапары бир саудюгерчи жашха жетгенди.

 «Мен да мен тюйюлме, ол къатынны эрнин къапдырмасам!» - дегенди да, къатын жашагъан элге келгенди.

 – Сени бек махтайды халкъ. Этимлисе, жигерсе, акъыллыса дейди. Айтханынгдан бир адам да чыкъмайды. Алай мен сени онгларма, угъай дей эсенг а ёчешейик!

 – Мен бир жарлы къатын, санга къалай тенг болайым? Алай ёчешмей болмай эсенг а, не амал, ёчешейик.

– Къалай ёчешебиз?! – дегенди жаш,хорларыгъына арталлы да шеги болмай.

– Эрттен бла кюнню чыкъгъанын ким алгъа кёрсе да, ол хорлагъаннга саналлыкъды.

– Хыликкямы этесе, ол сабий ёчню манга къалай айтаса?!

– Хау, ол сабийге да ёч тюйюлдю, алай, ашхы жаш, тиширыу бетими эт, -дегенди.
– Да охо. Ёчге уа не салабыз? – деп соргъанды саудюгерчи.

– Ким къытдырса да, ол сау жылны ат орун кюреп турлукъду, - дегенди къатын.

 Хыйлагъа уста саудюгерчи кесин къатынга алдатыр киши тюйюл эди: ол кече ортасында тургъанды да, юй башха чыкъгъанды. Сора кюн чыгъышха айланып, кюнню чыгъарын сакълагъанды.

 Тул къатын а хораз къычыргъынчы тёшегинде рахат жукълагъанды. Сора тургъанды да къол-бет чайкъагъанды. Энди танг атады деген чакъда арбазгъа чыкъгъанды да:

– Къолунга кюрек ал да, ат оруннга бар! – деп буюргъанды саудюгерси жашха.

– Кюн алыкъа чыкъмагъанды сора мен санга къалай хорлатдым?! – деп сейирсиннгенди саудюгерчи.

– Кюн чыкъмагъан эсе артха бурул да, Акъ къая башына бир къарачы! 

 Кюн Акъ къаяны башын жим-жим жылтыратып тура эди.

 Не этерик эди саудюгерчи, къолуна кюрек алгъанды да ат оруннга кирип кетгенди.

МИНГ ЁТЮРЮК
 Бир бай бла бир жарлы жолну кетип бара болгъандыла. 

Байны ахчасы бар эди, жарлыны уа – уууч унчугъу. Жолда кечикгендиле да, терек тюбюнде къалыргъа оноулашхандыла. 

 Жарлы киши терк окъуна от тамызгъанды да, унчугъун ийлеп, гюттю этгенди. Сора отда къыздырып, шыхыр тюбюне – кюлге сукъгъанды.

– Гюттю бишгенди, эки тенг этейик да ашайыкъ,- дегенди жарлы киши.

– Бишген а болур, алай экибизге азлыкъ этерикди ансы, - дегенди бай, хыйля этип.

– Да сора не этейик да? – дегенди жарлы.

– Ким иги ётюрюк айтса да, ол ашасын!

– Охо, – дегенди жарлы киши мыйыкъ тюбюнден ышара, – сен айтханлай болсун. 

– Мени атам, – деп башлагъанды бай, – къатын ала туруп, мен да киеу нёгерлени биргесине эдим. Жюз болуп баргъан эдик да, къайтхан а бешжюз этдик. Арбазда той-оюн, ашаргъа уа жукъ да жокъ. Гумуда жюз будай бюртюк асыралып тура эди да, аны къазгъа жюклеп, тирменнге элтдик. Ашасын, солусун деп, къазны суугъа ийдим. Ун тартылгъанлай, къазны сюрюп келейик деп, суугъа барсакъ, аны эки къабыргъасын да чакъан ашап. Атам къамиш эшип, къазны къабыргъаларын жамады да, юйге къайтдыкъ. Къайтдыкъ да, къазны союп, лёкъум-хыбырт биширип, жарагъан той этдик.

– Мени атамы, – деп башлады жарлы да, – он минг бал батманы бар эди. Ол бал чибинлени эрттен сайын отларгъа санап ийиучю эди. Ингирде да санап жыйыучу эди батманлагъа. Бир жол а бир бал чибин келмей къалгъанды. Атам аны кёп излегенди, алай табалмагъанды. Тёртюнчю кюн бал чибинибиз, бойну да ашалып, юйге кеси келгенди. Бир эссиз киши аны ёгюз бла бирге сабан агъачха жегип, сабан сюрген кёре эдим. Атам хакимге биргъанды да, къозладан бла татийден дарман этдирип, бал чибинибизни жарасына жакъгъанды. Жарасы сау балгъанды, алай бойнунда бир уллу къоз терек битгенди. Аны тюбюне жай чилледе сау элни малы сыйыннганды. Бир жол атам ол терекни тюбюнде жукълап къалгъанды. Терек бутакъгъа къоннган къаргъа аузундан къозун тюшюргенди да, ол къоз атамы башына тийгенди. Атам а, ачыуланып, къаргъаны топракъ тугул бла ургъанлай, аны эки канаты да эки ариу ёзен болуп къалгъанды. Бал чибинлеринден экисин сабан агъачха жекгенди да, сабан сюргенди, урлукъ сепгенди. Эрттен бла атам жетген будайны чала тургъанлай, аякъ тюбюнден къоян къачханды. Ол чалгъысын сызып ийгенди да, чалгъы сап къоянны арт бутуна чанчылгъанды. Къоян къачып, чалгъы – чалып, биз гысты байлап, ингрге ишибизни бошайбыз да, атабыз къоянны тутуп тюйюп башлайды. Ичинден бир къагъыт чыкъгъынчы тюеди. Къагъытны ачып къарайбыз да, анда уа… - деп жарлы кёзлерин хыйля сюзгенди. – Анда уа…

– Анда уа не?! – деп соргъанды бай, андан ары тёзалмай. 

– Анда уа жарлыгъа – гюттю, байгъа – зукку чибин деп жазылып эди.

 Жарлы, бал татдырып, гюттюсюн ашагъанды, хыйлачы бай а аууз сууларын жута къалгъанды.

АХЫРАТДАН КЕЛГЕН
 Бир элде бай саудюгерчи жашагъанды. 

 Бир жол саудюгерчи сатыу этерге бир узакъ шахаргъа кетгенди. Ол кетгенлей, садакъа тилей, юйюне бир жарлы киши келгенди.

– Ай хариб а, былай аман къайда тозурагъанса? – деп соргъанды саудюгерчини къатыны. – Юсюнг зыккыл, къарнынг – ач.

– Къой, сорам, эгечим. Ахыратдан келе турама. Анда сынатхан зарауатлыкъларына адам тёзюп амал жокъду, - деп жилямсырагъанды пакъырачы. – Тамбла ары къайтмай амалым жокъду. Ой, менден жарлы болурму бу эки да дунияда?!

 Пакъырачыгъа жаны ауруп, къатын терк окъуна эки тауукъ биширип, къангагъа салгъанды, боза да келтиргенди, юч тюмен ахча да бергенди. Сора:

– Жанынга къурман болайым, мени атамы кёрген иш а болурмуса? – деп соргъанды къатын. – Къарасакъал, кенгмангылай, келбетли киши эди ол. Бир ай болады ол ары кетгенли.

– Кёрмей а! Бир жерде турабыз сора къалай кёрмезем.

– Къалайды да харип? – деп соргъанды, адыргыгъа къалып.

– Эгечим, аман болгъанды. Ашы-сууу жокъ, юсю-башы тозурап, бек къыйналады, - дегенди пакъырачы.

 - Къорунг-садагъанг болур эдим, ашхы киши, сен атама бир жукъ ала барсанг эди, - деп жалыннганды саудюгерчини къатыны жиляй.

– Нек элтмейме, эгечим? Сен къызгъанма ансы, сау арба жюклесенг да элтирме.

 Саудюгерчини къатыны эки ёгюз жегилген арбагъа тогъуз машок будай, тогъыз машок тары, тогъыз машок ун, тогъыз пуд жау, тогъуз пуд бишлякъ, тогъуз къауум кийим, тогъыз бёрк, тогъуз къауум чабыр салгъанды. Къолуна да токъсан тюмен бергенди.

 Пакъырачы, насыбына къууана, ёгюз арбагъа минип, элине кетгенди, саудюгерчи уа, алыш-бериш этип, юйюне къайтханды. Къайтса, къатыны тёгюлюп жиляй тура эди.

– Не къан жаугъанды, къатын, нек тараласа былай? – деп соргъанды саудюгерчи.

– Мен жилямай, ким жилясын. Ахыратдан бир адам келгенди да: «Атанг ашдан ёле турады», - дегенди сора, - деп хапарын башдан аякъ айтханды.

– Жел азыгъы этип къойдунг да ырысхымы! Тыпырынг къуругъан, къайда кёргенсе сен ол дуниядан адам келип?! Ёзюз арба бла ахыратха баргъанны уа къайда эшитгенсе?! – деп хахай эте, бек иги атын жерлеп, саудюгерчи пакъырачыны ызындан сюрюлгенди.

 Пакъырачы ызына къарай бара болгъанды да, жолну букъу этдирип келген бир атлыны кёргенди. Сора:

– Тейри, бу къыстау атлы игиликге келмейди, – деп, арбасын агъачха бургъанды. Ёгюзлени тууаргъанды да, отларгъа бошлагъанды, кеси уа, «ахыратха» элтип баргъан бёрклеринден бирин алып, жолгъа чыкъгъанды.

 Саудюгерчи пакъырачыгъа жете келгенлей:

 – Былайтын ауур жюкленнген ёгюз арба ётюп иш кёрмегенмисе?! – деп соргъанды.

– Кёргенме. Арбасы, ёгюзлери да бир аламат келбетли киши озгъан эди.

– Эрттеми озгъанды?- деп гузаба этгенди саудюгерчи.

– Сен жеталлыкъ тюйюлсе, - дегенди пакъырачы. – Ат жюрюте билмейсе. Жетсенг да, сен анга эталлыкъ жокъду.

– Да сора къалай болсун да?! – дегенди саудюгерчи амалсыз.

– Мен болушур эдим, алай былайдан кетер амалым жокъду. Бийим уудады. Лячинин а манга аманат этип кетгенди. Бу бёрк ичиндеди лячин, –дегенди.

– Бёркюнгю манга бер, – дегенди саудюгерчи. – Лячин манга аманат болсун.

 Саудюгерчи атындан тюшгенди да, пакъырачыны миндиргенди.

– Къайда да лячинни учуруп иерсе! – деп пакъыпачы, къамичи ойната, жортуп кетгенди.

 Кёп сакълагъанды саудюгерчи, алай не ол адам жокъ, не аны бийи жокъ. Саудюгерчи, шекли болуп, бёрк ичине къолун сукъгъанды. Алай саудюгерчи къуру бёркню ичинде не табарыкъ эди. Ол адам аны сыртлап кетгенин ангылап, саудюгерчи юйюне мугурайып къайтханды. Къайтханды да:

– Атымы ичи кюйюп, уручуну жеталмадым, - деп къатынына ётюрюк айтып къойгъанды.

ХАН БЛА УСТАЗ
 Къайда эсе да бирде бир хан жашап болгъанды. Аны бир акъыллы устазы бар эди. Бир кюн хан устазыны кёлюн алама деп, аны намысына уллу курманлыкъ этгенди. Ол къууанчда ханшу къыралладан да бар эдиле къонакъла.

 Не айдыраса, ашарыкъ, ичерик эркин, къартла алгъыш айта, жашла тепсей-ойнай, ханны кёлю жарыкъ.

 Ичги татыгъан хан устазына:

– Хурметли устазым, – мен кесими сенден уллу этмейме, сора сен кесинги мени бла эркин нек жюрютмейсе? Татлы тенгингеча чам эт, ойнап айтханынг оспарлыкъгъа тергелмейди, – дегенди.

– Хан бла ойнар умут этген башсыз къалады, – дегенди устаз, – Мен а башым жеринде турса сюеме.

– Сен чочхаса, багъалы устазым! – деп кюлгенди хан. – Хайда, ханынга эт бир чам!

– Сен а, жюйюсхан, файгъамбаргъа ушайса! – дегенди устаз.

 – Мен ашаргъа, ичерге сюйген бир саякъ хан, файгъамбаргъа къалай ушар эдим?! Аны къой да ханынга бир иги чам этчи! – деп къысханды хан устазын биягъы.

– Хурметли ханым, чочха жалан да чочханы кёреди, файгъамбар а сау дунияны.

 Хан кеф эди да, устаз айтханны ангыламагъанды. Хан устазына чочхаса деп, чочхагъа кеси ушап къалгъанды.

ШАХАР БАШЧЫ
 Бир узакъ къыралда бир огъурсуз шахар башчы жашагъанды. Адамла, аны генезирлигин кётюралмай, башха жерлеге кёчюп бара эдиле.

 «Тейри, бу ишден тюйюлдю!» - деп ойлагъанды къадий. Сора бир къауум ышангылы адам бла бир тилли болуп, жашырын оноу этгенди.

 Ол кюнню эрттенинде къулладан бири, тёредеча, шахар башчыгъа шай келтиргенди. Ол, шайны къангнгагъа салгъанды да, керилип шахар башчыны жаягъына ургъанды. 

 Шахар башчы эс жыяргъа, къулу аны жаягъына экинчи кере да ургъанды. 

 Кеси ёмюрюнде аллай учузлукъ, сыныкълыкъ сынамагъан шахар башчы ачыудан «тарс» деп жарылыргъа аздан къалып, хахай-къычырыкъ этгенди.

 Дауургъа къалауурла чабып келгендиле да:

– Не болгъанды да, не этебиз, жюйюсхан? – деп аллында сир къатхандыла.

– Бу начасны асмакъгъа асыгъыз, мени жаягъыма ургъанды! – деп буюргъанды ол. Алай къалаурланы бири да жеринден тепмегенди. 

 Шахар башчы, къаны къартыкъгъа сыйынмай:

– Бу къулдан туугъан къул мени жаягъыма эки кере ургъанды. Бир угъай, эки кере! Муну къойнуча союгъуз бусагъат дейме мен сизге! – деп къычыргъанды биягъы, тауукъча къарыла.

– Сизни уллулугъугъуз, жюйюсхан шахар башчы, энди чурукъ киринге жетмеген сыйсыз къулунг сени жаягъынга урур деп мен къалай ийнанайым, - дегенди тамата къалауур.

 Шахар башчы былай бедишлик тюшюнде да болмагъан эди. Аузу от къуса, не айтханын кеси да ангыламай эди энди.

 Къулладан бири шахар башчыны юйюне чабып баргъанды да:

– Атагъызгъа не болгъан эсе да болгъанды, биз аны тутуп тыялмайбыз, – дегенди. – Шашып къалмагъа эди, харип.

 Жашы атасына чабып келгенди да, хахай-къычырыкъ эшитип, эшик жепиден отоугъа жашырын къарагъанды. Къараса, атасы къолу жетген затны къабыргъагъа ура да чача, аягъы жетген затны табаны бла ура да ууата тургъанын кёргенди. Ол, шашмай, къутургъан итге ушай эди.

 Жаш отоугъа киргенлей, атасы:

– Бу сыйсыз къул мени жаягъыма ургъанды, бусагъат башын тайдыр! – деп шахар башчы къулладан бирин кёргюзтгенди.

– Сабыр бол, атам. Къулунг сени къалай урур эди? Ассыры кёп ишлегенден бир аман ауруу табаса, солугъан да эте тур, – дегенди жашы.

 Шахар башчы жашы анга алай этер деп турмай эди.

– Сен да мени шашханнгамы санайса?! Сен бу къуллагъа угъай, атанга ийнаныргъа керек эдинг! Къуру кёзюмден! Бюгюнден ары сен мени жашым тюйюлсе! – дегенди алынып-къутуруп.

 Жашы хакимни алып келгенин кёргенде уа, шашаргъа жетип къалгъанды. Энди шахар башчы тюйюшюрге чаба эди.

 Хапар ханнга жетгенди да, хан бир хапар билип кел деп ёзюрюн анга ийгенди. 

 Ёзюр шахар башчыгъа келгенди да:

– Къалайды саулугъунг? Хан тынгысыз болуп ийгенди мени санга, – дегенди.

– Мени саулугъуму хатасы жокъду, сыйлы ёзюр, ауругъанла башхаладыла, алай-былай боллукъла! – деп къычырып башлагъанды биягъы. Ёзюр баш чайкъай:

– Санга солургъа керекди, саулугъунга ассыры уллу кёллю боласа, –дегенди. Сора шахар таматагъа бир огъурлу адамны айырып, ызыны кетип къалгъанды.

 Ол кюнден сора эски шахар башчыны сёлешип киши да кёрмегенди. 

 «Кертиси бла да менми шашханма, огъесе аламы телидиле?» - деп ойлай эди ол, тапчаннга сыртындан тюшюп.

ТЮШ
 Бир уллу шахарда бир жаш юйюр бир да татлы жашай эди деп айтыу алайды. Аланы бир бирлеринден тасхалары болмагъанды.

 Бир кече къатын тюшюнде бир кишини кёргенди. Ол аны къаты къучакълап, зор бла уппа этгенди. Къатын къычырыкъ-хахай этип уяннганды да, эри:

– Жаным, былай нек элгендинг?! – деп соргъанды.

 Къатын эс жыйгъанды да, тюшюн эрине айтханды.

– Бюгюнден ары сен манга къатын тюйюлсе, келтиргенинги да ал да, юйюнге кет! – деп ачыуланнганды эри.

 Къатын, этер амалы болмай, тюзюнлей ханнга баргъанды.

– Тюшюмде мени шайтан алдагъаны ючюн, эрим мени юйюнден къыстап ийгенди, – деп тарыкъгъанды ол. Хан а:

 – Тюшюнгде болгъан эсе да, сен эринги жерге къаратханса. Эринг сени юйден къыстагъанын тюз этгенди! – деп къойгъанды.

 Не этерик эди жарлы къатын, жиляй-жиляй, ата юйюне къайтханды.

 Хапар ханны къарындашына жетгенди. Ол къадий эди да, насыпсыз къатыннга болушургъа къаст этгенди. Къадий болушлукъчуларына бирер кюрек, бирер ылытхын да берип, аланы шахар хунагъа элтгенди да:

– Энди муну тюбюн къазыгъыз! – деп буюргъанды.

 Шахар хунаны тюбюн къаздыра тургъан къадийни кёрюп хан:

– Къарындашым, бу этгенинг неди? – деп соргъанды.

 Къадий а ышарып:

– Багъалы хан къарындашым, мен тюнене кече атабызны тюшюмде кёргенме. Ол манга бу хунаны тюбюнде сыйыннгысыз хазна барды, дегенди да, былайын андан къаздыра турама, - дегенди.

– Ой, жарлы къарындашым, сен башынгы къайда къоюп келесе? – деп тыкъсыгъанды хан. – Хуна тюбюнде алтын хазна барды деп сен тюшюнге къалай ийнандынг?

 Акъылман къадий хан къарындашына:

– Тюшюнгде сен кесинги шайтаннга алдатханса деп жарлы къатынны эринден айыргъан сен тюйюлмюсе? Сен ийнаннган тюшге мен а нек ийнанмазгъа керекме? – дегенди.

 Хан этген терслигинден уялып, ол къысталгъан къатынны эри бла жарашдыргъанды.

ХАН БЛА ТЕМИРЧИ
 Бир уллу шахарда бир уста темирчи жашагъанды. Аны базар гинжича, бир ариу къатынчыгъы бар эди. Темирчи жаш къатынчыгъын бир да болмагъанча бек сюйгенди. Къатынчыгъы да ансыз бир кюн да жашаяллыкъ тюйюл эди.

 Баш иеси гюрбежиге кетсе, жаш къатынчыкъ юй тизгинин жыйгъанды, арбаз сыйпагъанды, тауукълагъа къарагъанды, аш этгенди. Бир да бош турмагъанды. Эри келир заманнга уа, ариу да кийинип, аны арбазда сакълагъанды.

 Бир кюн хан, жыйыны бла уудан келе, ол ариу тиширыуну кёрюп, анга кёзю къарагъанды. Энди хан, не да этип, темирчини къатынчыгъын сыйырыргъа керек эди.

 Хан къаласына келгенлей, барчы-келчисин чакъыртып:

– Темирчиге бар да былай айт: «Уллу ханынг эрттеннге минг чурукъ чюй эт деп буюргъанды! Этмесенг а, башынгы къыйпарыкъды де!» - дегенди.

 Ханны келечиси темирчиге келип, ханны буйругъун сёзю сёзю бла айтханды.

 Темирчи аллай ууакъ чюйчюклени анчасын юч кюннге да эталлыкъ тюйюл эди. Къатынчыгъы, кеси да ёлген ёлю болуп, тангнга кёз къысмай чыкъгъандыла.

 Эрттен бла эртте тышындан биреу сёлешгенди.

– Баям, ол ханны адамыды. Хайда, ол дунияда жарыкъ бетли тюбе-шейик, - деп, бойнуна чулгъанып, ачы жилягъан къатынчыгъындан кючден айырылгъанды.

– Хурметли темирчи, тюз бусагъатчыкъда уллу ханыбыз ёлюп къалгъанды. Аны атасы сал басхыч этерге тёрт уллу чюй эт деп тилегенди, - дегенди.

 Къууанчлы темирчи ханны барчы-келчисин бир сагъатдан келирсе деп ашыргъанды да, къолларын кёкге жайып:

– Эй, Къудурети Уллу! Минг шукур санга, сен жарлыла жанлы да бола кёреме! – деп Аллахха салауатла салгъанды.

БАЛТА НОХТАБАУ
 Бир элде бир бай бла бир жарлы киши жашагъанды. Ала хоншула эдиле. Бир жаз бай хоншу жарлы ханшусуну жерчигини экиден бирин сабанлыгъына къошуп къойгъанды.

 Жарлы киши, этер амалын тауусуп, къадийге тарыгъа баргъанды. Къадийге барырдан алгъа ол, балтасын жютю билегенди, сабын сюек кибик сыйдам этгенди. Ол балта жарлы кишини къадийге нохтабауу эди.

 Хыйлачы бай аны сезгенди да, ингир къарангысында къадийге танасын сюрюп баргъанды.

 Экинчи кюн къадий экисин да тёреге чакъыртханды. Жарлы кишини, къадий аны жанлы боллугъуна артал да шеги жокъ эди: биринчиден – жер аны жери эди, экинчиден а – балта нохтабау.

 Къадийни бай жанлы бола тургъанын кёрюп, жарлы киши:

– Хурметли къадий, сен бизни дауубузну жютю балта жангы бишлакъны къалай кесе эсе да, алай кес, - дегенди балта нохтабауун аны эсине сала.

 Къадий а мыйыкъ тюбюнден ышара:

– Да не этейим, жангы кырдыкдан тойгъан тана арбазгъа чыкъгъанлай, балтаны сабын бояп къойгъанды, - деп, бай киши анга тана бергенин билдиргенди.

КИМДИ ЁКСЮЗ?
 Жылгычы къартла эл ныгъышда ушакъ эте болгъандыла. Гына деген бир гырхы кишичик:

– Жашар керекли ёлюп кетди Къыден харип, - дегенди таягъы бла жер чучхуй.

– Тейри жарлы уа жашчыгъы – Таро болгъанды, - дегенди аны къатында олтургъан хыбырттон чюйсакъал а. – Энди ол къалай жашау этсин?

– Бош къайгъырасыз, эл аны ачдан ёлтюрмез, - дегенди къушбурун Тебо уа. – Адам ёксюзге оналты жыллыгъына дери саналады. Акъыл-балыкъ болургъа анга кёпмю къалгъанды дейсиз.

– Къайнайды Таро. Бир-эки жылдан ол ёксюзлюкден чыгъар. Гычыды жарлы ансы, - дегенди чам этерге сюйюучю Тарюг а.

– Гычы уа нек? – деп сейирсиннгендиле ныгъышчыла.

– Оллахий-лязим, аллай къатын бла жашагъан ёлюп кетгинчи да ёксюздю, - дегенди Тарюк.

ОСПАР АТЛЫ

Ныгъыш аллында бир къауум жаш ушакъ эте болгъанды. Бир кеф атлы, къамичи ойната, аланы юслерине уруп баргъанды. Жашла жерлеринден тепмегенлеринде ол: «Къара сен бу эшеклеге, манга жол нек къоймайсыз?» - деп ачыуланнганды да, ат ойнатыр умут этгенди. Жашладан бири атлыны атдан сермеп алып: «Ат юсюнде юсюбюзге уруп келип, дагъыда айтырынгы-къайтырынгы билмей, сен не сант этесе?!» - деп тюпге ургъанды.

Бу ишни кёрюп тургъан бир къарт жашлагъа оспар атлыны тюйдюртмей, жолуна барма къойгъанды. Жашла артыкъ ыразы болмасала да, къартха намыс этмей амал жокъ. 

Арлакъда да бир къауум жаш сюелип болгъанды. Атлы жашланы юслерине уруп баргъанды. Ала да жерлеринден тепмегендиле.

– Къара сен бу тууарлагъа, манга жал нек бермейсиз?! – деп ат ойнатып башлагъанды атлы. Ала уа ол хурметсиз атлыны тюйюп, тулукъ этгендиле да атхандыла.

 Атлыны ызындан къарап тургъан жашлагъа къарт: «Аны сизни тёзюмлюлюгюгюз тюйгенди» - деп насихат этгенди.

АКЪ ЖИЛЯН

 Шахар къыйырында бир къолайсыз жаш жашагъанды. Аты да Къара Байсо эди. Бир жол ол агъач ичи бла кетип бара, жана тургъан къаракёкен юлкюде акъ жилянны кёрюп, таягъын узатханды да, аны отдан чыгъаргъанды. Акъ жилян тешигине киргенди да кетгенди, Къара Байсо уа – жолуна атланнганды.

 Къара Байсо жашагъан шахарны бир генезир ханы бар эди, аны уа – дунияда болмагъанча бир ариу къызы. Къыз ауругъанды да, хан билгич-лени жыйып, аладан амал сурагъанды.

 Бир къарт билгич былай дегенди:

– Хурметли хан, сени къызынга жарарыкъ жаланда акъ жилянны уууду. Хан:

– Акъ жилянны ууун келтиргеннге къызымы берликме! – деп халкъ аллында сёлешгенди.

 Аны эшитген Къара Байсо акъ жиляннга баргъанды. Андан уу алып келгенди да, ууну эчки сют бла къатышдырып, къызгъа ичиргенди. Къыз олсагъат сау болуп къалгъанды.

Хан Къара Байсогъа къызын берирге кёзюкъыймай, аны хазначы этгенди.

 Алай бир ауукъдан ханны къатыны къаты ауругъанды.

– Анга жарарыкъ акъ жилянны къабыды, - дегенди биягъы билгич.

 Байсо аны да мажаргъанды. Хан аны ёзюр этгенди.

 Алай хан кеси да ауругъанды.

– Санга акъ жилянны эти жарарыкъды, - дегенди билгич ханнга.

 Ёмюрюнде кюн кёрмеген Къара Байсо ахчагъа, къуллукъгъа татлыкъсынып, бу жол а къызын да берир деп, акъ жиляннга баргъанды.

– Мен сени ачы ёлюмден къутхаргъанма, - дегенди ол, - манга борчунг уллуду, аны себепли, балаларынгдан бирин бер!

 Угъай демегенди акъ жилян, алай Къара Байсо балаларындан бирине узалгъанлай, ол аны уруп, къурушдуруп къойгъанды.

